
ᑭᓲᑉ ᒥᒃᓵᓅᖓᕙ?

ᑖᔅᓱᒪ ᑕᕐᕆᔮᒃᓴᐅᑉ ᐊᑦᓴᐃᑦ 
ᐅᓂᒃᑳᖅᑕᐅᓂᖓ ᓱᓕᕗᖅ. ᐱᔾᔪᑎᖃᖅᑐᖅ 
ᓄᑕᖅᑲᓂᒃ ᐱᙳᐊᕐᓂᕐᒥᒃ ᐊᔪᕈᓐᓃᕋᒥᒃ 

ᑕᐱᕇᓕᖅᖢᑎᒃ. ᑭᓯᐊᓂ ᐊᔾᔨᒌᖏᑦᑐᓂᒃ 
ᐱᔾᔪᑎᖃᕆᕗᖅ.

ᑕᕐᕆᔭᐅᓯᐅᖅᑕᐅᔫᑉ ᐱᒋᐊᕐᓂᖓᓂ, ᑕᑯᕙᕗᑦ 
ᕋᔅ ᓯᐊᐸᑦ. ᕋᔅ ᐃᓕᓴᐃᔨᐅᓕᓵᖅᑐᖅ 
ᖃᐅᔨᒪᖏᑦᑎᐊᖅᑐᖅ ᓄᓇᕘᑉ ᒥᒃᓵᓂᒃ. 
ᖁᕐᓗᖅᑑᕐᒧᐊᓚᐅᖅᐳᖅ ᐃᓱᒪᓪᓗᓂ ᓴᓇᒍᓂ 
ᑕᐃᑲᓂ ᐃᖅᑲᓇᐃᔮᖅᑖᕈᓐᓇᓛᕋᓱᒋᓪᓗᓂ 
ᐃᓕᓐᓂᐊᕐᕕᖕᒥ ᖃᓪᓗᓈᓂ. 
ᐊᑯᓂᐅᔭᖅᑐᕋᓱᓚᐅᖖᒋᑦᑐᖅ ᑕᐅᕙᓂ.

ᕋᔅ ᑎᑭᓐᓇᒥ ᖁᕐᓗᖅᑑᒧᑦ, ᑲᑎᓯᓚᐅᖅᐳᖅ 
ᒪᒃᑯᒃᑐᓂᒃ ᖁᕐᓗᖅᑑᕐᒥᐅᓂᒃ, ᐃᓚᒋᔭᐅᓪᓗᑎᒃ 
ᐃᓄᐃᑦ ᐅᑯᐊᖑᔪᑦ ᔮᒃ ᑲᐃᔪᓪ, ᐋᑕᒥ, 
ᒧᕌᓐᑕ, ᐊᒻᒪ ᔅᐳᕆᖕ. ᕋᔅ ᐅᔾᔨᕈᓱᓕᓚᐅᖅᐳᖅ 
ᐅᓄᖅᑐᑦ ᐃᓕᓐᓂᐊᖅᑎᖏᑦ ᐃᓅᓯᕐᒥᖕᓂ 
ᐊᒃᓱᕈᕈᑎᖃᕐᓂᖏᓐᓂᒃ. ᐃᓚᖏᑦ ᐱᓂᕐᓗᒃᑕᐅᕙᒃᑐᑦ 
ᐊᖏᕐᕋᒥᖕᓂ. ᐃᓚᖏᑦ ᐱᔭᒃᓴᖃᖅᑎᑕᐅᓪᓗᑎᒃ 
ᐃᑲᔪᕆᐊᖃᕐᓂᕐᒥᒃ ᐃᓚᔮᒥᖕᓂᒃ. 
ᐃᓕᓐᓂᐊᖅᑎᒥᒃ ᐃᒻᒥᓃᖅᑐᖃᓵᓚᐅᖅᑐᖅ, 
ᐊᒃᓱᕈᕐᓇᒃᑲᓐᓂᕈᑎᒋᓚᐅᖅᐹ ᓄᓇᖅᑲᑎᒌᓄᑦ.

ᕋᔅ ᐃᓱᒪᑖᓕᓚᐅᖅᐳᖅ ᐃᓕᓐᓂᐊᖅᑎᓂ 
ᖃᐅᔨᑎᑦᑐᒪᓪᓗᓂᒋᑦ ᖁᕕᐊᒋᓂᖅᐹᒥᓂᒃ 
ᐱᙳᐊᖅᐸᓚᐅᖅᑕᒥᓂᒃ, ᓚᑯᕌᔅ. 
ᐃᓱᒪᓚᐅᖅᐳᖅ ᑖᔅᓱᒥᖓ ᐱᙳᐊᕐᓂᕐᒧᑦ 
ᐱᓕᕆᖃᑎᒌᒍᓐᓇᖅᓯᔪᓐᓇᕋᓱᒋᓪᓗᓂᒋᑦ 
ᐊᒻᒪᓗ ᖁᕕᐊᓇᖅᑐᒥᒃ ᐊᑐᕐᓂᖅᓴᐅᓕᕐᓗᑎᒃ. 
ᓯᕗᓪᓕᕐᒥ, ᓱᕙᓕᑭᐊᒃᓴᓚᐅᖅᐳᑦ ᓚᑯᕌᔅᒥᒃ. 
ᕋᔅ ᐊᑭᓕᖅᖢᓂᐅᒃ ᔮᒃ ᐱᖃᓐᓇᕆᔭᓂ 
ᐊᔪᕈᓐᓃᖅᓴᕆᐊᖅᑎᖁᓪᓗᓂᒋᑦ ᓚᑯᕌᔅᒥᒃ. ᑭᓯᐊᓂ 
ᖃᐅᔨᕙᓪᓕᐊᓪᓗᑎᒃ ᐱᙳᐊᕐᓂᕐᒥᒃ, ᐃᓕᓐᓂᐊᖅᑎᑦ 
ᐅᐸᖃᑦᑕᓕᓚᐅᖅᐳᑦ ᐃᓕᓐᓂᐊᕐᕕᐅᑉ ᑐᓄᐊᓄᑦ 
ᖃᐅᑕᒫᑦ ᐊᔪᕈᓐᓃᖅᓴᕆᐊᖅᑐᖅᖢᑎᒃ 
ᐱᙳᐊᕆᐊᖅᑐᖅᖢᑎᒡᓗ. ᐊᑯᓂᐅᖏᑦᑐᖅ, 
ᕋᔅ ᖃᓪᓗᓈᓄᙵᐅᑎᔪᒪᓕᓚᐅᖅᐸᖏᑦ 
ᐱᙳᐊᖅᑎᐅᖃᑎᒌᑦ −ᐊᑦᓴᐃᑦ− 
ᐱᒡᒍᓴᐅᑎᔭᖅᑐᕐᓗᑎᒃ. ᐊᒃᓱᕉᑎᖃᓚᐅᖅᐳᖅ 
ᓄᓇᓕᖕᓄᑦ ᐃᑲᔪᖅᑕᐅᔪᒪᓪᓗᓂ ᑲᑎᖅᓱᐃᓗᑎᒃ 
ᑮᓇᐅᔭᓂᒃ. ᐃᓕᓐᓂᐊᖅᑎᖁᑎᒥᓄᑦ 
ᐱᓂᐊᕐᓂᕋᖅᖢᓂ ᐅᖃᐅᑎᑲᑕᓚᐅᖅᐸᐃᑦ 
ᑲᔪᓯᑎᑦᑐᓐᓇᙱᑐᐃᓐᓇᕆᐊᖃᖅᑕᒥᓂᒃ. 

ᓄᓇᕐᔪᐊᕗᑦ

ᐊᑦᓴᐃᑦ
ᐊᕐᕌᒍᖓ ᓴᖅᑭᑎᑕᐅᓂᖓᑕ: 2019
ᑐᑭᒧᐊᒃᑎᑦᑎᔨ: ᒪᕆᓐᑕ ᑎ ᐸᓐᓯᐅ

ᑕᕐᕆᔭᐅᓯᐅᖅᑕᐅᔪᑦ: ᐱᐊᓐ ᔅᓇᑦᓱ, ᑕᓐᑑ 
ᑲᑎᓄᓪ, ᕆᑭ ᒫᑎ−ᐸᑕᑲᐃᓐ, ᐋᓇ ᓛᒻᑉ, ᐴᐴ 
ᓯᑎᐅᕗᑦ, ᐊᒻᒪ ᐃᐊᒧᕈᓪᑦ ᒪᒃᑖᓄᑦ

ᓇᒥ ᐊᔾᔨᓕᐅᖅᑕᐅᓯᒪᓂᖓ: ᐃᖃᓗᐃᑦ

ᑕᕐᕆᔭᐅᑎᐅᑉ ᐅᖃᐅᓯᖏᑦ: ᖃᓪᓗᓈᑎᑐᑦ 
ᐊᒻᒪ ᐃᓄᒃᑎᑐᑦ

ᑕᕐᕆᔭᐅᑎᒥᒃ ᕿᒥᕐᕈᐊᖅᑕᐅᓂᖓ

ᑖᓐᓇ ᑕᕐᕆᔭᒃᓵᖅ ᐊᑦᓴᐃᑦ ᐱᔾᔪᑎᖃᖅᐳᖅ 
ᐃᓕᓐᓂᐊᖅᑎᓂᒃ ᐃᓕᓐᓂᐊᕐᓂᕆᔭᖓᓂᒃ ᐱᙳᐊᕈᓯᕐᒥᒃ 
ᐊᒻᒪ ᐃᑲᔪᖅᑎᒌᖕᓂᕐᒥᒃ. ᐱᔾᔪᑎᖃᕆᓪᓗᓂ ᕋᔅ 
ᐅᔾᔨᕆᕙᓪᓕᐊᓂᖓᓂᒃ ᑕᒪᐃᓐᓂᒃ ᖃᐅᔨᒪᙱᓐᓂᕐᒥᓂᒃ 
ᐊᒻᒪ ᓈᓚᒍᓐᓇᖅᓯᔭᕆᐊᖃᕐᓂᕐᒥᓂᒃ ᐃᓄᖕᓂᒃ 
ᓄᓇᖅᑲᑎᒌᓂᒃ. ᕋᔅ ᑐᑭᓯᒃᑲᓐᓂᖅᐳᖅ 
ᐃᒃᐱᒍᓱᑦᑎᐊᕆᐊᖃᕐᓂᕐᒥᓂᒃ ᓄᓇᖅᑲᑎᒌᓂᒃ 
ᐊᒻᒪᓗ ᐃᑲᔪᖅᑐᒃᑲᓐᓂᕐᓗᓂᒋᑦ ᐃᓕᓐᓂᐊᖅᑎᓂ, 
ᐃᒻᒥᓄᑐᐊᖑᙱᖔᖅᑐᖅ. 

ᑖᓐᓇ ᐅᓂᒃᑳᖅ ᐊᖅᑯᑎᒋᓪᓗᒋ, ᑕᕐᕆᔮᒃᓴᖅ 
ᓇᓗᓇᐃᖅᓯᕗᖅ ᐱᔾᔪᑎᖏᓐᓂᒃ ᐃᓄᐃᓪᓗ ᖃᓪᓗᓈᓪᓗ 
ᑲᑎᓕᖅᑎᓪᓗᒋᑦ ᐊᒻᒪ ᐊᒃᑐᐃᓂᕆᓯᒪᔭᖏᓐᓂᒃ 
ᑕᐃᑲᙵᓂᑦ. ᐱᔾᔪᑎᖃᕐᒥᔪᑦ ᐱᓂᕐᓗᖕᓂᕐᒥᒃ 
ᐃᒻᒥᓃᕐᓂᕐᒥᒡᓗ. ᐱᒋᐊᕐᓂᖓᓂᑦ ᑕᕐᕆᔭᒃᓴᐅᑉ ᐊᑦᓴᐃᑦ, 
ᓴᖅᑭᑎᑦᑎᓚᐅᖅᐳᖅ ᐊᒥᓱᓂᒃ ᐊᔾᔨᙳᐊᓂᒃ ᐃᓄᖕᓂᒃ 
ᓄᑕᖅᑲᓂᒃ ᐊᓐᓄᕌᖅᓯᒪᔪᓂᒃ ᐃᓕᓐᓂᐊᕆᐊᖅᐸᒃᑎᓪᓗᒋᑦ 
ᐊᓐᓄᕌᕆᔭᐅᕙᓚᐅᖅᑐᓂᒃ.

ᖃᓄᐃᒻᒪᑦ 
ᑕᕐᕆᔭᕆᐊᖃᕐᒪᖔᖅᐱᐅᒃ
ᑖᓐᓇ ᑕᕐᕆᔮᒃᓴᖅ ᐊᒃᓱᕈᕐᓇᖅᑑᒐᓗᐊᖅ, ᑭᓯᐊᓂ 
ᐃᓚᖓᒍᑦ ᑎᔅᓯᓇᖅᖢᓂ ᐊᒻᒪᓗ ᓇᒡᓕᖕᓇᖅᖢᓂ. 
ᐃᓱᐊᓂ, ᑖᒃᑯᐊ ᐊᑦᓴᐃᑦ ᐃᓚᒌᓕᖅᖢᑎᒃ 
ᓇᒡᓕᒃᑎᒌᓕᓚᐅᖅᐳᑦ, ᐃᑲᔪᖅᑎᒌᓕᖅᖢᑎᒃ, 
ᖁᕝᕙᖅᑎᖃᑦᑕᐅᑎᓕᖅᖢᑎᒃ ᐃᒻᒥᖕᓄᑦ ᐊᕐᕌᒍᓄᑦ 
ᐊᒥᓱᓄᑦ. ᐃᓕᓐᓂᐊᖅᑎᑦ ᐊᑐᓂ ᖃᐅᔨᑎᑦᑎᓚᐅᖅᐳᑦ 
ᕋᔅᒥᒃ ᐱᒻᒪᕆᐅᓂᖓᓂᒃ ᐃᓅᓯᖅ, ᐊᒻᒪ 
ᓄᓇᕗᒻᒦᖏᓐᓇᕈᒪᓕᖅᖢᓂ ᐃᓕᓐᓂᐊᖅᑎᑦᑏᓐᓇᕐᓗᓂ.

ᑕᕐᕆᔮᒃᓴᖅ ᐊᑦᓴᐃᑦ ᐱᐅᒻᒪᕆᒃᐳᖅ ᐱᙳᐊᖅᑕᐅᓂᖓ, 
ᐅᓂᒃᑳᑦᑎᐊᕙᐅᓪᓗᓂ, ᓄᓇᓗ ᑲᔾᔮᕐᓇᖅᑐᓂ, 
ᐊᒻᒪᓗ ᑐᓴᕐᓂᕋᖅᑐᓂᒃ ᑐᓵᑎᑦᑎᕙᒃᖢᑎᒃ. ᑖᓐᓇ 
ᓴᓇᔭᐅᓚᐅᖅᐳᖅ ᓄᓇᕗᒻᒥ ᓄᓇᕗᒻᒥᐅᓂᑦ.

ᐱᒻᒪᕆᐅᓛᖑᕗᖅ, ᓱᓕᔫᓂᖓ. ᐅᓂᒃᑳᕐᓂᖃᖅᑐᖅ 
ᐃᓅᓯᐅᑉ ᒥᒃᓵᓄᑦ, ᐊᒃᓱᕈᕐᓇᖅᑐᓂᒃ, ᖁᕕᐊᓇᖅᑐᓂᒡᓗ. 
ᐱᔾᔪᑎᖃᖅᐳᖅ ᓵᓚᖃᕐᓂᕐᒥᒃ ᐊᒻᒪ ᓵᓚᐅᓂᕐᒥᒃ. 
ᐅᓂᒃᑳᖅ ᐱᔾᔪᑎᖃᖅᐳᖅ ᑭᖑᕚᕆᓛᖅᑕᑦᑎᓐᓂᒃ 
ᖃᓄᕐᓗ ᓴᙱᔫᔪᓐᓇᕐᓂᖏᓐᓂᒃ, ᐱᓗᐊᖅᑐᒥᒃ 
ᐃᑲᔪᖅᑎᒌᖕᓂᖃᕌᖓᒥᒃ ᐊᒻᒪᓗ ᐃᒻᒥᖕᓂᑦ 
ᐅᒃᐱᕆᔭᖃᕐᓂᕐᒧᑦ. 

ᓄᓇᕐᔪᐊᕗᑦ

ᖃᐅᔨᒪᔭᖃᕈᕕᓪᓘᓐᓃᑦ ᐊᓯᖕᓂᒃ 
ᐃᒻᒥᓃᕈᒪᔪᒥᒃ, ᐃᑲᔪᖅᑕᐅᔪᓐᓇᖅᐳᑎᑦ. 
ᐃᑲᔪᕈᓐᓇᖅᑐᖃᖅᐳᖅ ᐅᖄᓚᓗᑎᑦ:

ᑲᒪᑦᑎᐊᖅᑐᑦ ᐃᑲᔪᕋᓱᐊᖅᑏᑦ
(ᐃᓄᒃᑎᑑᕈᓐᓇᖅᑐᒥᒃ ᐊᑐᐃᓐᓇᖅᑕᓕᒃ)
1-800-265-3333

Youthspace.ca: ᐃᑭᐊᖅᑭᕕᒃᑯᑦ 
ᐅᖃᖃᑎᖃᕈᓐᓇᖅᑐᑎᑦ, ᐅᕝᕙᓘᓐᓃᑦ 
ᑎᑎᕋᕐᓗᑎᑦ ᐅᖄᓚᐅᑎᕋᓛᒃᑯᑦ ᐅᕗᖓ  
1-778-783-0177

Crisis Services Canada:  
ᐃᓱᒫᓗᒃᑐᓄᑦ ᐃᑲᔪᕋᓱᐊᖅᑏᑦ ᑲᓇᑕᒥ: 
ᐃᑭᐊᖅᑭᕕᒃᑯᑦ ᐅᖃᖃᑎᖃᕈᓐᓇᖅᑐᑎᑦ, 
ᐅᖄᓚᓗᑎᓪᓘᓐᓃᑦ 1-833-456-4566, 
ᐅᖄᓚᐅᑎᕋᓛᒃᑯᑦ ᑎᑎᕋᕐᓗᑎᑦ “Start” 
45645

ᐊᓪᓚᐃᑦ ᐊᒻᒪ ᐃᓄᐃᑦ 
ᐃᓅᓯᖃᑦᑎᐊᖁᔨᔪᑦ ᐃᑲᔪᕋᓱᐊᖅᑐᑦ 
ᐅᖄᓚᐅᑖ
1-855-242-3310

ᓄᑕᖅᑲᓄᑦ ᐃᑲᔪᖅᑕᐅᓇᓱᒡᕕᒃ 
ᐅᖄᓚᐅᑖ
1-800-668-6868

ᐊ ᑦᓴᐃᑦ ᑕᕐᕆᔮᒃᓴᖅ ᓱᓕᔪᒥᒃ ᑐᙵᕕᓕᒃ 
ᓚᑯᕌᔅ ᐱᙳᐊᖅᑎᓂᒃ ᖁᕐᓗᖅᑑᒥ 

ᐅᐱᒋᔭᐅᓚᐅᖅᑐᑦ ᓄᓇᓕᒻᒥ. ᓴᖅᑮᔩᑦ 
ᕿᓂᓚᐅᖅᑐᑦ ᐃᓅᓱᑦᑐᓂᒃ ᓄᓇᕗᒻᒥᐅᓂᒃ 
ᑕᕐᕆᔮᒃᓴᓕᐊᖑᔪᒪᔪᓂᒃ ᐆᑦᑐᖁᔨᓪᓗᑎᒃ. 
ᐃᐊᒧᕈᓪᑦ ᒪᒃᑖᓄᑦ ᒪᕌᓐᑕᙳᐊᖑᓚᐅᖅᑐᖅ, 
ᑲᙳᑦᑕᙳᐊᖑᓪᓗᓂ, ᐳᕿᒃᑑᓪᓗᓂ 
ᐃᓅᓱᒃᑐᖅ ᑲᔪᖏᖅᓴᐃᓲᖑᓪᓗᓂ 
ᓄᓇᓕᒻᒥ ᐃᓅᓱᑦᑑᖃᑎᒥᓂᒃ 
ᐱᙳᐊᖃᑕᐅᔪᒪᔪᓂᒃ ᓚᑯᕌᔅᒥᒃ. ᐊᒥᓱᑦ 
ᑕᕐᕆᔮᒃᓴᓕᐊᖑᖃᑎᒋᓚᐅᖅᑕᖏᓪᓗ, 
ᑕᕐᕆᔮᒃᓴᓕᐅᖅᑕᐅᓚᐅᖅᓯᒪᖏᒃᑲᓗᐊᖅᑐᑎᒃ. 
ᐃᐊᒧᕈᓪᑦ ᖁᕐᓗᖅᑑᕐᒥᐅᑕᖅ ᐆᑦᑐᕈᒪᓚᐅᖅᑐᖅ 
ᐱᓪᓚᕆᙳᐊᓂᕐᒥᒃ ᑕᕐᕆᔮᒃᓴᒧᑦ ᑕᑯᓚᐅᖅᑐᓂ 
ᑎᑎᕋᖅᓯᒪᔪᒥᒃ ᑐᓴᖅᑎᑦᑎᔾᔪᑎᒥᒃ 
ᐆᑦᑐᕈᓐᓇᕐᓂᕋᐃᔪᒥᒃ ᑕᕐᕆᔮᒃᓴᒧᑦ ᐊᑦᓴᐃᑦ.

ᐃᖅᑲᓇᐃᔮᒃᓴᑦᑎᐊᕙᑦ

ᑕᕐᕆᔮᒃᓴᓕᐅᖅᑎ ᐸᕐᓇᓲᖅ ᑕᕐᕆᔮᒃᓴᐅᑉ 
ᖃᓄᐃᓕᖓᓂᕆᓂᐊᖅᑕᖓᓂᒃ. 
ᑎᑎᕋᖅᓯᒪᔪᓂᒃ ᐅᓂᒃᑳᒥᒃ 
ᓂᕈᐊᓲᑦ, ᐃᖅᑲᓇᐃᔭᖅᑎᑖᖅᑐᑎᒃ 
ᑐᑭᒧᐊᒃᑎᑦᑎᔨᒥᒃ ᓇᑲᑎᕆᔨᓂᓪᓗ, 
ᐊᒻᒪᓗ ᑮᓇᐅᔭᓂᒃ ᑲᒪᓂᐊᖅᑐᒥᒃ. 

ᐆᑦᑐᕐᓂᖅ ᖃᐅᔨᓴᕐᓂᐅᕗᖅ 
ᐱᓪᓚᕆᙳᐊᕐᓂᐊᖅᑐᓂᒃ 
ᑕᕐᕆᔮᒃᓴᓕᐊᒦᒍᒪᔪᓂᒃ. 

ᐃᐊᒧᕈᓪᑦ ᐱᐅᒋᓪᓚᕆᓚᐅᖅᑕᖓ 
ᐱᓕᕆᖃᑕᐅᓪᓗᓂ ᐊᑦᓴᐃᑦ ᑕᕐᕆᔮᒃᓴᒥᒃ, 
ᐱᓗᐊᖅᑐᒥᒃ ᐱᖃᓐᓇᕆᔭᖅᑖᕐᖓᑦ 
ᐱᓪᓚᕆᙳᐊᖃᑎᒥᓂᒃ ᐃᖅᑲᓇᐃᔭᖅᑎᓂᒡᓗ. 
ᐱᐅᒋᓚᐅᕐᒥᔭᖓ ᐊᐅᓪᓚᖃᑦᑕᕈᓐᓇᓚᐅᕐᖓᑦ 
ᐅᑭᐅᖅᑕᖅᑐᒥ ᑕᕐᕆᔮᒃᓴᖅ 
ᑖᓐᓇ ᐊᐅᓪᓚᖃᑦᑕᕈᑕᐅᑎᓪᓗᒍ. 
ᐱᐅᒋᓛᕆᓚᐅᖅᑕᖓ ᐅᑭᐅᖅᑕᖅᑐᕐᒥᐅᑦ 
ᐃᑉᐱᒍᓱᓐᓂᖏᑦ ᑕᑯᒃᓴᕈᖅᑎᓪᓗᒋᑦ 
ᑕᕐᕆᔭᕇᕋᒥᒃ. ᐊᑦᓴᐃᑦ ᑕᕐᕆᔮᒃᓴᖅ ᐊᒥᓱᓂᒃ 
ᐊᑦᑐᐃᓯᒪᒻᒪᑦ ᐃᓄᐃᑦ ᐆᒻᒪᑎᖏᓐᓂᒃ, 
ᐅᖃᖅᐳᖅ. 

ᐱᓪᓚᕆᖖᒍᐊᕐᓂᕐᒥᒃ ᑕᕐᕆᔮᒃᓴᓕᐅᖅᑕᐅᓗᓂ 
ᐱᔭᕆᑐᔫᒍᓐᓇᖅᑐᖅ ᐃᓛᓐᓂᒃᑯᑦ. 
ᓯᕗᓪᓕᖅᐹᕆᓚᐅᕐᒪᒍ ᐱᓪᓚᕆᙳᐊᖅᑐᓂ, 
ᐃᐊᒧᕈᓪᑦ ᐅᖃᖅᑐᖅ ᖁᒃᓴᓱᖃᑦᑕᓚᐅᖅᑐᕉᖅ 
ᐃᓛᓐᓂᒃᑯᑦ ᐱᕐᔪᐊᙳᐊᕐᓂᐊᓕᕋᐃᒻᒪᑦ. 
ᐃᑲᔪᖅᓱᐃᓂᖏᑦ ᐃᖅᑲᓇᐃᔭᖅᑎᖏᑕ 
ᐱᓪᓚᕆᙳᐊᖅᑏᓪᓗ ᐃᑲᔪᓚᐅᖅᑐᑦ 

ᓇᓗᖅᑯᑎᔪᓐᓃᖁᓪᓗᒍ ᐊᑦᓴᐃᑦ 
ᑕᕐᕆᔮᒃᓴᒥᒃ ᐱᓕᕆᓂᐊᖅᑎᓪᓗᒋᑦ. 
ᐱᕐᔪᐊᙳᐊᕐᓂᐊᓕᕋᐃᒻᒪᑕ 
ᑭᖑᓂᖓᒍᓪᓗ ᐊᒃᓱᕈᕐᓇᖅᑐᓂᒃ ᐃᓄᐃᑦ 
ᐃᑲᔪᖅᓱᐃᖃᑦᑕᓚᐅᖅᑐᑦ. 

ᐊᒥᓱᑦ ᐱᓪᓚᕆᙳᐊᖅᑏᑦ ᐅᖃᓚᐅᖅᑐᑦ 
ᐱᒡᒐᓇᕐᓂᖅᐹᖑᓚᐅᖅᑐᕉᖅ 
ᑕᕐᕆᔮᔅᓴᓕᐅᖅᑕᐅᓪᓗᑎᒃ 
ᐃᖅᑲᐅᒪᒐᓱᒋᐊᖃᕐᓂᖏᑦ ᐅᖃᕆᐊᓕᒻᒥᓂᒃ. 
ᑕᒪᔾᔭ ᐃᐊᒧᕈᓪᑦ ᐊᑐᖅᐸᓚᐅᖅᑕᖏᑦ 
ᐃᖅᑲᐅᒪᒍᓐᓇᕈᑎᒋᓪᓗᓂᒋᑦ 
ᐅᖃᙳᐊᕆᐊᓕᒻᒥᓂᒃ. ᐆᑦᑐᓛᖅᑲᑎᑦ 
ᐃᖅᑲᐅᒪᒋᐊᖃᓕᕐᓂᕈᕕᑦ ᐅᖃᕆᐊᓕᓐᓂᒃ!

1.	 ᐃᓪᓗᕈᓯᕐᒨᕐᓗᑎᑦ ᐃᓄᖃᙱᑦᑐᒧᑦ 
ᐃᓄᑑᙳᐊᕐᓗᑎᑦ. 

2.	 ᓯᐅᒻᒥᒑᕐᓗᑎᑦ ᑐᓴᕋᓐᓈᕐᓗᑎᑦ 
ᓂᐱᑭᑦᑐᒥᒃ. 

3.	 ᐱᓱᓪᓗᑎᑦ ᐅᑎᖅᑕᕋᐅᔭᕐᓗᑎᑦ 
ᐅᖃᓕᒫᓕᖅᑭᑦᑖᕐᓗᑎᑦ ᐅᖃᕆᐊᓕᓐᓂᒃ 
ᓂᐱᖃᕐᓗᑎᑦ ᐅᖃᕈᓐᓇᖅᓯᒐᓱᓐᓂᕐᓂ 
ᑖᒃᑯᓂᖕᒐ ᐅᖃᓕᒫᙱᓪᓗᑎᑦ. ᑕᒻᒪᕈᕕᑦ, 
ᐱᒋᐅᖅᓴᑲᓐᓂᖅᐸᓪᓗᑎᑦ!

ᐃᖅᑲᐅᒪᔪᓐᓇᖏᒃᑯᕕᑦ, 
ᐆᑦᑐᑲᓐᓂᑐᐃᓐᓇᕐᓗᑎᑦ. ᐃᐊᒧᕈᓪᑦ ᐅᖃᖅᑐᖅ 
ᐃᑲᕐᕋᐅᓗᐊᖅᑐᒥᒃ ᐱᒋᐅᖅᓴᓪᓗᓂ 
ᐃᖅᑲᐅᒪᒋᐅᕈᓐᓇᖅᓯᑕᐃᓐᓇᖅᐸᓚᐅᖅᑐᖅ 
ᐅᖃᕆᐊᓕᒻᒥᓂᒃ.

ᐃᐊᒧᕈᓪᑦ ᓇᓗᓇᐃᖅᓯᔪᖅ 
ᑲᑉᐱᐊᓱᒃᑲᓗᐊᕈᕕᑦ ᖁᓱᒐᓗᐊᕈᕕᓪᓘᓐᓃᑦ 
ᓯᕗᓪᓕᕐᒥ, ᓇᓗᖅᑯᑎᔪᓐᓃᕐᓂᐊᖅᑐᑎᑦ. 
ᑕᕐᕆᔭᐅᓯᐅᖅᑕᐅᖃᑦᑕᕈᒪᒍᕕᑦ, ᐃᐊᒧᕈᓪᑦ 
ᐅᖃᖅᑐᖅ “ᐆᒃᑐᕆᑦ!” 

ᖃᐅᔨᒪᕕᑦ?
ᓇᑖᖅ ᐅᖔᓛᖅ ᐊᑕᓈᕐᔪᐊᒥ 
ᑕᕐᕆᔮᒃᓴᒦᑦᑐᖅ: ᐅᕿᓚᔪᖅ, 
ᖃᓄᕐᓕᒥ ᑲᑎᒪᔨᐅᖃᑕᐅᔪᖅ 
ᐃᓕᓐᓂᐊᖅᑎᑦᑎᓚᐅᖅᑐᑦ ᐊᑦᓴᐃᑦ 
ᑕᕐᕆᔮᒃᓴᒥ ᐱᓪᓚᕆᙳᐊᖅᑐᓂᒃ 
ᕿᓚᐅᔾᔭᕐᓂᕐᒥᒃ, ᑲᑕᔾᔭᕐᓂᕐᒥᒃ, 
ᐊᒻᒪᓗ ᑮᓇᖏᓪᓗ ᐊᒥᐊᖅᓯᒪᓪᓗᑎᒃ 
ᐅᐸᓗᖓᐃᔭᖅᑕᐅᓪᓗᑎᒃ 
ᑕᕐᕆᔭᐅᓯᐅᖅᑕᐅᓂᐊᕐᓂᕐᒥᓄᑦ. 
ᑕᐃᒪᓐᓇ ᐃᑲᔪᖅᑕᐅᓚᐅᖅᑐᑦ 
ᐱᓪᓚᕆᙳᐊᓂᐊᖅᑐᑦ 
ᑲᙳᓱᒍᓐᓃᖁᓪᓗᒋᑦ 
ᑕᕐᕆᔮᒃᓴᓕᐅᖅᑕᐅᓕᕈᑎᒃ. 

 ᓄᓇᕐᔪᐊ
ᕐᒥ

 ᐃ
ᖏ

ᕐᕋᔾᔪᑎᑦ
 ᐃ

ᖏ
ᕐᕋᔾᔪᑎᑦ

ᓄᓇᕗᒻᒥ, ᐊᔾᔨᒌᙱᑦᑐᓂᒃ 
ᐊᒥᓱᓂᒃ ᐃᖏᕐᕋᔾᔪᑎᖃᖅᐸᒃᑐᒍᑦ. 
ᐱᓱᒃᐸᒃᖢᑕ, ᑐᒃᑲᕆᐊᓕᒃᖢᑕ, 

ᓄᓇᓯᐅᑎᒃᑰᖅᐸᒃᖢᑕᓗ ᓄᓇᓕᑦᑎᓐᓂ. ᑎᓴᒪᓕᑦ 
ᖃᒧᑕᐅᔭᓪᓗ ᓄᓇᓕᑦᑎᓐᓂ ᐊᑐᖅᐸᒃᑕᕗᑦ 
ᐊᐅᓪᓛᕈᑎᒋᕙᒃᖢᒋᓪᓗ. ᖃᖓᑕᓲᒃᑯᑦ, ᖁᓕᒥᒎᓕᒃᑯᑦ, 
ᐅᒥᐊᒃᑯᑦ, ᐊᒡᓛᑦ ᕿᒧᒃᓯᒃᑯᑦ ᐅᖓᓯᒃᑐᓕᐊᖅᐸᒃᑐᒍᑦ.

ᐊᓯᕗᑦ ᓄᓇᕐᔪᐊᕐᒥᐅᑦ ᐊᔾᔨᐅᙱᑦᑐᓂᒃᑕᐅᖅ 
ᐃᖏᕐᕋᔾᔪᑎᖃᖅᐸᖕᒥᔪᑦ. ᐃᖏᕐᕋᔾᔪᑎᖏᑦ 
ᖃᓄᐃᑦᑑᓂᖏᑦ ᒪᓕᒃᐸᒃᑐᑦ ᓯᓚᖓᓐᓂᒃ, 
ᓄᓇᖓᓐᓂᒃ, ᐊᑐᕈᓐᓇᖅᑕᖏᓐᓂᒡᓗ. ᐆᒃᑑᑎᒋᓗᒍ, 
ᐃᒪᖃᖅᑐᒻᒪᕆᖕᒦᑦᑐᑦ ᐅᒥᐊᖅᑐᖅᐸᒃᑐᒃᓴᐅᔪᑦ. 
ᓄᓇᖃᕈᑎᒃ ᐅᖅᓱᐊᓗᒃ ᐊᑭᑐᔪᐊᓘᑎᓪᓗᒍ, ᐃᓄᐃᑦ 
ᑐᒃᑲᕆᐊᓕᒃᑯᑦ ᓂᕐᔪᑎᓄᓪᓘᓐᓃᑦ ᓇᒧᙵᐅᕙᒃᑐᑦ.

ᑕᑯᒋᐊᓚᐅᖅᑕ ᖃᓄᐃᑦᑐᓂᒃ ᐃᖏᕐᕋᔾᔪᑎᓂᒃ 
ᓄᓇᕐᔪᐊᕐᒥ ᑕᑯᓇᔭᕐᒪᖔᖅᐱᑦ.

                                      
  ᐊᔾ

ᔨᓕᐅᒐ
ᖏ

ᓐᓂ
ᒃ 
ᐋᓕ

ᒃᓵ
ᓐᑐ

 ᕼ
ᐋ
ᕝᒪ

ᓐ 
ᐱ
ᖃ

ᓯᐅ
ᔾᔨ
ᔪᖅ

ᖃᖓᑕᔾᔪᑎᒃᑯᑦ

ᖃᖓᑕᓲᖅ ᒪᓐᑐᕆᐊᒥ ᖁᓕᒥᒎᓕᒃ ᓂᐅ ᔩᓚᓐᒥ

ᐅᓇ ᖃᖕᒐᑕᓲᖅ ᒪᓐᑐᕆᐊᒦᖖᒑᖅᑐᖅ ᑲᓇᑕᒥ, 
ᕼᐊᓕᕚᒃᓯᓕᐊᖅᑐᖅ ᑲᓇᑕᒥ. ᓄᓇᕐᔪᐊᓕᒫᒥ, 
ᖃᖕᒐᑕᓲᑦ ᐊᑐᖅᑕᐅᓲᑦ ᓄᓇᓕᖕᓄᑦ. ᖃᓂᑦᑐᓄᑦ 
ᐅᖓᓯᒃᑐᐊᓗᖕᓄᓪᓗ ᐃᖏᕐᕋᔪᓐᓇᖅᑐᑦ. ᖃᖕᒐᑕᓲᑦ 
ᐃᓄᖕᓂᒃ, ᓂᕐᔪᑎᓂᒃ, ᐅᓯᓂᒡᓗ ᓇᒧᙵᐅᔾᔨᕙᒃᑐᑦ. 

ᐅᓇ ᖁᓕᒥᒎᓕᒃ ᐅᐃᓕᖕᑕᓐ, ᓂᐅ ᔩᓚᓐᒥ. 
ᖁᓕᒥᒎᓕᒃ ᐃᓄᖕᓂᒃ ᓄᓇᓕᕋᓛᓃᖖᒑᖅᑐᓂᒃ 
ᐋᓐᓂᐊᕕᓕᐊᕈᔾᔨᔪᓐᓇᖅᑐᖅ 
ᓄᓇᓕᐸᐅᔭᐅᓂᖅᓴᓄᓪᓗ. ᐃᓄᖕᓂᒃ 
ᐅᖓᓯᒃᑐᓕᐊᕈᑎᒋᔭᐅᕙᒃᑐᑦ ᑰᖕᓄᑦ 
ᐃᖃᓪᓕᐊᖅᑐᓄᑦ. ᐃᓄᖕᓂᒡᓗ 
ᕿᒥᕐᕈᔾᔪᑕᐅᕙᒃᖢᑎᒃ ᓄᓇᒥᖕᓂᒃ 
ᑕᑯᔪᓐᓇᕐᓂᐊᕋᒥᒃ ᖃᖓᑕᓗᑎᒃ.

ᓄᓇᓯᐅᑎᕋᓛᖅ ᐱᖓᓱᓂᒃ ᐊᒃᓴᓗᐊᓕᒃ ᓱᑖᓐ 
ᑕᐃᓛᓐᒥ

ᑖᒃᑯᐊ ᓄᓇᓯᐅᑎᕋᓛᑦ ᐱᖓᓱᓂᒃ ᐊᒃᓴᓗᐊᓕᑦ ᐹᓐᑳᒃ 
ᑕᐃᓛᓐᒥᑦ. ᑕᐃᒪᐃᑦᑐᑦ ᓄᓇᓯᐅᑎᑦ ᓇᓂᑐᐃᓐᓇᖅ 
ᓄᓇᕐᔪᐊᕐᒥ ᐊᑐᖅᑕᐅᕙᒃᑐᑦ. ᓄᓇᓯᐅᑎᕋᓛᑦ ᐱᖓᓱᓂᒃ 
ᐊᒃᓴᓗᐊᓕᑦ. ᐊᖁᑎᖓ ᓯᕗᓂᐊᓃᖦᖢᓂ ᐊᑕᐅᓯᕐᒥᒃ 
ᒪᕐᕉᖕᓂᒡᓘᓐᓃᑦ ᐃᖅᑯᐊᓃᑦᑐᖃᕈᓐᓇᖅᖢᓂ. ᑕᒪᒃᑯᐊ 
ᓄᓇᓯᐅᑎᑦ ᑖᒃᓯᒋᔭᐅᒐᔪᒃᑐᑦ ᓇᕈᓇᒍᑕᐅᓪᓗᑎᒡᓘᓐᓃᑦ.

ᐅᓇ ᐃᓄᒃᑕᐅᑦ ᕇᐅ ᑎᔨᓂᐅᕈ, ᐳᕆᓯᐅᒥ. 
ᑕᐃᔭᐅᔪᖅ “ᖁᓛᓕᒃ ᐃᓄᒃᑕᐅᑦ” 
ᖁᓛᓄᐊᕐᕕᒃᓴᐅᖕᒪᑦ. ᐃᓄᐃᑦ ᐊᓪᓕᕐᒥ 
ᖁᓛᓂᓪᓘᓐᓃᑦ ᐃᑭᒪᔪᓐᓇᖅᑐᑦ. 
ᐃᓄᒃᑕᐅᑎᒃᑯᑦ ᐃᓄᐃᑦ ᓄᓇᓕᐸᐅᔭᓂ 
ᓇᒧᙵᕋᔭᖅᐸᒃᑐᑦ ᐅᕝᕙᓘᓐᓃᑦ ᐊᓯᐊᓄᑦ 
ᓄᓇᓕᖕᒧᙵᐅᔾᔪᑕᐅᕙᒃᑐᑦ.

ᐃᖕᒋᕐᕋᔾᔪᑏᑦ

ᐃᓄᒃᑕᐅᑦ ᐳᕆᓯᐅᒥ

 ᓄᓇᕐᔪᐊ
ᕐᒥ

 ᐃ

ᖏ
ᕐᕋᔾᔪᑎᑦ

 ᐃ

ᖏ
ᕐᕋᔾᔪᑎᑦ

ᓄᓇᒃᑰᕈᑎᑯᑖᑦ

ᓄᓇᒃᑰᕈᑎᑯᑖᒃ ᔭᐹᓐᒥ ᓄᓇᐅᑉ ᐊᑖᒎᕈᑦ ᑐᕌᓐᑐᒥ

ᐅᓇ ᓱᓇᒐᐅᔮᖅᑐᖅ ᓄᓇᒃᑰᕈᑎᑯᑖᒃ ᑑᑭᐅ, ᔭᐹᓐᒥ. 
ᐊᑎᖃᕈᑎᒋᔭᖓ ᑕᐃᒫᒃ ᓯᕗᐊ ᓱᓇᒐᐅᖅᑰᔨᖕᒪᑦ 
ᓱᒃᑲᓕᔪᒻᒪᕆᐊᓘᓪᓗᓂᓗ ᐃᖏᕐᕋᕙᒃᖢᓂ. 
ᓱᓇᒐᐅᔮᖅᑐᑦ ᓄᓇᒃᑰᕈᑎᑯᑖᑦ ᐃᖏᕐᕋᔪᓐᓇᖅᑐᑦ  
230 km/h-ᒧᑦ ᑎᑭᓪᓗᒍ. ᓱᒃᑲᓗᐊᕐᓂᑯᒧᑦ 
ᐃᖃᓗᖕᓂᑦ ᐸᖕᓂᖅᑑᕐᒧᑦ ᐅᖓᓯᒃᑎᒋᔪᒥᒃ 
ᐃᑲᕐᕋᐅᙱᑦᑐᒥᒃ ᑎᑭᑦᑐᓐᓇᖅᑐᖅ!

ᑖᓐᓇ ᓄᓇᐅᑉ ᐊᑖᒎᕈᑦ ᑐᕌᓐᑐ, ᑲᓇᑕᒥ. 
ᓄᓇᐅᑉ ᐊᑖᒎᕈᑦ ᐃᖏᕐᕋᕙᒃᑐᑦ ᓄᓇᐅᑉ 
ᐃᓗᐊᓂ ᐊᖅᑯᓯᐅᖅᑕᐅᓯᒪᔪᒃᑯᒃ. 
ᓱᒃᑲᓕᓪᓗᑎᒃ ᓇᒧᙵᕋᕈᓐᓇᖅᑐᑦ 
ᓄᓇᓕᐸᐅᔭᒥ.

ᐅᒥᐊᑦ

ᐅᒥᐊᕐᔪᐊᖅ ᐋᓐᐋᒃᑎᑲᒥ

ᐅᓇ ᐳᓚᕋᖅᑐᖅᓯᐅᑦ ᐅᒥᐊᕐᔪᐊᖅ ᐋᓐᐋᑎᑲᐅᑉ 
ᖃᓂᒋᔮᓂ. ᐊᒥᓱᐊᓗᖕᓂᒃ ᐃᓄᖃᕈᓐᓇᖅᑐᖅ. 
ᐊᔾᔨᓕᐅᕆᔨᓂᒃ, ᖃᐅᔨᓴᖅᑐᓕᕆᔨᓂᒃ, 
ᐳᓚᕋᖅᑎᓂᒡᓗ. ᐳᓚᕋᖅᑐᖅᓯᐅᑎᑦ ᐅᒥᐊᕐᔪᐊᑦ 
ᓇᓂᑐᐃᓐᓈᓗᒃ ᓄᓇᕐᔪᐊᕐᒥ ᐊᑐᖅᑕᐅᕙᒃᑐᑦ 
ᐃᓕᓐᓂᐊᖅᑐᓄᑦ ᕿᑲᖅᑐᓄᓪᓗ.

ᐃᖃᓗᒐᓲᑦ ᐅᒥᐊᖅ ᕕᐊᑦᓈᒻᒥ

ᑖᓐᓇ ᐃᖃᓗᒐᓲᑎᑐᖃᖅ ᐅᒥᐊᖅ ᕼᐊᓄᐃ, 
ᕕᐊᑦᓈᒻᒥ. ᐊᑐᖅᑕᐅᕙᒃᑐᖅ ᐃᒃᑲᑦᑐᒥ ᑰᖕᒥ. 
ᕿᔪᑯᑖᖕᒧᑦ ᐊᔭᐅᓵᖅᑐᖅ ᐃᖅᑲᖓᓄᑦ 
ᑎᑭᐅᒪᔪᒧᑦ ᓅᔾᔪᑎᖃᖅᐸᒃᑐᑦ. ᖃᔭᕐᒥᒃ 
ᐃᖅᑲᐃᓯᓇᖅᐸ?

ᓄᓇᒃᑰᕈᑎᑯᑖᑦ

ᓄᓇᐅᑉ ᐊᑖᒎᕈᑦ ᑐᕌᓐᑐᒥ

ᕿᒻᒥᕐᔪᐊᖅ ᒪᓐᒎᓕᐊᒥ

ᐋᓪᐹᑲ ᐳᕉᒥ 

ᑐᒃᑲᕆᐊᓖᑦ ᓇᑐᓚᓐᒥ

ᕿᒧᒃᓰᑦ ᓄᓇᕗᒻᒥ

ᐅᓇ ᕿᒻᒥᕐᔪᐊᖅ ᒍᐱ ᒪᖁᒍᓐᓇᙱᑦᑐᒥ, 
ᒪᓐᒎᓕᐊᒥ. ᒪᓐᒎᓕᐊᒥ ᕿᒻᒥᕐᔪᐊᑦ 
ᐃᖏᕐᕋᔾᔪᑕᐅᖃᑦᑕᖅᓯᒪᔪᑦ ᐃᓄᖕᓄᑦ 
ᐅᓯᔾᔪᑕᐅᓪᓗᑎᒡᓗ ᐊᕐᕌᒍᒐᓴᕐᔪᐊᓄᑦ ᐅᓪᓗᒥᓗ 
ᓱᓕ ᐊᑐᖅᑕᐅᕙᒃᖢᑎᒃ. 

ᐅᓇ ᐋᓪᐹᑲ ᓖᒪ, ᐳᕉᒥ. ᐳᕉᒥ ᐋᓪᐹᑲᐃᑦ 
ᐊᑐᖅᑕᐅᓲᑐᖃᐅᒻᒪᑕ ᐃᓄᖕᓂᒃ 
ᐱᖁᑎᓂᓪᓗ ᐅᓯᑲᖅᑕᕈᑕᐅᓪᓗᑎᒃ. 
ᐊᓪᐹᑲᐃᑦ ᐊᑐᖅᑕᐅᖃᑦᑕᕈᓐᓃᖅᑐᕕᓃᑦ 
ᐃᓄᖕᓄᑦ ᓄᒃᑕᕈᑕᐅᓪᓗᑎᒃ ᐊᐅᓚᐅᑎᓖᑦ 
ᐃᖏᕐᕋᔪᑎᑦ ᐱᒋᔭᐅᓂᖅᓴᐅᓕᕐᒪᑕ. 
ᒫᓐᓇ, ᐊᑐᖅᑕᐅᕙᓪᓕᐊᓕᕐᒥᔪᑦ ᐃᓄᖕᓄᑦ 
ᓄᒃᑕᕈᑕᐅᓪᓗᑎᒃ. 

ᐅᑯᐊ ᑐᒃᑲᕆᐊᓖᑦ ᐋᒻᔅᑐᑖᒻ, ᓇᑐᓚᓐᒥᑦ. ᐃᓄᐃᑦ 
ᓄᓇᕐᔪᐊᓕᒫᒥᑦ ᑐᒃᑲᕆᐊᓕᒃᐸᑦᑐᑦ!

ᐅᑯᐊ ᕿᒧᒃᓰᑦ ᓄᓇᕗᒻᒥ. ᐃᓄᐃᑦ 
ᐊᑯᓂᐊᓗᒃ ᕿᒧᒃᓯᖃᑦᑕᖅᓯᒪᓕᖅᑐᑦ 
ᓇᒧᖖᒐᕆᐊᖃᕌᖕᒐᒥᑦ. ᕿᒧᒃᓰᑦ 
ᓇᓂᓯᔪᓐᓇᖅᑐᑦ ᐊᖕᒋᕐᕋᒥ 
ᐱᖅᓯᕋᓗᐊᖅᑎᓪᓗᒍ! 

ᐆᒪᔪᑦ ᐃᖏᕐᕋᔾᔪᑎᑦ

ᐅᔾᔨᕈᓱᓚᐅᖅᓯᒪᕕᑦ ᓯᒡᒐᓕᐊᕕᓂᕐᓂᑦ  
ᖃᓄᖅ ᐅᓄᖅᑎᒋᖕᒪᖔᑕ ᒪᓂᕋᕐᒥ? 
ᐃᓚᖏᑦ ᐃᓱᒪᕙᖕᒪᑕ ᓯᒡᒐᓕᐊᕕᓂᖅ 

ᒥᑭᑦᑐᑯᓘᓂᖓᓄᑦ, ᐊᕙᑎᑦᑎᓐᓂᑦ 
ᓱᕈᐃᔪᓐᓇᖅᑐᕆᔭᐅᓇᑎᒃ. 

ᑭᓯᐊᓂ, ᓯᒡᒐᓕᐊᕕᓃᑦ ᓄᓇᕐᔪᐊᓕᒫᕐᒥ 
ᓴᓂᕆᔭᐅᒐᔪᖕᓂᖅᐹᑦ. ᓇᓚᐅᑦᑖᖅᑕᐅᓯᒪᔪᖅ 
4.5 ᑐᕆᓕᐊᓐᓂᑦ (4,500,000,000,000!) 
ᓯᒡᒐᓕᐊᖅᑐᖅᑕᐅᕙᑦᑐᑦ ᐊᕐᕌᒍᑕᒫᑦ ᒪᓂᕋᕐᒧᑦ 
ᐃᒋᑕᐅᑐᐃᓐᓇᖅᐸᒃᑐᑦ. 

ᓯᒡᒐᓕᐊᕕᓂᕐᓄᑦ 
ᓱᕈᕐᓃᑦ:  
ᒥᑭᑦᑐᑯᓘᒐᓗᐊᑦ, ᐊᑲᐃᓪᓕᐅᕐᔪᐊᕈᑕᐅᔪᑦ

!

ᓯᒡᒐᓕᐊᕕᓃᑦ 12-ᓄᑦ ᐊᕐᕌᒍᓄᑦ 
ᓄᖕᒍᒐᓱᐊᖅᐸᑦᑐᑦ ᑕᑯᒃᓴᐅᔪᓐᓃᖅᑐᑎᒃ. 
ᑭᓯᐊᓂ ᓱᓕ ᓄᖑᓯᒪᓕᕋᓗᐊᖅᐸᑦ, 
ᐊᕙᑎᑦᑎᓐᓄᑦ ᓱᓕ ᐊᑦᑕᕐᓇᕈᓐᓇᖅᑐᑦ. 

ᓯᒡᒐᓕᐊᕕᓃᑦ ᓄᖑᓕᕋᒥᒃ 
ᒥᑭᑦᑑᑕᐅᓕᖅᐸᒃᑐᑦ ᐊᐅᒃᑕᔫᑦ 
ᑕᐃᔭᐅᓪᓗᑎᒃ ᐊᐅᒃᑕᔫᕕᓂᕐᓗᑯᓂᒃ. 
ᐊᐅᒃᑕᔫᕕᓃᑦ ᒥᑭᑦᑑᑎᒻᒪᕆᑯᓗᐃᑦ ᐊᐅᒃᑕᔫᑦ 
ᐊᖏᒡᓕᒋᐊᕈᑎᒃᑯᑦ ᑭᓯᐊᓂ ᑕᑯᔭᒃᓴᐅᓪᓗᑎᒃ. 
ᐊᐅᒃᑕᔫᕕᓂᕐᓗᑯᖃᓕᖅᐸᒃᑐᑦ ᐊᖏᔪᑦ 
ᐊᐅᒃᑕᔫᑦ ᓱᕋᒃᐸᓪᓕᐊᓕᕌᖓᑕ 
ᓄᖑᑉᐸᓪᓕᐊᓪᓗᑎᒃ. 

ᖃᐅᔨᒪᕕᑦ?

ᐊᐅᒃᑕᔫᑦ ᓱᕋᑦᑎᕋᓱᒍᓐᓇᖅᑐᑦ 
ᐊᕐᕌᒍᓄᑦ ᕼᐋᓐᓇᓚᐅᓗᐊᖅᑐᓄᑦ. 
ᑕᐃᒫᒃ ᐱᒻᒪᕆᐅᕗᖅ 
ᐊᑐᒃᑲᓐᓂᕆᐊᒃᓴᖅ ᐊᒻᒪᓗ 
ᐊᑐᓗᐊᖅᑕᐃᓕᒪᓗᓂ ᐊᐅᒃᑕᔫᓂᒃ. 

ᐱᕕᐅᔪᖅ: World Wildlife Fund

ᓯᒡᒐᓕᐊᕕᓃᑦ ᓱᕋᑦᑎᓕᕌᖕᒐᒥ ᓱᕈᕐᓇᖅᑐᓂᒃ 
ᕿᒪᐃᕙᑦᑐᑦ. 

ᓯᒡᒐᓕᐊᑦ ᐃᓚᐅᖅᓯᒪᖕᒪᑕ ᓱᕈᕐᓇᖅᑐᓂᒃ 
ᓇᓂᔭᐅᔪᓐᓇᖅᑐᓂᒃ ᕚᑕᓕᓂᑦ, ᑲᓱᖕᓂᑦ 

ᐊᒥᐊᕈᑎᓂᓪᓗ. 

ᐴᒃᓴᖅ 
ᐊᕐᕌᒍᓄᑦ 20-ᓄᑦ

ᓱᕋᑦᑎᕋᓱᐊᕈᓐᓇᖅᑐᖅ. 

ᐃᒥᐅᑎ ᓱᓪᓗᓕᒃ 
ᐊᕐᕌᒍᓄᑦ 200-ᓄᑦ 

ᓱᕋᑦᑎᕋᓱᐊᕈᓐᓇᖅᑐᖅ. 

ᐸᓂᑲᑦ ᑳᐱᓄᑦ 
ᐊᕐᕌᒍᓄᑦ 30-ᓄᑦ 

ᓱᕋᑦᑎᕋᓱᐊᕈᓐᓇᖅᑐᖅ.

ᐊᐅᒃᑕᔫᑦ ᐃᒥᖃᐅᑏᑦ 
ᓱᕋᑦᑎᕋᓱᐊᕈᓐᓇᖅᑐᑦ 
ᐊᕐᕌᒍᓄᑦ 450-ᓄᑦ.

ᓯᒡᒐᓕᐊᕕᓃᑦ ᓄᓇᓕᓐᓂᑐᐊᖕᒍᖕᒋᑦᑐᖅ 
ᓇᓂᔭᐅᓲᑦ, ᑭᓯᐊᓂ ᓇᑎᕐᓇᒥ, ᑰᖕᓂ, 
ᑕᓯᕐᓂ ᐃᒪᕕᒻᒥᓗ. ᑐᑭᖃᖅᑐᖅ 
ᐊᐅᒃᑕᔫᕐᓗᑯᑦ ᐃᓚᐅᕈᑎᓪᓗ 
ᓇᓂᔭᐅᔪᓐᓇᖅᓯᖃᑦᑕᖅᐳᑦ ᓄᓇᒥ 
ᓄᓇᕋᐃᑦ ᐸᐅᕐᖕᒐᐃᓪᓗ ᐱᕈᕐᕕᒋᓲᖕᒋᓐᓂᑦ, 
ᐃᒫᓂ ᐃᒥᓲᑦᑎᓐᓂ, ᐃᒪᕕᒻᒥᓪᓗ 
ᐃᖃᓗᒐᓱᒡᕕᒋᓲᑦᑎᓐᓂ, ᐊᒻᒨᒪᔪᖅᑕᓕᖕᓂ, 
ᓇᑦᑏᑦ ᕿᓚᓗᒐᐃᓪᓗ ᐃᓂᖕᒋᓐᓂ. 

ᓴᓂᕕᒡᔪᐊᕐᓇᐅᑎᓪᓗᒍ ᐃᒪᕕᒻᒥ, 
ᓯᒡᒐᓕᐊᕕᓃᑦ ᐊᒥᓲᓛᖕᒍᖃᑦᑕᖅᑐᑦ. 
ᐃᒪᕕᒻᒥ ᓴᓂᕕᔾᔪᐊᕐᓇᐃᑦ ᓄᓇᕗᒻᒥᑎᑐᑦ 
ᓴᓂᕕᒡᔪᐊᕐᓇᑎᑐᑐᐃᓐᓇᐅᔪᖅ, ᑭᓯᐊᓂ 
ᓄᓇᓕᓕᒫᓂᐅᕙᑦᑐᖅ. 

ᐊᐅᒃᑕᔫᕐᓗᑯᑦ ᐃᓚᐅᕈᑎᓪᓗ 
ᓯᒡᒐᓕᐊᕕᓂᕐᓃᖖᒑᖅᑐᑦ ᐊᑦᑕᕐᓇᖅᑐᑦ 
ᐱᕈᖅᑐᓄᑦ ᐆᒪᔪᕐᓄᓪᓗ. ᓯᒡᒐᓕᐊᕕᓃᑦ 
ᐊᑦᑕᕐᓇᕈᓐᓇᕐᖕᒐᑕ ᐆᒪᔪᕐᓄᑦ 
ᓂᕿᐅᓱᕆᔅᓯᔪᓐᓇᕐᒪᑕ. ᓯᒡᒐᓕᐊᕕᓃᑦ 
ᓇᓂᔭᐅᖃᑦᑕᖅᓯᒪᖕᒪᑕ ᐆᒪᔪᐃᑦ 
ᐊᕿᐊᕈᖕᒋᓐᓂ ᓲᕐᓗ ᑎᖕᒥᐊᓂᑦ 
ᑑᑐᓂᓪᓗ. ᓯᒡᒐᓕᐊᕕᓃᑦ ᓱᕋᑦᑎᖅᐸᑕ 
ᐊᐅᒃᑕᔫᕐᓗᑯᓄᑦ, ᓂᕆᔭᐅᔪᓐᓇᕐᒪᑕ 
ᐃᒫᓂᒥᐅᑕᓄᑦ, ᐃᖃᓗᖕᓄᓪᓘᓐᓃᑦ.  
ᐊᖏᓂᖅᓴᓄᑦ ᐆᒪᔪᓄᑦ, ᓲᕐᓗ ᑎᖕᒥᔾᔭᓄᑦ, 
ᐃᖃᓗᖕᓄᑦ, ᐊᕐᕕᓄᑦ, ᕿᓚᓗᒐᕐᓄᑦ, 
ᓂᕆᔭᐅᕙᒃᖢᑎᒃ ᑕᒪᒃᑯᐊ ᒥᑭᓐᓂᖅᓴᑦ 
ᐆᒪᔪᑦ. ᖃᖓᙳᖅᐸᑦ, ᐊᐅᒃᑕᔫᕐᓗᑯᑦ 
ᓄᐊᑉᐸᓪᓕᐊᕙᒃᑐᑦ ᑖᒃᑯᐊ ᐊᖏᓂᖅᓴᑦ 
ᑎᒥᖏᓐᓂ ᐋᓐᓂᐊᓕᕈᑎᒋᓗᓂᔾᔪᒃ 
ᑐᖁᔾᔪᑎᒋᓗᓂᔾᔪᒡᓘᓐᓃᑦ. 

ᐊᐅᒃᑕᔫᕐᓗᑯᑦ ᐊᑦᑕᕐᓇᖅᑐᓪᓗ 
ᐃᓚᐅᕈᑎᑦ ᓯᒡᒐᓕᐊᓃᑦᑐᑦ 
ᐱᐅᙱᑦᑐᐊᓘᒃᐸᑕ ᐊᕙᑎᑦᑎᓐᓄᑦ, 
ᑕᐅᑐᙳᐊᓕᕆᑦ ᖃᓄᖅ ᑎᒥᑦᑎᓐᓄᑦ 
ᐱᐅᙱᑎᒋᔪᓐᓇᕐᒪᖔᑕ!

ᐃᑲᔪᕈᓐᓇᖅᐳᑎᑦ ᓯᒡᒐᓕᐊᕕᓃᑦ ᒪᓂᖅᑲᒧᑦ 
ᐃᒋᑕᐅᑐᐃᓐᓇᖃᑦᑕᕐᓂᐊᙱᒻᒪᑕ ᓱᕈᐃᓗᑎᒃ 
ᐊᕙᑎᑦᑎᓐᓂᒃ. ᑕᑯᒍᕕᑦ ᐃᒋᑦᑎᓕᒑᓕᖅᑐᒥᒃ 
ᓯᒡᒐᓕᐊᕕᓂᕐᒥᒃ, ᐅᖃᐅᔾᔨᔪᓐᓇᖅᑐᑎᑦ 
ᓯᓚᒦᑦᑐᒧᑦ ᐊᐅᒪᐃᖅᓯᕕᖕᒧᑦ ᐃᒋᑦᑎᖔᖁᔨᓗᑎᑦ. 
ᖃᐅᔨᒪᔭᖃᕈᕕᑦ ᓱᒡᒐᓕᐊᖅᑐᓗᐊᖅᑕᐃᓕᓇᓱᒃᑐᒥᒃ 
ᓄᖅᑲᕋᓱᒃᑐᒥᒡᓘᓐᓃᑦ, ᓄᖅᑲᖅᐸᑦ 
ᐃᖅᑲᐃᑎᑦᑐᓐᓇᖅᑕᑦ, ᐃᑲᔪᕐᓂᖃᕐᓂᖓᓂᒃ 
ᓯᒡᒐᓕᐊᑦ ᑭᖕᒥᕕᖏᓐᓂᒃ ᓴᓂᖃᖅᑕᐃᓕᓂᕐᒧᑦ.  

ᓄᓇᓕᔅᓯᓐᓂ ᓴᓂᓕᖅᐸᑕ ᓴᓂᖃᑕᐅᔪᓐᓇᖅᑐᑎᑦ 
ᓄᐊᑦᑎᓗᑎᑦ ᓯᒡᒐᓕᐊᕕᓂᕐᓂᒃ ᐊᓯᖏᓐᓂᒡᓗ 
ᓴᓂᕐᓂᒃ. ᒥᑭᑦᑐᑯᓘᖅᑰᔨᔫᒐᓗᐊᕐᒥᒃ 
ᐃᑲᔪᕐᓂᖃᕈᓐᓇᖅᐳᑎᑦ ᓲᕐᓗ ᖃᑦᑖᕐᔪᕕᓂᕐᒥᒃ 
ᓯᓚᒧᐊᖅᓯᓗᑎᑦ ᐃᒋᑦᑎᕕᐅᖃᑦᑕᕐᓂᐊᖅᑐᒥᒃ.  
ᐃᖅᑲᐅᒪᓂᐊᖅᐳᑎᑦ ᓯᒡᒐᓕᐊᒥ 
ᓴᓂᒃᑯᕕᒻᒨᖅᓯᔭᕆᐊᖃᖕᒋᓐᓇᕕᑦ.  
ᐊᐅᒪᖃᖅᑲ ᓱᓕ ᐃᑭᒍᓐᓇᕐᒪᑦ.  

ᓄᓇᓕᖕᓂ ᓴᓂᕐᓂᖅ! 

ᐃᒡᓗᓕᖕᒥ ᓄᓇᓕᖕᒥ ᓴᓂᖅᑎᓪᓗᒋᑦ, 
ᓄᓇᓕᖕᒥᐅᑦ ᓄᐊᑦᑎᓚᐅᖅᓯᒪᔪᑦ 
57,000 ᐅᖓᑖᓃᑦᑐᓂᒃ 
ᓯᒡᒐᓕᐊᕕᓂᕐᓂᒃ, ᐅᖁᒪᐃᓐᓂᖃᖅᖢᓂ 
57 kg-ᓂᒃ. ᐃᓚᖏᓐᓂᒃ ᐃᓐᓇᕐᓂᒃ 
ᐅᖁᒪᐃᓐᓂᖅᓴᖅ! ᐊᑕᐅᓯᖅ ᐃᓄᒃ 
ᓄᐊᑦᑎᓚᐅᖅᑐᖅ 10 000-ᖏᓃᑦᑐᓂᒃ 
ᓯᒡᒐᓕᐊᕕᓂᕐᓂᑦ! 

ᑭᐅᖅᑕᖅᑐᒧᑦ ᐅᓯᑲᖅᑕᕐᓂᖅ  
ᐊᑭᑐᔫᕗᖅ.  ᓂᕿᑦ, ᐃᒡᓗᒃᓴᑦ, 
ᐅᖅᓱᐊᓗᒃ, ᐊᒻᒪᓗ ᐊᓯᖏᑦ ᐱᒻᒪᕆᐅᔪᑦ 

ᑎᑭᓵᖑᕙᒃᑐᑦ ᓄᓇᕗᒻᒧᑦ ᐊᑭᑐᔪᐊᓘᕙᒃᐳᑦ. 
ᐊᑭᑦᑐᕈᑎᒋᕙᒃᑕᖏᑦ ᓱᓇᑐᐃᓐᓇᑦ ᐱᔾᔪᑎᖃᖅᐳᑦ 
ᐅᖓᓯᒃᑐᒥᑦ ᐱᔭᕆᐊᖃᖅᐸᖕᒪᑕ ᖃᖓᑕᓲᒃᑯᑦ 
ᐅᒥᐊᕐᔪᐊᒃᑯᓪᓗ ᐅᑭᐅᖅᑕᖅᑐᒥ ᓄᓇᓕᖕᓄᑦ. 
ᐃᓱᒪᒋᔭᐅᕙᓕᕆᕗᕐᓕ ᐅᓯᖃᖅᑕᐅᑎᑦ 
ᐳᓪᓚᓖᑦ ᓱᓇᑐᐃᓐᓇᕐᓂᒃ ᐃᓄᖕᓂᓪᓗ 
ᐅᓯᑲᖅᑕᐅᑎᑦᑎᐊᕙᐅᓂᖅᓴᐅᓱᒋᔭᐅᓪᓗᑎᒃ 
ᐅᑭᐅᖅᑕᖅᑐᒧᑦ.

ᓱᓇᐅᕙᑦ ᐅᓯᖃᖅᑕᐅᑎᑦ ᐳᓪᓚᓖᑦ?ᓱᓇᐅᕙᑦ ᐅᓯᖃᖅᑕᐅᑎᑦ ᐳᓪᓚᓖᑦ?
ᐅᓯᑲᖅᑕᐅᑎᑦ ᐳᓪᓚᓖᑦ ᖃᖓᑕᓲᖑᕗᑦ 
ᐳᓪᓚᖃᐅᑎᕐᔪᐊᖃᖅᑐᑎᒃ ᐊᖁᕝᕕᖓᑕ 
ᖁᓛᒍᑦ. ᑖᓐᓇ ᐳᓪᓚᒋᓲᖓ ᐅᕿᓐᓂᖅᓴᐅᕗᖅ 
ᐊᓂᕐᓂᖃᕐᓇᖅᑐᒥᑦ. ᑕᐃᒪᐃᓐᓂᖓᓄᑦ 

ᐅᓯᑲᖅᑕᐅᑎ ᐳᓪᓚᓕᒃ ᖃᖓᑦᑕᕈᓐᓇᖅᐳᖅ  
ᐊᒻᒪᓗ ᖃᖓᑕᔪᓐᓇᖅᐳᖅ ᐳᕕᒐᖅᑎᑐᑦ.

ᐅᓯᑲᖅᑕᐅᑎᑦ ᐳᓪᓚᓖᑦ ᓯᕗᓪᓕᖅᐹᒥ 
ᐅᓇᑕᕕᒡᔪᐊᖅᑐᖃᖅᑎᓪᓗᒍ 
ᐊᑐᖅᑕᐅᓕᖅᑐᕕᓂᐅᔪᑦ. ᐅᓯᑲᖅᑕᖃᑦᑕᖅᑐᕕᓃᑦ 
ᖄᖅᑕᔫᓂᒃ ᕿᖖᒍᒻᒥᒐᕐᕕᐅᖃᑦᑕᖅᑐᕕᓂᐅᓪᓗᑎᒡᓗ 
ᐊᑭᕋᖏᓐᓂᒃ ᕿᓂᕈᑕᐅᓪᓗᑎᒃ. ᐊᕐᕌᒍᖏᓐᓂ 
1920 ᐊᒻᒪᓗ 1930, ᐅᓯᑲᖅᑕᐅᑎᑦ ᐳᓪᓚᓖᑦ 
ᐊᐅᓪᓚᔭᒍᑕᐅᖃᑦᑕᖅᑐᕕᓃᑦ ᐃᓄᖕᓄᑦ 
ᓇᒧᑐᐃᓐᓇᖅ. ᐃᑳᕐᕕᒃᓴᐅᕗᕐᓘᓐᓃᑦ ᐊᑦᓛᓐᑎᒃ 
ᐃᒪᕕᖓ ᐅᓯᑲᖅᑕᐅᑎᒧᑦ ᐳᓪᓚᓕᖕᒧᑦ.

ᐅᓯᑲᖅᑕᐅᑎᑦ ᐳᓪᓚᓖᑦ ᐊᑐᖅᑕᐅᖃᑦᑕᕈᓃᖅᑐᕕᓃᑦ 
ᖃᖓᑕᓲᖃᓕᖅᑎᓪᓗᒍ ᓱᒃᑲᓂᖅᓴᓂᒃ 
ᐊᑦᑕᕐᓇᙱᓐᓂᖅᓴᓂᒡᓗ. ᒫᓐᓇᓕ, ᓴᓇᔭᐅᓯᒪᓂᖏᑦ 
ᐱᖁᑎᖏᓪᓗ ᓄᑖᖑᓕᖅᑎᓪᓗᒋᑦ 
ᐊᑐᕋᒃᓴᙳᖅᐸᓪᓕᐊᒃᑲᓐᓂᓕᕆᕗᑦ.

ᓄᓇᕗᑦ

14



ᐅᓯᑲᖅᑕᐅᑎᑦ ᐳᓪᓚᓖᑦ ᐊᑐᖅᑕᐅᕙᒃᐳᑦ 
ᓅᑎᕆᔾᔪᑕᐅᓪᓗᑎᒃ ᓱᓇᒃᑯᑖᖏᓐᓂᒃ 
ᐅᓇᑕᖅᑎᒃᑯᑦ ᓯᓚᓐᓂᐊᕐᕕᖕᓄᓪᓗ ᓲᕐᓗ  
Alert-ᒧᑦ, ᑖᓐᓇ ᖁᑦᑎᖕᓂᖅᐹᖑᖃᑕᐅᔪᒥ 
ᕿᑭᖅᑕᒦᑦᑐᖅ ᓄᓇᕗᒻᒥ.

ᐅᓯᑲᖅᑕᐅᑎᑦ ᐳᓪᓚᓖᑦ 
ᐊᑐᕐᓂᖃᒻᒪᕆᒃᑲᔭᕆᕗᑦᑕᐅᖅ 
ᐅᔭᕋᖕᓂᐊᖅᑎᓄᑦ. ᐅᔭᕋᖕᓂᐊᖅᑎᑦ ᓄᓇᕗᒻᒥ 
ᐊᖅᑯᑎᓕᐅᕆᐊᖃᓲᖑᖕᒪᑕ ᓄᓇᕗᒻᒥ 
ᓅᑎᕆᔭᕆᐊᖃᓲᖑᖕᒪᑕ ᐱᓕᕆᔾᔪᑎᖏᓐᓂᒃ, 
ᓂᕿᓂᒃ, ᐃᖅᑲᓇᐃᔭᖅᑎᓂᒡᓗ 
ᐅᔭᕋᖕᓂᐊᕐᕕᖕᒧᑦ. ᑕᒪᒃᑯᐊ ᐊᑭᑐᔪᒻᒪᕆᐊᓘᕗᑦ, 
ᐅᔭᕋᖕᓂᐊᕐᕕᓕᐅᖅᑐᓄᓪᓗ ᐲᖅᓯᔭᕆᐊᖃᕈᑕᐅᕗᑦ 
ᐊᖏᔪᐊᓗᖕᒥᒃ ᑮᓇᐅᔭᓕᐅᕈᑎᒋᓇᓲᑕᐅᓪᓗᓂ. 
ᐅᔭᕋᖕᓂᐊᖅᑎᑦ ᐊᑐᖃᑦᑕᓕᖅᐸᑕ 
ᐅᓯᑲᖅᑕᐅᑎᓂᒃ ᐳᓪᓚᓕᖕᓂᒃ ᐱᓇᓱᐊᖅᑕᖏᑦ 
ᐊᑭᑭᓪᓕᕚᓪᓕᕋᔭᖅᑐᒃᓴᐅᕗᑦ. ᐅᔭᕋᖕᓂᐊᕐᕕᖕᒧᑦ 

ᐊᖅᑯᑎᓕᐊᖑᕙᒃᑐᑦ ᐊᑦᑐᐃᓂᖃᕈᓐᓇᕐᒪᑕ 
ᑐᒃᑐᓂᒃ ᑕᔾᔪᐊᑎᓪᓗᒋᑦ ᐅᓯᑲᖅᑕᐅᑎᑦ ᐳᓪᓚᓖᑦ 
ᐊᑦᑐᐃᓂᑭᓐᓂᖅᓴᐅᒐᔭᖅᐳᑦ.

ᖃᖓᑭᐊᕐᖓᐃ?ᖃᖓᑭᐊᕐᖓᐃ?
ᒫᓐᓇ ᐅᑭᐅᖅᑕᖅᑐᒥ ᐅᓯᑲᖅᑕᐅᑎᑦ 
ᐳᓪᓚᓖᑦ ᐊᑐᖅᑕᐅᒐᔭᕐᓂᖏᑦ 
ᐃᓱᒪᒋᔭᐅᕙᓪᓕᐊᓕᑕᐃᓐᓇᖅᐳᖅ. ᑭᒃᑯᒐᓚᐃᑦ 
ᐱᓇᓱᐊᖅᑏᑦ ᓯᓚᕐᔪᐊᒥ ᖃᐅᔨᓴᖅᐸᓪᓕᐊᕗᑦ 
ᖃᓄᖅ ᓴᓇᓯᒪᔪᑦ ᐱᐅᓛᖑᒐᔭᕐᒪᖔᑕ 
ᐅᑭᐅᖅᑕᖅᑐᒥ ᐊᑐᕆᐊᖓ. ᑭᓯᐊᓂᓕ 
ᖃᖓᑦᑎᐊᖅ, ᑕᑯᖃᑦᑕᓕᕐᓂᐊᖅᑐᒃᓴᐅᕗᓯ 
ᐅᓯᑲᖅᑕᐅᑎᕐᔪᐊᕌᓗᖕᓂᒃ ᐳᓪᓚᓕᖕᓂᒃ 
ᓄᓇᑦᓯᓐᓄᑦ ᑎᑭᖃᑦᑕᓕᕐᓂᖅᐸᑕ! 

ᐅᑯᐊ ᑕᕝᕙ ᐊᑲᐅᔾᔪᑎᒋᒐᔭᖅᑕᖏᑦ 
ᐅᓯᑲᖅᑕᐅᑎᑦ ᐳᓪᓚᓖᑦ ᐊᑐᖅᑕᐅᒃᐸᑕ 
ᐅᑭᐅᖅᑕᖅᑐᒥ:

	z ᐊᖅᑯᑎᓕᐅᕆᐊᖓ ᐅᑭᐅᖅᑕᖅᑐᒥ 
ᑲᒪᒋᑦᑎᐊᕆᐊᖓᓗ ᐊᑭᑐᔪᒻᒪᕆᐊᓘᕗᖅ.

	z ᐅᑭᐅᒃᑯᑦ ᓯᑯᒥ ᐊᖅᑯᑎᓕᐅᖅᐸᒃᑐᓂ, 
ᑕᒪᒃᑯᐊ ᓯᑯᒥ ᐊᖅᑯᑎᓕᐊᖑᕙᒃᑐᑦ 
ᓄᖑᓴᕋᐃᓪᓕᕙᓪᓕᐊᕗᑦ ᓯᓚ 
ᐅᖅᑰᓯᕙᓪᓕᐊᓕᖅᑎᓪᓗᒍ. ᐊᓯᖏᓐᓂᓪᓕ 
ᐃᒪᖅ ᖁᐊᖃᑦᑕᙱᑦᑐᒥ, ᓯᑯᒃᑯᑦ 
ᐊᖅᑯᑎᓕᐅᖅᑐᖃᖅᐸᙱᓚᖅ.

	z ᓄᓇᓕᖕᓂ ᒥᑦᑕᕐᕖ ᒥᑭᑦᑑᒐᓗᐊᑦ 
ᐅᓯᑲᖅᑕᐅᑎᒧᑦ ᐳᓪᓚᓕᖕᒧᑦ ᒥᕝᕕᒃᓴᐅᕗᑦ.

	z ᐅᓯᑲᖅᑕᐅᑎᑦ ᐳᓪᓚᓖᑦ ᐊᖏᓂᖅᓴᒥᒃ 
ᐅᓯᓕᕈᓐᓇᖅᐳᑦ ᖃᖓᑕᓲᓂᒃ. 

ᐃᓚᖏᑦ ᐊᖏᓂᖅᓵᓗᐃᑦ ᐅᓯᑲᖅᑕᐅᑎᑦ 
ᐅᓯᔪᓐᓇᒻᒪᕆᒃᐳᑦ ᒪᕐᕉᖕᓂᒃ ᐱᖓᓱᓂᒡᓘᓐᓃᑦ 
ᐃᓪᓗᓂᒃ ᓴᓇᓯᒪᔭᕇᖅᑐᓂᒃ!

	z ᐅᓯᑲᖅᑕᐅᑎᑦ ᐳᓪᓚᓖᑦ ᓂᐅᕕᐊᒃᓴᐅᕙᒃᑐᓂᒃ 
ᐅᑭᐅᖅᑕᖅᑐᒥ ᐊᑭᑭᓪᓕᕚᓪᓕᕈᑕᐅᔪᓐᓇᖅᐳᑦ.

	z ᐅᓯᑲᖅᑕᐅᑎᑦ ᐳᓪᓚᓖᑦ ᓱᕋᐅᔾᔨᓐᓂᕋᓗᐊᖅᐸᑕ 
ᖃᖓᑕᓗᑎᒃ ᑲᑕᒃᑕᐅᑎᒋᒐᔭᖖᒋᓚᑦ 
ᓇᒧᑐᐃᓐᓇᐸᓗᒡᓗ ᒥᒍᓐᓇᖅᐳᑦ.

	z ᐅᓯᑲᖅᑕᐅᑎᑦ ᐳᓪᓚᓖᑦ ᖃᖓᑐᐃᓐᓇᑦᑎᐊᖅ 
ᐊᑐᕋᒃᓴᐅᕗᑦ. ᓯᑯᒃᑰᕆᐊᑐᖖᒋᓚᑦ ᐃᒫᒍᓪᓗ. 

	z ᐅᓯᑲᖅᑕᐅᑎᑦ ᐳᓪᓚᓖᑦ 
ᐅᖅᓱᖅᑐᓗᐊᙱᓐᓂᖅᓴᐅᕗᑦ ᐊᓯᖏᓐᓂᒃ 
ᐅᓯᖃᖅᑕᐅᑕᐅᕙᒃᑐᓂᒃ ᒫᓐᓇ, ᓲᕐᓗ 
ᖁᓛᒎᓕᖕᓂᑦ.

ᓱᖕᒪᑦ ᐃᓚᖏᑦ ᐅᓯᑲᖅᑕᐅᑎᓂᒃ ᐳᓪᓚᓕᖕᓂᒃ  ᓱᖕᒪᑦ ᐃᓚᖏᑦ ᐅᓯᑲᖅᑕᐅᑎᓂᒃ ᐳᓪᓚᓕᖕᓂᒃ  
ᐅᑭᐅᖅᑕᖅᑐᒥ ᐊᑐᖅᑕᐅᒐᔭᖅᐸᑦ?ᐅᑭᐅᖅᑕᖅᑐᒥ ᐊᑐᖅᑕᐅᒐᔭᖅᐸᑦ?

ᓄᓇᕗᑦ

ᐊᖅᐲᑦ ᒥᑭᑦᑐᑯᓗᐃᑦ ᓰᕐᓇᖅᑐᑦ ᐱᕈᓲᑦ 
ᒪᓴᖕᓂᒃ ᐃᒪᖅᓱᖕᓂᒡᓗ. ᐱᕈᓲᑦ ᓇᑲᖃᖅᑐᓂᒃ 
ᐊᒥᑦᑐᕐᓂᒃ ᓄᓇᒧᑦ ᖃᓂᑦᑐᓂᒃ ᐅᖃᐅᔭᖏᓪᓗ 
ᐊᐅᐸᖅᑐᑎᒃ ᐆᔭᐅᔭᐅᓪᓗᑎᒡᓗ. ᐸᐅᕐᖓᐃᑦ 
ᑖᒃᑯᐊ ᓄᓂᕙᒐᔅᓴᐅᓕᓲᑦ ᐋᒡᒌᓯᒥ. 
ᐸᐅᕐᖓᖅ ᐊᐅᐸᖅᓯᒃᐸᑦ ᖃᖅᑯᐊᕐᓇᕐᓗᓂᓗ, 
ᐱᔭᕇᖖᒋᑦᑐᖅ. ᓈᒻᒪᒃᓯᔭᕌᖓᑕ 
ᓂᕆᔭᒃᓴᕈᖅᑐᑎᒡᓗ, ᐊᖅᐲᑦ ᖁᖅᓱᐊᖓᓲᑦ, 
ᐃᔅᓯᖃᖅᑐᑎᒃ, ᓰᕐᓇᑲᓪᓚᒃᑐᑎᒃ, ᓰᕐᓇᖅᑐᑎᒡᓗ. 
ᑐᖁᓕᓗᐊᕌᖓᑕ, ᐊᕿᓪᓕᓲᑦ. ᐊᖅᐱᑦ 
ᕙᐃᑕᒥᓐ C-ᓕᐊᓗᐃᑦ ᐃᓕᖕᓄᓪᓗ ᐱᐅᓪᓗᑎᒃ.

ᐊᒥᓱᑦ ᐊᖅᐱᖕᓂᒃ 
ᒥᖑᐊᓕᐅᕈᒪᓲᖑᔪᑦ. ᑖᒃᑯᐊ 
ᐸᐅᕐᖓᐃᑦ ᒪᕕᓐᓕᐅᕈᑕᐅᔪᓐᓇᕐᒥᔪᑦ, 
ᓕᐅᕈᑕᐅᔪᓐᓇᕐᒥᔪᑦ, ᐸᓚᐅᒑᓕᐅᖅᑐᓄᑦ 
ᐆᑎᕆᔪᓄᓪᓗ. ᐊᖅᐲᑦ ᒪᒪᖅᑐᐊᓘᖕᒥᔪᑦ 
ᐸᐃᓕᐊᖑᓪᓗᑎᒃ ᐸᓚᐅᒑᓕᐅᖅᑐᓄᓪᓗ 
ᐃᓚᓕᐅᔾᔭᐅᓪᓗᑎᒃ. ᐃᓚᓕᐅᑎᔪᓐᓇᕐᒥᔭᑎᑦ 
ᐸᐅᕐᖓᐃᑦ ᐊᓗᓕᐅᕐᓗᑎᑦ ᑐᒃᑑᑉ 
ᑐᓐᓄᖓᓂᒃ ᓇᑦᑎᐅᓪᓘᓐᓃᑦ 

ᐅᖅᓱᖓᓂᒃ ᐊᑯᑦᑎᓗᑎᑦ. 
ᐊᖅᐱᖁᑏᑦ ᐅᖃᐅᔭᖏᑦ 

ᐸᓂᖅᑎᑕᐅᓗᑎᒃ 
ᑏᓕᐅᕈᑕᐅᔪᓐᓇᖅᑐᑦ. 
ᖃᓄᒃᑲᓐᓂᖅ 
ᐊᖅᐱᖕᓂᒃ 
ᐊᑐᕈᓐᓇᖅᐱᑦ? 

	z 1 ᐃᕐᖑᓯᖅ ᓴᐅᕐ ᑯᕇᒻ (ᐃᒻᒧᕐᓘᑦ, 
ᐱᖃᖖᒋᒃᑯᕕᑦ, ᐊᑐᕈᓐᓇᖅᑐᑎᑦ 1 
ᐃᒻᒧᒃ ᐃᓚᖃᕐᓗᓂ 1 ᐊᓘᑎᖅᐸᒃ 
ᖃᑯᖅᑕᖅ ᕕᓂᒍ.

	z 1 ½ ᐊᓘᑎᖅᐸᒃ ᓕᐊᒪᓐ ᐃᔅᓯᖓ 
ᐅᕝᕙᓘᓐᓃᑦ ᓕᐊᒪᓐ ᐊᕝᕙᖓ, 
ᐃᔅᓯᖓ. 

	z 1 ᐊᓘᑎᕋᓛᖅ ᐳᕙᓪᓚᖅᑯᑎᕐᓘᑦ 
(ᐳᕙᓪᓚᖅᑯᑎᕐᓘᑦ)

	z 4 ᐃᕐᖑᓯᑦ ᐸᓚᐅᒑᔅᓴᖅ 

	z 2 ᐊᓘᑎᕋᓛᖅ ᐳᕙᓪᓚᖅᑯᑦ

	z ¾ ᐃᕐᖑᓯᖅ ᓱᑲᖅ 

	z 1 ᐊᓘᑎᕋᓛᖅ ᑕᕆᐅᖅ 

	z ¼ ᐊᓘᑎᕋᓛᖅ ᑯᕇᒻᖓ 
ᑖᕐᑕᕐ (ᑕᐃᒪᐃᑦᑐᖃᖖᒋᒃᑯᕕᑦ 
ᐊᑐᕈᓐᓇᖅᑐᑎᑦ ½ ᐊᓘᑎᕋᓛᖅ 
ᖃᑯᖅᑕᖅ ᕕᓂᒍ) 

	z 1 ᐃᕐᖑᓯᖅ ᐊᖅᐲᑦ 

	z 1 ᐃᕐᖑᓯᖅ ᑕᕆᐅᖃᖖᒋᑦᑐᖅ 
ᒪᑕ, ᓂᒡᓕᓇᕐᔪᐊᖅᑐᖅ 
ᑭᑉᐹᕆᑦᑐᕋᓛᖑᓗᑎᒃ.

	z 1 ᒪᓐᓂᒃ

1.	 ᐃᒐ ᐆᓇᖅᓯᑎᓪᓗᒍ 350°F.

2.	 ᐅᖅᓱᖅᑎᒐᓛᓪᓗᒍ ᓯᕙᓛᓕᐅᕈᑦ ᐆᑦᑎᓯ. 

3.	 ᒪᒃᑲᐅᔭᕋᓛᒧᑦ, ᑲᑎᓪᓗᒋᑦ ᐃᒻᒧᕐᓘᑦ, ᓕᐊᒪᓐ ᐃᔅᓯᖓ, ᐊᒻᒪ ᐳᕙᓪᓚᖅᑯᕐᓘᑎ. ᓴᓂᕐᕙᕐᓗᒋᑦ. 
*ᖃᐅᔨᒪᒋᑦ: ᐃᒻᒧᒻᒥᒃ ᐊᑐᕈᕕᑦ ᐊᒻᒪ ᕕᓂᒍᒥᒃ ᐃᒻᒧᕐᓘᑎᐅᖖᒋᑦᑐᒥᒃ, ᑲᑎᒃᑭᒃ 5 ᐃᑲᕐᕌᕈᓯᓂᒃ 
ᕿᑲᖅᑎᓪᓗᒋᒃ ᑲᑎᓪᓗᒍ ᓕᐊᒪᓐ ᐃᔅᓯᖓ ᐊᒻᒪ ᐳᕙᓪᓚᖅᑯᑎᕐᓘᑦ.

4.	 ᒪᒃᑲᐅᔭᑯᔅᓱᖕᒧᑦ, ᑲᑎᓪᓗᒋᑦ ᐸᓚᐅᒑᔅᓴᖅ, ᐳᕙᓪᓚᖅᑯᑦ, ᓱᑲᖅ, ᑕᕆᐅᖅ, ᐊᒻᒪ ᑯᕇᒻᖓ ᑖᕐᑕᕐ. 
ᐃᓚᓕᐅᑎᓕᕐᒥᓗᒋᑦ ᐊᖅᐲᑦ ᐃᖑᓪᓗᒋᑦ.

5.	 ᒪᑕ ᐃᓚᓕᐅᑎᓗᒍ ᐸᓚᐅᒑᔅᓴᔭᓕᖕᒧᑦ ᑲᑎᓯᒪᔪᓄᑦ. ᓯᖃᓕᓕᕐᓗᒋᑦ ᐸᓚᐅᒑᕈᔪᓕᐅᖅᑐᓄᑦ 
ᐃᖑᑦᑎᔾᔪᑕᐅᓲᒧᑦ ᐅᓗᐸᓗᕈᓘᔮᖅᑐᓄᑦ ᐊᒡᒐᖕᓄᓪᓘᓐᓂᑦ. ᐊᒡᒐᑎᑦ ᐊᑐᕈᕕᒋᑦ, ᓂᒡᓕᓇᖅᑐᒧᑦ 
ᐃᒥᕐᒧᑦ ᐃᕐᕈᓚᐅᕐᓗᒋᑦ ᒪᑕ ᐃᖑᖃᓯᐅᑎᖅᑳᖏᓐᓂᕐᓂᒃ. ᒪᐅᓇᑐᐊᑎᑦ ᐊᑐᕐᓗᒋᑦ. ᑕᐃᒫᒃ ᒪᑕ 
ᓂᒡᓕᓇᐃᓐᓇᕐᔪᐊᕐᓂᐊᖅᑐᖅ. ᖃᓄᐃᖖᒋᑦᑐᖅ ᐸᐅᕐᖓᐃᑦ ᖃᒐᖅᑐᖃᕋᓗᐊᖅᐸᑕ.

6.	 ᒪᓐᓂᒃ ᐃᖑᖃᓯᐅᑎᓕᕐᓗᒍ ᐸᓚᐅᒑᔅᓴᔭᓄᑦ. ᐃᓚᓕᐅᑎᓕᕐᓗᒍ ᐃᒻᒧᕐᓘᑦ ᐃᖑᓚᕐᓗᒋᓪᓗ. 
ᐃᖑᑕᐃᑦ ᐸᓂᖅᑑᔮᕐᓂᐊᖅᑐᖅ ᓂᕕᖓᐅᖅᑐᖃᖅᑑᔮᕐᓗᓂ. ᐃᖑᓗᐊᖅᑕᐃᓕᐅᒃ.

7.	 ᑭᐴᑉ ᖄᖓ ᐸᓚᐅᒑᔅᓴᔭᓕᕐᓗᒍ. ᐃᖑᑕᐃᓪᓗ ᑕᒪᐅᖓ ᐃᓕᓗᒍ. ᓇᕿᑎᕐᓗᒍ ᐊᒡᒐᖕᓄᑦ 
ᑲᑎᓐᓇᓱᐊᕐᓂᖓᓂ.

8.	 ᐊᕕᓪᓗᐊᕐᓗᒍ ᐃᖑᑕᐃᑦ ᐊᑐᓂᓗ ᓯᖓᕐᓗᒋᒃ ᐊᒻᒪᓗᕐᓗᑎᒃ ᐃᔾᔪᓂᖃᕐᓗᑎᒃ ½ in.

9.	 ᑖᒃᑯᐊ ᐊᒻᒪᓗᖅᑐᑦ ᓯᖓᖅᓯᒪᔪᑦ ᐱᖓᓲᔪᖅᑐᑦ ᑕᐃᒫᓪᓗᐊᖅᑐᒡᒍᑎᓂᒃ ᐊᕕᒃᑐᕐᓗᒋᑦ. ᑖᒃᑯᐊᓗ 
ᐲᖅᑕᑎᑦ ᓯᕙᓛᓕᐅᕈᒻᒧᑦ ᐃᓕᐅᖅᑲᕐᓗᒋᑦ. 

10.	 ᐆᓪᓗᒋᑦ 15-18 ᐃᑲᕐᕌᕈᓯᓂᒃ, ᓯᕙᓛᓕᐅᕈᑦ ᐃᓪᓗᐊᓄᖔᖅ ᐅᐃᔾᔭᓪᓚᒃᑎᓪᓗᒍ 8 ᐃᑲᕐᕌᕈᓯᑦ 
ᓈᑉᐸᑕ, ᓯᓇᕐᔪᖏᑦ ᑲᔪᕈᓯᑉᐸᑕ. ᐸᓚᐅᒑᓕᐊᑎᑦ ᓂᒡᓕᑦᑎᕐᓗᒋᑦ 10ᓂᒃ ᐃᑲᕐᕌᕈᓯᕐᓂᒃ 
ᒪᒪᑕᓕᕐᓗᒋᑦ ᒪᑕᓕᕐᓗᒋᑦ ᒥᖑᐊᓕᕐᓗᒋᓪᓘᓐᓃᑦ.  

(ᓴᓇᓲᑦ 12ᓂᒃ ᐸᓚᐅᒑᓂᒃ)

ᓇ ᒥᑐᐃᓐᓈᕋᓗᐊᕈᕕᑦ ᓄᓇᕗᒻᒥ, ᖃᐅᔨᒪᑦᑎᐊᖅᑐᒃᓴᐅᕗᑎᑦ 
ᐊᐳᑎᐅᑉ ᒥᒃᓵᓄᑦ. ᐅᑯᐊᓕᑭᐊᖅ ᑐᓴᐅᒪᕕᒋᑦ ᐊᐳᑎᐅᑉ 
ᒥᒃᓵᓄᑦ ᖃᓄᐃᓕᖓᔪᓐᓇᕐᓂᖏᑦ?

ᐊᔾᔨᒌᑦ ᖃᓐᓃᑦ
ᑐᓴᐅᒪᔪᒃᓴᐅᕗᑎᑦ ᖃᓐᓃᑦ 
ᐊᔾᔨᒌᒍᓐᓇᙱᓐᓂᖏᓐᓂᒃ. ᑕᒪᓐᓇ ᓱᓕᙱᑦᑐᖅ! 
ᖃᐅᔨᓴᖅᑏᑦ ᑲᑎᖅᓱᐃᖃᑦᑕᖅᓯᒪᕗᑦ ᖃᓐᓂᕐᓂᒃ 
ᐊᔾᔨᒌᑦᑐᒡᒍᑎᓂᒡᓗ ᑕᑯᓲᖑᕗᑦ.

ᐊᐅᐸᖅᑐᖅ ᐊᐳᑦ
“ᐅᐊᑕᒥᐊᓕᓐ ᐊᐳᑦ” ᑐᑭᖃᖅᐳᖅ ᐊᐅᐸᖅᑐᒥᒃ 
ᐊᐅᐸᕈᔪᒃᑐᒥᓪᓘᓐᓃᑦ ᑕᖅᓴᖅᑖᓲᒥᒃ ᐊᐳᒻᒥᒃ ᐊᐅᔭᒃᑯᑦ 
ᓴᖅᑭᓲᒥᒃ ᖃᖅᑲᐃᑦ ᐊᐅᔪᐃᑦᑐᖏᑕ ᐃᓚᖏᓐᓂᒃ. ᑕᐃᒫ 
ᑕᖅᓴᖅᑖᓲᖑᕗᖅ ᐊᐳᑦ ᐊᖃᔭᐃᑦ ᓂᓪᓕᓇᖅᑐᒥᒃ ᐊᐳᒻᒥ 
ᐊᐅᑉᐸᓪᓕᐊᔪᒥᒃ ᐱᕈᓕᕌᖓᑕ. ᑕᐃᒪᐃᑦᑐᖅ ᐊᐳᑦ 
ᖃᑯᖅᑕᐅᓲᖅ ᑭᓯᐊᓂ ᑐᑎᓪᓗᒍ ᐅᕝᕙᓗ ᑎᓯᑦᑎᑎᑦᑐᒍ 
ᑕᖅᓴᑖᓲᖅ ᐊᓯᕈᖅᑐᓂ. ᐊᐅᐸᕈᔪᒃᑐᒥᒃ ᐅᕝᕙᓗ ᐊᐅᐸᖅᑐᒥᒃ 
ᑕᖅᓴᑖᓲᖅ!

ᐊᐳᑎᐅᑉᐊᐳᑎᐅᑉᐊᐳᑎᐅᑉ
ᒥᒃᓵᓄᑦ ᑐᓴᕈᒥᓇᖅᑐᑦᒥᒃᓵᓄᑦ ᑐᓴᕈᒥᓇᖅᑐᑦᒥᒃᓵᓄᑦ ᑐᓴᕈᒥᓇᖅᑐᑦ

ᖃᓄᑎᒋ ᐊᐱᓲᖑᕙ?
ᐃᓱᒪᓚᐅᖅᓯᒪᕕᑦ ᖃᓄᑎᒋ ᐊᖏᑎᒋᔪᒥᒃ ᐊᐱᓲᖑᖕᒪᖔᑦ ᓄᓇᕐᔪᐊᓕᒫᒥ ᐊᕐᕌᒍᑕᒫᑦ? ᑖᔅᓱᒪ 
ᑭᒡᒍᑎᖓ ᐊᒥᓱᕕᔾᔪᐊᕌᓘᕗᑦ. ᖃᐅᔨᓴᖅᑎᓄᑦ ᑲᖐᒋᔭᐅᕗᖅ ᐊᕐᕌᒍᑕᒫᕉᖅ 1 ᓯᐊᑉᑎᓕᐃᐊᓂ 
ᑲᑕᓲᖑᕗᑦ ᖃᓐᓃᑦ. ᑖᓐᓇ ᓈᓴᐅᑎᐊᓗᒃ ᑎᑎᕋᕈᑦᑎᒍᑦ, ᐃᒪᐃᑦᑑᕗᖅ:

1 000 000 000 000 000 000 000 000

ᖃᓐᓂᑯᒃᓱᐊᓗᒃ!
ᐊᖏᓛᖅ ᓇᓂᔭᐅᓯᒪᔪᖅ 
ᓇᓗᓇᐃᖅᑕᐅᓪᓗᓂ ᖃᓐᓂᖅ 
ᐊᖏᓂᖃᖅᐳᖅ 38cm-ᒥᒃ ᓴᓂᒧᑦ. 
ᑕᐃᓐᓇ ᖃᓐᓂᖅ ᐊᖏᓂᖅᓴᐅᕗᖅ 
ᐆᑦᑑᑎᔅᓯᓐᓂᒃ! ᒫᓐᑖᓇᒥ, ᐊᒥᐊᓕᒐᐃᑦ 
ᓄᓈᓂ, ᑖᓐᓇ ᖃᓐᓂᖅ ᑲᑕᒃᑐᕕᓂᖅ 
ᐱᖅᓯᖅᑎᓪᓗᒍ ᔮᓐᓄᐊᕆ 1887-ᒥ.

ᖃᓐᓃᑦ 
ᓴᓇᒪᓂᖏᑦ
ᖃᐅᔨᒪᕕᑦ ᖃᓐᓂᓕᒫᑦᑎᐊᑦ 6-ᓂᒃ 
ᓯᓇᕐᔪᖃᖅᑐᐃᓐᓇᐅᓂᖏᓐᓂᒃ? 
ᑕᐃᒪᐃᑉᐳᑦ ᐱᔾᔪᑎᒋᓪᓗᒍ 
ᐃᒥᖅ ᖁᐊᓲᖑᖕᒪᑦ ᖃᓐᓂᖅ 
ᓂᓚᙳᖅᑐᓂ 6-ᓂᒃ 
ᓯᓇᕐᔪᒃᑖᕐᓂᐅᓴᑐᐃᓐᓇᖅᑐᑦ.

ᐊᐳᒻᒧᑦ ᒥᓪᓘᑎᕕᒡᔪᐊᕐᓂᖅ
2016-ᒥ, ᓵᔅᑲᑑᓐᒥᐅᑦ ᓴᔅᑳᑦᑐᐊᓐᒥ, 
ᐊᒥᓲᓛᖑᓚᐅᖅᐳᑦ ᐊᐳᒻᒧᑦ ᒥᓪᓘᑎᔪᐊᓗᐃᑦ. 
7,600-ᖑᓗᐊᖅᑐᑦ ᑲᑎᑦᑐᕕᓂᐅᕗᑦ ᐊᐳᒻᒧᑦ 
ᒥᓪᓘᑎᓂᐊᕐᓗᑎᒃ!



ᑐᓴᓚᐅᖅᓯᒪᔭᒃᓴᕆᔭᐃᑦ, 
ᐅᕝᕙᓘᓐᓃᑦ ᖃᐅᔨᒪᔭᖃᖅᑐᑎᑦ 
ᐃᓕᓐᓂᐊᕆᐊᖅᓯᒪᓚᐅᖅᓯᒪᔪᒥᒃ ᓄᓇᕗᑦ 

ᓯᕗᓂᒃᓴᕗᒻᒧᑦ. ᐋᑐᐊᒥ ᓯᓚᑦᑐᖅᓴᕐᕕᐅᔪᖅ 
ᐃᓄᖕᓄᑦ ᒪᒃᑯᒃᑐᓄᑦ. ᓄᓇᕗᑦ ᓯᕗᓂᒃᓴᕗᑦ 
ᐊᕐᕌᒍᒥᒃ ᐊᑕᐅᓯᕐᒥᒃ ᐃᓕᓐᓂᐊᖅᑕᐅᔪᓐᓇᖅᐳᖅ, 
ᐃᓕᓐᓂᐊᖅᑏᑦ ᑲᔪᓯᔪᓐᓇᕐᒥᔪᑦ ᐱᔪᒪᑉᐸᑕ 
ᐊᐃᑉᐹᓂᒃ ᐊᕐᕌᒍᒥ ᐃᓕᓐᓂᐊᕈᒪᒃᐸᑕ 
ᖁᑦᑎᖕᓂᖅᓴᒥᒃ ᐃᓄᐃᑦ ᒥᒃᓵᓄᑦ ᐃᓕᓐᓂᐊᕈᒻᒥᒃ. 
ᓄᓇᕗᑦ ᓯᕗᓂᒃᓴᕗᒻᒥ, ᐃᓕᓐᓂᐊᕈᓐᓇᖅᐳᑎᑦ 
ᓄᓇᕗᖖᒍᖅᐸᓪᓕᐊᓕᕐᓂᕕᓂᕐᒥᒃ, 
ᐊᔪᕈᓐᓃᖅᓴᓗᑎᓪᓗ ᒥᖅᓱᕐᓂᕐᒥᒃ ᐅᓗᓕᐅᕐᓂᕐᒥᒃ, 
ᐃᓄᒃᑎᑐᓪᓗ ᐃᓕᓐᓂᐊᕐᓗᑎᑦ.

ᐊᐱᖅᓱᕈᓐᓇᓚᐅᕋᑦᑕ ᐃᓕᓐᓂᐊᕇᕐᓂᑯᓂᒃ 
ᓄᓇᕗᑦ ᓯᕗᓂᒃᓴᕗᒻᒥ ᖃᓄᐃᓚᐅᕐᒪᖔᑦ! 
ᖃᐅᔨᒋᐊᕆᑦ! 

ᖃᓄᐃᑦᑑᕙ 
ᓄᓇᕗᑦ 

ᓯᕗᓂᒃᓴᕗᒻᒥ? 

ᖃᓄᐃᑦᑑᕙ ᖃᓄᐃᑦᑑᕙ 
ᓄᓇᕗᑦ ᓄᓇᕗᑦ 

ᓯᕗᓂᒃᓴᕗᒻᒥ?ᓯᕗᓂᒃᓴᕗᒻᒥ?  

ᐃᓕᖅᑯᓯᖅᐳᑦ

ᐱᓇᓱᐊᓯᓚᐅᖅᓯᒪᔪᖓ ᓄᓇᕗᑦ ᓯᕗᓂᒃᓴᕗᒻᒧᑦ 
ᑐᑭᓯᔪᒪᕐᔪᐊᖏᓐᓇᓲᖑᒐᒪ ᖃᓄᖅ ᓄᓇᕗᑦ 
ᐱᖖᒍᕐᓂᕐᒪᖔᑦ ᐱᖅᑯᓯᑦᑕᓗ ᒥᒃᓵᓄᑦ 
ᐃᓕᑦᑎᔪᒪᓪᓗᖓ. ᐃᓕᑦᑎᕐᔪᐊᓚᐅᖅᑐᖓ ᐊᕐᕌᒎᖕᓂᒃ 
ᒪᕐᕉᖕᓂᒃ ᐃᓄᐃᑦ ᐱᖅᑯᓯᖏᓐᓂᒃ ᓄᓇᕗᑦ 
ᓯᕗᓂᒃᓴᕗᒻᒥ ᐃᓅᓯᓕᒫᖅ ᐃᓕᓚᐅᖖᒋᑕᓐᓂᒃ. 
ᓄᓇᕗᑦ ᓯᕗᓂᒃᓴᕗᑦ ᐱᒋᐊᕈᑎᑦᑎᐊᕙᐅᓚᐅᖅᐳᖅ 
ᑐᑭᓯᔪᓐᓇᕐᓂᐊᕋᒪ ᓇᑭᖖᒑᖅᓯᒪᓂᓐᓂᒃ 
ᑭᓇᐅᓂᓐᓄᓪᓗ ᐱᕚᓪᓕᕈᑕᐅᓪᓗᓂ. 
ᐊᓪᓗᕆᐊᕐᕕᒃᑎᐊᕙᐅᓚᐅᖅᑐᓂᓗ 
ᓯᓚᑦᑐᖅᓴᕐᕕᕐᔪᐊᒧᑦ ᐱᕙᒌᔭᖅᑐᖓ. 

ᓯᕗᓪᓕᖅᐹᒥ ᐊᕐᕌᒍᒥ, ᐃᓕᑦᑎᕚᓪᓕᕐᔪᐊᓚᐅᖅᑐᖓ 
ᑲᓇᑕᐅᑉ ᐃᓄᖏᓐᓂᒃ, ᓱᕐᓗ ᐱᒻᒪᕆᐅᒋᔭᖏᓐᓂᒃ, 
ᓄᓇᕘᑉ ᐱᖖᒍᖅᐸᓪᓕᐊᓂᖓᓂᒃ, ᐃᓄᒃᑎᑐᑦ 
ᐅᖃᐅᓯᕐᓂᒃ, ᐊᓯᖕᒋᓐᓂᒡᓗ. ᐊᒡᒐᖕᓄᑦ 
ᐱᓕᕆᓂᕐᒥᒃ ᐱᓕᕆᑎᑕᐅᖃᑦᑕᓚᐅᖅᑐᒍᑦ, 
ᓲᕐᓗ ᐃᒋᕐᕈᑎᑐᖃᓕᐅᖅᑐᑕ, ᐊᓐᓄᕋᔾᔨᐅᖅᑐᑕ, 
ᐃᖖᒋᕆᐅᖅᓴᓪᓗᑕ ᒧᒥᕆᐅᖅᓴᓪᓗᑕ ᐃᓄᐃᑦ 
ᐃᖖᒋᐅᓯᖏᓐᓂᒃ.

ᑐᒡᓕᐊᓂ ᐊᕐᕋᒍᒥ ᐃᓕᓐᓂᐊᓕᖅᑎᓪᓗᖓ, 
ᐃᓕᑦᑎᓚᐅᖅᑐᖓ ᓄᓇᕗᑦ ᐊᖏᕈᑎᒥᒃ 
ᐃᓅᓯᖏᓐᓂᒃ, ᒐᕙᓕᕆᔾᔪᓯᖏᓐᓂᒃ ᐃᓄᐃᑦ 
ᓄᓇᕐᔪᐊᒥᐅᖃᑎᑦᑕ. ᐃᓕᓐᓂᐊᖅᑎᓪᓗᑕ, 
ᐃᓕᑦᑎᓚᐅᕆᕗᖓ ᐋᓐᓂᖅᓯᒪᓂᕐᒥᒃ ᐃᓄᐃᑦ 
ᐃᓅᓯᖏᓐᓂᒃ, ᓲᕐᓗ ᐊᖏᕐᕋᖃᖅᑎᑕᐅᓪᓗᑎᒃ 
ᐃᓕᓐᓂᐊᕆᐊᕐᓃᑦ, ᓄᒃᑎᖅᑕᐅᓂᕕᓃᑦ, 
ᐋᓐᓂᖅᓯᓂᐅᒻᒪᑕ ᓂᐸᐃᓕᑎᑦᑎᓯᒪᓪᓗᑎᒡᓗ 
ᐃᓄᖕᓂᒃ ᑭᖑᕚᕇᓂᒃ. ᐃᓕᑦᑕᕆᐊᖓ 
ᐱᔭᕐᓂᓚᐅᖏᑦᑐᑦ, ᑭᓯᐊᓂ ᐊᑐᓪᓚᑦᑖᖅᑐᕕᓃᑦ, 

ᑭᓯᐊᓂ ᓄᓇᕗᑦ ᓯᕗᓂᒃᓴᕗᑦ 
ᐊᑦᑕᕐᓇᖏᑦᑐᒃᑯᑦ ᑲᑉᐱᐊᓇᖏᑦᑐᒃᑯᑦ 
ᐃᓕᓐᓂᐊᕐᕕᒃᑎᐊᕙᒃ.

ᓄᓇᕗᑦ ᓯᕗᓂᒃᓴᕗᑦᑎᒍᑦ, 
ᐃᓄᖖᒍᖅᐹᓪᓕᓚᐅᖅᐳᖓ. 
ᐋᑐᐊᒧᑦ ᓄᒃᑎᓚᐅᖅᐳᖓ 
ᐃᓕᓐᓂᐊᕇᕋᒪ ᐃᓕᓐᓂᐊᕐᕕᐊᓗᖕᒥ, 
ᐃᓕᑦᑕᐅᑎᒋᔭᕆᐊᖃᓚᐅᖅᐳᖓ 
ᓄᓇᓕᕐᔪᐊᒥ ᐊᓯᐅᔾᔭᐃᖅᓯᒪᓂᕐᒥᒃ 
ᓇᒻᒥᓂᕐᓗ ᑲᒪᒋᔭᕆᐊᖃᓕᕐᓂᒥᒃ. 
ᓄᓇᕗᑦ ᓯᕗᓂᒃᓴᕗᑦ 
ᒪᑐᐃᖅᓯᓚᐅᕆᕗᖅ 
ᓯᕗᓂᑦᑎᓐᓂᒃ ᐃᖅᑲᓇᐃᔮᒃᓴᓐᓄᑦ. 

ᐃᓕᓐᓂᐊᕇᖅᓯᒪᓕᖅᑎᓪᓗᖓ ᓄᓇᕗᑦ 
ᓯᕗᓂᒃᓴᕗᒻᒥ, ᐃᓕᓐᓂᐊᓚᐅᖅᐳᖓ ᑳᕐᓪᑕᓐ 
ᓯᓚᑦᑐᖅᓴᕐᕕᔾᔪᐊᖓᓂ ᓄᓇᖃᖅᑳᖅᓯᒪᔪᓄᑦ 
ᐃᑲᔪᕆᐊᒃᑲᓐᓂᕐᓂᕐᒥᒃ. 

ᐅᓪᓗᒥ, ᐃᖅᑲᓇᐃᔮᖃᓕᖅᑐᖓ ᐃᓕᖅᑯᓯᒃᑯᑦ 
ᑐᖅᑲᖅᑕᕐᕕᐅᓪᓗᖓ ᑐᖖᒐᓱᒡᕕᖓᓂᒃ 
ᐃᓄᐃᑦ, ᑮᓐᓇᐅᔾᔭᒃᓴᓇᓱᐊᖅᑎᐅᓇᑎᒃ 
ᑎᒥᐅᔪᑦ. ᐱᓕᕆᖃᑎᒋᕙᒃᑕᒃᑲ ᐃᓄᐃᑦ 
ᐋᑐᕚᒥ ᐃᓕᓐᓂᐊᒃᑲᓐᓂᕈᒪᔪᑦ 
ᐃᖅᑲᓇᐃᔭᓕᕈᒪᔪᓪᓗ. ᐱᓕᕆᖃᑕᐅᕙᒃᑭᕗᖓ 
ᐅᖃᓪᓚᐅᑕᐅᓂᐊᖅᑐᓂᒃ ᓴᓇᓪᓗᖓ 
ᐅᖃᓪᓚᒋᐊᖅᑐᖅᐸᒃᑭᓪᓗᖓᓗ ᐃᓄᖕᓂᒃ 
ᐅᔾᔨᖅᓱᖅᐹᓪᓕᕐᓂᕐᒥᒃ ᒐᕙᒪᒃᑯᓐᓄᑦ 
ᑎᒥᐅᔪᓄᓪᓗ. ᖁᔭᓕᔪᖓ ᐃᓄᐃᑦ 
ᓄᓇᓕᖏᓐᓄᑦ ᑐᓂᓯᔪᓐᓇᕋᒪ. 

ᓄᓇᕗᑦ ᓯᕗᓂᒃᓴᕗᒃᑯᑦ 
ᐃᓕᓴᐃᑐᐃᓐᓇᖅᓯᒪᖖᒋᓚᖅ 
ᖃᐅᔨᒪᓂᕐᒥᒃ ᐃᓄᐃᑦ ᐊᑐᓚᐅᖅᑕᖏᓐᓂᒃ 
ᐱᓪᓚᕆᐅᒋᔭᖏᓐᓂᒡᓗ, 
ᖁᓱᖏᓐᓂᖅᓴᐅᓕᖅᑐᖓ ᐃᓅᓪᓗᖓ. 
ᐅᔾᔨᕈᓱᒃᑲᒪ ᓴᖖᒋᔪᐊᓗᖕᓂᒃ 
ᓴᐱᓕᖅᓴᕋᐃᖏᑦᑐᓃᖖᒑᖅᑐᓂᒃ 
ᐃᓕᖅᑯᓯᖃᕋᒪ, ᑕᐃᒫᓪᓗ 
ᖃᐅᔨᒪᑐᐃᓐᓇᕐᓂᐊᖖᒋᓚᕋ. ᐃᓄᐃᑦ ᐊᒥᓱᓂᒃ 
ᐊᒃᓱᕉᑎᓂᒃ ᐊᑐᖅᓯᒪᖕᒪᑕ, ᐅᐱᒍᓱᒃᐳᖓ 
ᒪᐅᖖᒐᖃᑕᐅᒐᒪ. 

ᓄᓇᓕᖓ: ᒥᑦᑎᒪᑕᓕᒃ

ᐃᓕᓐᓂᐊᕇᖅᑐᕕᓂᖅ ᓄᓇᕗᑦ 
ᓯᕗᓂᒃᓴᕗᒻᒥ 2018

ᐃᖅᑲᓇᐃᔭᖅᑐᖅ ᑐᖖᒐᓱᕝᕕᖓᑦ 
ᐃᓄᐃᑦ, ᑮᓐᓇᐅᔾᔭᒃᓴᓇᓱᐊᖅᑎᐅᓇᑎᒃ 
ᐃᓄᐃᑦ ᑎᒥᖓᑦ

ᔭᔅᑎᓐ ᒥᐅᓪᑕᓐ

ᐃᓕᖅᑯᓯᖅᐳᑦ

ᓄᓇᕗᑦ ᓯᕗᓂᒃᓴᕗᒻᒥ ᐃᓕᓐᓂᐊᖅᑎᓪᓗᖓ 
2016ᒥ, ᐃᓕᓐᓂᐊᕐᕕᐊᓗᖕᒥ 
ᐃᓕᓐᓂᐊᕇᕋᑖᑦᑎᐊᓚᐅᖅᑐᖓ. 
ᖃᐅᔨᒪᓚᐅᖏᑦᑐᖓ ᖃᓄᐃᑦᑐᒥᒃ 
ᐃᖅᑲᓇᐃᔮᖃᓛᕐᒪᖔᕐᒪ ᑭᓯᐊᓂᓕ 
ᖃᐅᔨᒪᓚᐅᖅᑐᖓ ᓄᓇᒐ 
ᕿᒪᑦᑕᐅᑎᒋᔪᒪᓚᐅᖅᑕᕋ ᐃᓕᓐᓂᐊᕇᑐᐊᕈᒪ.

ᐃᓕᓐᓂᐊᕐᕕᐊᓗᖕᒥ ᐃᓕᓐᓂᐊᕐᓂᖅ 
ᐱᔭᕐᓂᓚᐅᖏᒻᒪᑦ ᐅᕙᓐᓄᑦ. 
ᐃᓕᓐᓂᐊᕈᓯᕆᒋᐊᒃᓴᖅ, ᐱᒡᒐᓚᐅᖏᑦᑐᖓ. 
ᑭᓯᐊᓂ ᐃᓱᒪᒃᑯᑦ ᐱᔭᕐᓂᓚᐅᖏᒻᒪᑦ. 
ᖃᐅᔨᓚᐅᕋᒪ ᐅᖁᒪᐃᑦᑐᒃᑰᖅᑐᖓ 
ᐊᔾᔭᕋᓐᓂᕐᓇᑎᒡᓗ. ᐃᓱᒪᒃᑯᑦ ᐃᓱᐊᕐᓇᕐᓇᓂ. 
ᓄᓇᕗᑦ ᓯᕗᓂᒃᓴᒧᑦ ᐱᓇᓱᐊᓕᓚᐅᖅᑐᖓ 
ᐱᒋᐊᑦᑎᐊᒃᑲᓂᕈᒪᓪᓗᖓ.

ᓄᓇᕗᑦ ᓯᕗᓂᒃᓴᕗᑦ ᑕᐃᒪᐃᑦᑎᐊᕐᓇᓚᐅᖅᐳᖅ. 
ᐊᖏᖅᑕᐅᒐᒪ ᓄᒃᑎᓛᕐᓂᓐᓄᑦ 
ᐱᕙᒌᔭᓕᓚᐅᖅᐳᖓ. ᐋᑐᐊᒧᑦ ᑎᑭᓚᐅᖅᐳᖓ 
ᐃᓕᑦᑐᒪᓪᓗᖓ ᐱᒋᐊᑐᐃᓐᓇᕆᐊᖃᓕᖅᑐᖓᓗ. 
ᐃᓕᓐᓂᐊᖃᑎᒃᑲ ᖃᐅᔨᒪᓇᒋᑦ 
ᓄᓇᓕᒡᔪᐊᕌᓗᖕᒥᐅᑕᐅᓚᐅᖅᓯᒪᓇᖓᓗ. 
ᖃᐅᔨᒪᖏᓐᓂᕋ ᐃᓱᒪᒋᓚᐅᖅᑕᕋ, ᑭᓯᐊᓂ 
ᐊᓯᐅᑦᑕᐅᑎᒋᓚᐅᖅᑐᖅ.

ᐃᖅᑲᓇᐃᔭᖅᑎᖏᑦ ᓄᓇᕗᑦ ᓯᕗᓂᒃᓴᕗᑦ 
ᐱᐅᕐᔪᐊᓚᐅᖅᑐᑦ ᐃᓕᓐᓂᐊᖅᑎᓂᒃ 
ᐊᖏᕐᕋᖅᓯᒪᔫᔮᖅᑎᑦᑎᓪᓗᑎᒃ 
ᐃᓕᓐᓂᐊᕐᕕᖕᒥᓪᓗ ᑐᖖᒐᓇᖅᑎᑦᑎᓪᓗᑎᒃ. 

ᐱᖃᓐᓇᕆᔭᖅᑕᕆᓚᐅᖅᑕᒃᑲ 
ᐃᓅᓯᓕᒫᕐᒨᖓᓂᐊᖅᑐᑦ. 
ᐃᓕᓐᓂᐊᖅᑕᕗᑦ ᓲᕐᓗ 
ᐋᖅᑭᒃᓱᒐᐅᑉ ᐃᓚᑰᓂᖓᓄᑦ 
ᓈᒻᒪᓚᐅᖅᑐᖅ ᐃᓄᐃᑦ 
ᐃᓕᖅᑯᓯᖏᓐᓂᒃ. 
ᐃᓕᑦᑎᓚᐅᖅᓯᒪᓇᖓ 
ᓄᓇᕗᑖᕐᓂᕐᒥᒃ, ᐃᓄᐃᓪᓗ 
ᐊᑐᓚᐅᖅᑕᖏᓐᓂᒃ, 
ᑖᒃᑯᓂᖓ ᐃᓕᑦᑎᓂᖅ 
ᐃᓕᑦᑐᒪᓕᖅᐹᓪᓕᕈᑎᒋᓚᐅᖅᐸᒃᑲ, 
ᐱᓇᓱᐊᕈᑎᒋᓕᓚᐅᕐᒥᔭᒃᑲ 
ᒪᓕᒐᓕᕆᓂᕐᒥᒃ ᐃᓕᓐᓂᐊᕐᓂᕐᒥᒃ. 
ᒫᓐᓇ ᐊᕐᕌᒍᖓᓂᒃ 

ᐱᖓᔪᖓᓐᓃᓕᖅᑐᖓ ᓄᓇᕗᑦ 
ᒪᓕᒐᓕᕆᔨᐅᓂᕐᒥᒃ ᐃᓕᓐᓂᐊᑐᓂᒃ. ᓄᓇᕗᑦ 
ᓯᕗᓂᒃᓴᕗᒻᒧᑦ ᐃᓕᓐᓂᐊᓚᐅᖏᒃᑯᒪ, 
ᒪᓕᒐᓕᕆᔨᐅᓂᕐᒥᒃ ᐃᓕᓐᓂᐊᕋᔭᖏᑦᑐᖓ.

ᓄᓇᓕᖓ: ᑲᖏᖅᖠᓂᖅ

ᐃᓕᓐᓂᐊᕇᖅᑐᕕᓂᖅ ᓄᓇᕗᑦ 
ᓯᕗᓂᒃᓴᕗᒻᒥ 2018

ᒫᓐᓇ ᐃᓕᓐᓂᐊᖅᑐᖅ ᓄᓇᕗᒻᒥ 
ᒪᓕᒐᓕᕆᔨᐅᓂᕐᒥᒃ ᓄᓇᕗᑦ 
ᓯᓚᑦᑐᖅᓴᕐᕕᖓᓂ

ᑕᕐᕋᓕᒃ ᐃᐊᑯᓪᔅ

ᓄᓇᕗᑦ ᓯᕗᓂᒃᓴᕗᑦ ᐃᓅᓯᓐᓂᒃ 
ᐱᐅᓯᕚᓪᓕᖅᑎᑦᑎᓯᒪᕗᖅ. ᐱᕈᖅᓴᓚᐅᖅᓯᒪᒐᒪ 
ᓄᓇᓕᕐᔪᐊᒥ ᐃᓅᓪᓗᖓ, ᑕᓗᕈᒃᑯᑎᓪᓗᒍ 
ᐃᓕᖅᑯᓯᕋ ᐊᒃᑐᐊᓇᖓᓗ ᓯᕗᓕᑦᑎᓐᓄᑦ 
ᒪᖖᒍᑦᑎᓄᓪᓗ. ᐃᑉᐱᒋᓯᒪᕙᒃᑲ ᑭᖑᕚᕇᓄᑦ 
ᐋᓐᓂᖅᓯᒪᓃᑦ ᖃᐅᑕᒫᑦ ᑐᑭᓯᐅᒪᓇᒍᓗ 
ᑭᓲᒻᒪᖔᑦ.

ᐃᓕᓐᓂᐊᕐᕕᐊᓗᖕᒥᒃ ᐃᓕᓐᓂᐊᕇᕋᒪ 
ᒪᕐᕉᖕᓂᓪᓗ ᐊᕐᕌᒍᓕᒃ ᐃᕐᓂᕋ 
ᑭᖑᓂᓐᓃᑦᑐᓂ, ᓄᓇᕗᑦ ᓯᕗᓂᒃᓴᕗᒻᒧᑦ 
ᐱᓇᓱᐊᓕᓚᐅᖅᓯᒪᕗᖓ ᑐᑭᓯᔪᒪᓪᓗᖓ 
ᓇᑭᙶᖅᓯᒪᖕᒪᖔᕐᒪ. ᓄᓇᕗᑦ ᓯᕗᓂᒃᓴᕗᒻᒧᑦ 
ᐃᓕᓐᓂᐊᓕᖅᑎᓪᓗᖓ, ᑐᑭᓯᓕᓚᐅᖅᓯᒪᕗᖓ 
ᐋᓐᓂᖅᓯᒪᓂᖅ ᐃᓚᖕᓄᑦ ᐊᑐᖅᑕᐅᓂᑯ 
ᑭᓲᖕᒪᖔᑦ. ᐱᒋᐊᓕᓚᐅᖅᓯᒪᕗᖓ 
ᐅᑎᖅᑎᓐᓇᓱᒃᑐᒍ ᐃᓕᖅᑯᓯᕋ 
ᐊᑕᐅᓯᐅᓈᖅᑎᑦᑐᒍ, ᐱᖃᓐᓇᕆᔭᖅᑖᖅᑐᖓ 
ᐃᓅᓯᓕᒫᖅ ᐱᖃᑎᒋᓂᐊᓕᖅᑕᓐᓂᒃ.

ᓯᕗᓪᓕᖅᐹᕐᒥ ᐅᓪᓗᕐᒥ 
ᓄᓇᕗᑦ ᓯᕗᓂᒃᓴᕗᒻᒥ 
ᐃᖅᑲᐅᒪᕙᕋ ᓇᓗᓂᖅ. ᖃᓄᕐᓕ 
ᐅᑭᐅᖅᑕᖅᑐᒦᖖᒑᖅᑐᓂᒃ 
ᐃᓕᓐᓂᐊᖅᑎᓂᒃ 
ᑲᑎᓯᓂᐊᕋᒪ, ᐊᕐᕌᒎᖕᓂᒃ 
ᒪᕐᕈᐃᖕᓈᓂᒃ ᓇᔪᖅᓯᒪᔭᕋ 
ᐃᓅᓯᓕᒫᓐᓂ? ᑭᓯᐊᓂ ᐃᓄᐃᑦ 
ᑐᖖᒐᓇᕐᒪᑕ, ᐱᐅᔪᕆᓇᑎᒡᓗ, 
ᐃᓅᖃᓐᓂᖅᑐᑎᒡᓗ. 
ᑐᖖᒐᓇᖅᑐᐊᓘᓚᐅᖅᓯᒪᔪᖅ 
ᐱᒋᐊᕈᑎᕗᑦ 
ᐃᓕᓐᓂᐊᕐᓂᐊᖅᑕᑦᑎᓐᓄᑦ 
ᐃᓕᓐᓂᐊᓯᓪᓗᑕᓗ ᐅᕙᒍᑦ 

ᒥᒃᓵᓄᑦ ᐊᑐᓚᐅᖅᑐᕕᓂᖅᑎᒍᑦ.

ᐊᕐᕌᒎᖕᓂᒃ ᒪᕐᕉᖕᓂᒃ ᐃᓕᓐᓂᐊᖅᑎᓪᓗᖓ, 
ᐅᕙᖓ ᒥᒃᓵᓄᑦ ᐃᓕᑦᑎᕚᓪᓕᓚᐅᖅᐳᖓ 
ᑕᐃᔅᓱᒪᓂᓂᓪᓕ. ᐱᖅᑯᓯᑦᑎᓐᓂᒃ 
ᐃᓕᑦᑎᓪᓗᖓ ᖃᓄᕐᓗ ᑖᒃᑯᐊ ᐱᖅᑯᓰᑦ 
ᐊᓯᐅᓚᐅᖅᓯᒪᖕᒪᖔᑕ ᓄᓇᕗᑦ 
ᓇᔪᖅᑕᐅᓕᖅᑎᓪᓗᒍ ᑕᒫᖖᒑᖅᓯᒪᖏᑦᑐᓄᑦ 
ᓯᕗᓕᕗᑦ ᒪᕐᕉᒃ ᐊᓂᒍᑐᐃᓐᓇᖅᑎᓪᓗᒋᑦ. 
ᐃᓕᑦᑎᓚᐅᕆᕗᖓ ᑲᑕᔾᔭᕆᐊᒃᓴᖅ 
ᒥᖅᓱᕆᐊᒃᓴᕐᓗ ᐊᓐᓄᕌᓂᒃ. ᐱᒋᐊᕈᑎᖃᖅᑐᖓ, 
ᐃᓕᑦᑎᓚᐅᖅᐳᖓ ᑲᓇᑕᒥᐅᑕᐅᖃᑎᑦᑎᓐᓂᒃ 
ᐃᓕᓐᓂᐊᖅᑎᑦᑎᔭᕆᐊᒃᓴᖅ ᑭᒃᑰᒻᒪᖔᑦ 
ᐃᓄᐃᑦ.

ᒫᓐᓇ, ᐃᓕᓐᓂᐊᖅᑐᖓ ᑳᕐᓪᑕᓐ 
ᓯᓚᑦᑐᖅᓴᕐᕕᒡᔪᐊᖓᓂ ᐱᔭᕇᕈᑏᖕᓂᓪᓗ 
ᑕᐱᑦᑎᓪᓗᖓ ᐃᓱᒪᓕᕆᓂᕐᒥᒃ 
ᓄᓇᖃᖅᑳᖅᓯᒪᔪᓂᒡᓗ ᐃᓕᓐᓂᐊᕐᓂᕐᒥᒃ. 
ᐃᖅᑲᓇᐃᔭᕆᓪᓗᖓ ᒐᕙᒪᑐᖃᒃᑯᓐᓄᑦ 
ᐱᕚᓪᓕᖅᑎᓐᓇᓱᒃᑐᒋᑦ ᐃᓄᐃᑦ 
ᐃᓕᓐᓂᐊᕐᓂᖓᑦ, ᐱᕈᖅᓴᓂᐊᕆᕙᕋ  
ᐃᕐᓂᕋ ᐃᓕᖅᑯᓯᕐᒥᒃ ᖃᐅᔨᒪᑎᓪᓗᒍ. 
ᐃᓕᓐᓂᐊᖅᑎᑦᑏᓐᓇᕈᒪᒋᕗᖓ 
ᑭᒃᑰᒻᒪᖔᑕ ᐃᓄᐃᑦ, ᓇᑭᖖᒑᖅᓯᒪᖕᒪᖔᑕ, 
ᓇᓃᑦᑐᒪᖕᒪᖔᑦᑕᓗ ᑲᓇᑕᒥᐅᑕᐅᑎᓪᓗᑕ. 

ᓄᓇᓕᖓ: ᐋᑐᐊ

ᐃᓕᓐᓂᐊᕇᖅᑐᕕᓂᖅ ᓄᓇᕗᑦ 
ᓯᕗᓂᒃᓴᕗᒻᒥ 2016

ᒫᓐᓇ ᐃᓕᓐᓂᐊᖅᑐᖅ ᑳᕐᓪᑕᓐ 
ᓯᓚᑦᑐᖅᓴᕐᕕᕐᔪᐊᖓᓂ 
ᐃᖅᑲᓇᐃᔭᖅᑐᓂᓗ ᒐᕙᒪᑐᖃᒃᑯᓐᓄᑦ 
ᐋᑐᐊᒥ

ᑕᒥᐅᕋ ᑕᒃᐹᓂ

ᖃᓄᐃᒻᒪᒃᑭᐊᖅ, ᑭᓯᐊᓂ 
ᐊᑖᑕᑦᓯᐊᕋ ᖃᐅᔨᒪᓂᐊᖅᑐᖅ. 
ᐊᐱᕆᓚᐅᕐᓚᕗᒃ!

ᐊᑖᑕᑦᓯᐊᖅ, ᖃᓄᐃᒻᒪᑦ 
ᓄᓇᕘᑉ ᓴᐃᒻᒪᑎᖕᒐ 
ᐃᓄᒃᓱᙳᐊᖅᑕᖃᖅᐸ? 

ᐃᓄᒃᓱᐃᑦ ᐅᕙᑦᑎᓐᓄᑦ 
ᐱᒻᒪᕆᐊᓘᖕᒪᑕ, ᐱᖅᑯᓯᑦᑎᓐᓄᒃ 
ᐊᓐᓇᐅᒪᔪᓐᓇᕈᑎᒋᓪᓗᑎᒍᓪᓗ. 
ᓈᒻᒪᑦᑎᐊᖅᑐᖅ ᐊᐅᓚᖁᑎᑦᑎᓐᓃᓐᓂᖓ.

ᑕᑯᖃᑦᑕᖅᓯᒪᔪᖓ ᐃᓄᒃᓱᖕᓂᒃ ᓇᓂᕈᓘᔮᓗᒃ. ᓄᓇᒥ, 
ᑕᓚᕖᓴᒃᑯᑦ, ᓴᐃᒻᒪᑎᑦᑎᓐᓂ, ᓂᐅᕕᕐᕕᖕᓂᓘᓐᓃᑦ. 
ᑭᓯᐊᓂ, ᖃᐅᔨᒪᓗᐊᑦᑎᐊᙱᑦᑐᖓ ᖃᓄᖅ 
ᑐᑭᖃᕆᐊᒃᓴᖏᓐᓂᒃ. 

ᐃᓄᒃᓱᐃᑦ ᐊᒥᓱᓂᒃ ᐊᑑᑎᖃᖅᑐᑦ. 
ᓄᑲᑉᐱᐊᖑᑎᓪᓗᖓ, ᐊᑖᑕᒪ 
ᕿᓂᖁᐃᓐᓇᐅᔭᖅᐸᓚᐅᖅᓯᒪᔮᖓ 
ᐃᓄᒃᓱᒐᕐᓂᒃ ᐊᐅᓪᓛᓕᕌᖓᑦᑕ 
ᐅᑭᐊᒃᓵᑯᑦ ᑐᒃᑐᓕᐊᖅᑎᓪᓗᑕ.

ᐃᓕᓐᓂᐊᖅᑲᐅᔪᒍᑦ 
ᓄᓇᕘᑉ ᐱᒋᐊᕐᓂᖓᓂᒃ 
ᐃᓕᓐᓂᐊᕐᕕᖕᒥ ᐅᓪᓗᒥ. 
ᑭᓯᐊᓂ ᓴᐃᒻᒪᑎᒥᒃ 
ᐅᖃᐅᓯᖃᖅᑲᐅᙱᑦᑐᒍᑦ. 

ᖃᓄᐃᒻᒪᑦ ᐃᓄᒃᓱᙳᐊᕐᒥᒃ 
ᐃᓕᓯᓚᐅᕋᓱᒋᕕᒋᑦ 
ᓴᐃᒻᒪᑎᒧᑦ?

222 2 

1111

333 3 

ᐃᓕᓐᓂᐊᖅᐳᒃ ᐃᓄᒃᓱᖕᓂᒃ

ᐃᓚᐃᔾᔭ ᐃᓚᐃᔾᔭ ᐃᓚᐃᔾᔭ ᐃᓕᓴᐱᓗᐃᓕᓴᐱᓗᐃᓕᓴᐱᓗ

ᖃᓄᖅ 
ᑐᑭᖃᕐᒪᑦ 
ᐃᓄᒃᓱᒃ? 

ᐅᐊᖕᓇᒧᑦ ᐃᑦᑐᐊᕐᓗᑎᑦ 
ᑕᑯᔭᕐᓂᒃ ᐅᖃᐅᑎᙵ. 

ᐃᓄᒃᓱᒃᑲᓐᓂᕐᒥᒃ 
ᑕᑯᕗᖓ. ᐅᖓᓯᒃᑐᒥ 
ᐱᖒᑉ ᖄᖓᓂ. 

ᐃᓄᒃᓱᐃᑦ ᐊᔪᕆᖅᓲᔾᔨᓲᑦ 
ᓇᒧᙵᐅᔭᕆᐊᖃᕐᓂᑦᑎᓐᓂᒃ? 

ᑕᕝᕙ ᑕᐅᕗᙵᐅᔭᕆᐊᖃᕐᓂᐊᓕᖅᐳᒍᑦ. 
ᑕᓯᐅᖅᓯᖃᑦᑕᖅᑐᑦ ᓇᒧᙵᕆᐊᖃᕐᓂᑦᑎᓐᓄᑦ 
ᐊᖑᓇᓱᒃᑎᓪᓗᑕ. 

444 4 

555 5 

666 6 

ᐊᑖᑕᒐ ᖃᐅᔨᒪᐃᓐᓇᖅᐸᓚᐅᕐᒪᑦ 
ᓇᓂ ᐃᓄᒃᓱᒐᖅᑕᖃᕐᒪᖔᑦ, ᑭᓯᐊᓂ 
ᐅᕙᓐᓂᒃ ᕿᓂᖅᑎᑦᑎᕙᓚᐅᖅᑐᖅ 
ᓇᓂᓯᖁᓪᓗᓂᖓ. ᖃᐅᔨᒪᓚᐅᕐᒪᑦ ᑕᐃᒪᓐᓇ 
ᐃᓕᑦᑎᔾᔪᑎᒋᓂᐊᕋᒃᑯ. 

ᐄ, ᐊᔪᕆᖅᓲᔾᔨᓲᑦ 
ᓇᒧᙵᐅᔭᕆᐊᖃᕐᓂᕐᒥᒃ. 
ᑭᓯᐊᓂ ᐊᑑᑎᖏᑦ 
ᑕᕝᕙᑐᐊᖑᙱᑦᑐᑦ. 

ᑭᓱᒥᒡᓗ?

ᒪᒃᑯᒃᑎᓪᓗᒍ ᐊᑖᑕᑦᓯᐊᖅ: ᖃᓄᕐᓕ 
ᖃᐅᔨᒪᓂᐊᕋᑦᑕ ᓇᒧᙵᐅᔭᕆᐊᒃᓴᖅ? 
ᐅᐸᖃᑦᑕᖅᑕᑦᑎᑐᑦ ᑕᐅᑦᑐᖃᑦᑎᐊᖅᑐᖅ. 

ᒪᓐᓇ ᑐᒃᑐᓯᐅᕐᕕᑦᑎᐊᕚᓗᒃ. 
ᐅᑭᐊᒃᓵᙳᕐᒥᒃᐸᑦ ᐊᕐᕌᒍ 
ᑕᒪᐅᙵᒃᑲᓐᓂᓛᓕᖅᐳᒍᑦ. 

ᕿᒥᕐᕈᐊᑦᑎᐊᕋᓱᖃᑦᑕᕆᐊᖃᖅᑐᑎᑦ 
ᐅᐸᒃᐸᓪᓕᐊᔭᑦᑎᓐᓂᒃ. ᐃᖕᓇ 
ᑕᑯᕕᐅᒃ ᑕᑭᔪᑯᑖᒃ ᐅᔭᕌᓗᒃ ᐊᕙᓂ? 
ᓇᑉᐸᖅᑎᑦᑕᖅᑐᕈᒃ. 

ᐃᓄᒃᓱᒐᓕᐅᕆᐅᕈᑎᒐ ᐃᖕᓇ. 
ᐊᑏ, ᐸᕐᓇᓕᕆᑦ, ᐃᕐᖑᑖᒃ," 
ᑏᑐᕐᓂᐊᕋᑦᑕ ᓯᓚᒥ. ᐊᐱᖅᑯᑎᒃᓴᓕᒻᒪᕆᐊᓘᔪᖓ 

ᐃᓄᒃᓱᐃᑦ ᒥᒃᓵᓄᑦ. 

ᐊᑏ, ᐊᐱᖅᑯᑎᒃᓴᑎᑦ 
ᓇᒃᓴᕐᓗᒋᑦ...

777 7 888 8 

999 9 

ᑖᓐᓇ ᑕᑯᓇᓱᓛᕋᑦᑎᒍ ᓇᒧᙵᕆᐊᒃᓴᖅ 
ᖃᐅᔨᒪᑦᑎᐊᓛᕋᓐᓄᑦ ᐅᑎᕈᓐᓄᒃ ᐊᕐᕌᒍ ᐅᑭᐊᒃᓵᒃᑯᑦ. 
ᐃᓄᒃᓱᖕᓂᒃ ᐊᑐᖅᖢᑕ ᖃᐅᔨᑎᑦᑎᖃᑦᑕᐅᑎᖃᑦᑕᖅᑐᒍᑦ 
ᐊᓯᕈᓘᔭᖏᓐᓂᒃ. ᐃᑳᕐᕕᒃᓴᐅᑦᑎᐊᖅᐸᑦ ᐊᑦᑕᕐᓇᖅᐸᓪᓘᓐᓃᑦ 
ᐃᑳᕐᕕᒋᔭᕆᐊᒃᓴᖅ, ᓇᐅᒃᑯᑦ ᓄᓈᖅᓯᕕᒃᓴᑦᑎᐊᕙᐅᖕᒪᖔᑦ 
ᖃᔭᕐᒥᒃ, ᓇᐅᒃᑯᑦ ᐃᖃᓗᖃᑦᑎᐊᕐᒪᖔᑦ.

ᐊᑖᑕᑦᓯᐊᖅ: ᐃᓄᒃᓱᐃᑦ 
ᓇᓗᓇᐃᒃᑯᑦᑎᖅᓯᔾᔪᑕᐅᕙᖕᒥᔪᑦ, 
ᓲᕐᓗ ᓇᓂ ᕿᖕᓂᖅᑕᖃᕐᒪᖔᑦ. 
ᑏᑐᕆᐊᖅᑐᕐᕕᑦᑎᐊᕙᐅᓛᖅ 
ᐃᕐᖑᑖᒃᑲᒃ ᐱᖃᑎᒋᓗᒋᒃ. 

ᐄ, ᐱᐅᔪᐊᓗᒃ. ᐊᐅᓚᔾᔭᔭᑉᐸᑦ 
ᐅᔭᕋᑯᓗᖕᓂᒃ ᐊᒃᑭᐅᑕᖃᕐᓗᑎᑦ 
ᒪᑭᑕᑦᑎᐊᓕᖅᑎᒋᐊᕐᓗᒍ ᐊᐅᓚᙱᓪᓗᓂ. 

ᐃᓕᑦᑎᔭᕆᐊᖃᖅᑐᓯᒃ ᓱᓕ 
ᐊᒥᓱᓂᒃ, ᑭᓯᐊᓂ ᒫᓐᓇ 
ᐃᓄᒃᓱᒐᓕᐅᕆᐅᖅᐳᓯᒃ. 

10101010

11111111

12121212

ᑐᓵᓚᐅᖅᓯᒪᕕᑦ ᐃᕙ 
ᓂᔾᔭᐅᓯᔭᖅᑎᓪᓗᒍ? 
ᑲᑕᔾᔭᒃᑳᓗᒃ, 

ᐅᖃᓗᕋᐅᔭᖅᑎ, ᓂᔾᔭᐅᓯᔭᖅᑎ 
ᑕᑯᓐᓇᖅᑕᐅᖃᑦᑕᖅᓯᒪᓕᖅᑐᖅ 
ᓯᓚᕐᔪᐊᓕᒫᒥ!

ᐃᕙᐅᑉ ᐊᑎᓪᓚᕆᖓ ᑲᑕᓖᓐ ᐃᕙᓗᐊᕐᔪᒃ 
ᒥᐅᕆᑦ. ᑲᖏᖅᖠᓂᕐᒥᐅᑕᖅ. ᐃᓄᒃᑎᑐᑦ 
ᐃᙱᓲᖅ ᖃᓪᓗᓈᑎᑐᓪᓗ. ᐃᓅᓪᓗᓂ 
ᐊᐃᕆᔅᖑᓪᓗᓂᓗ, ᑖᒃᑯᓂᖕᒐ ᑕᒪᒃᑮᓐᓂᒃ 
ᓄᐃᓴᑎᑦᑎᓲᖅ ᓂᔾᔭᐅᓯᔭᕐᓂᕐᒥᒍᑦ. 
ᐊᒋᐊᒐᕐᒥᒃ, ᑲᑕᔾᔭᕐᓂᕐᒥᒃ, ᐅᖃᐅᓯᕐᓂᒃ 
ᐃᙱᒐᕐᒧᑦ ᐃᓚᐅᑎᑦᑎᓲᖅ. ᓯᕗᓪᓕᖅ 
ᕿᕐᓕᖅᑐᓕᐊᕆᓯᒪᔭᖓ ᐊᑎᖃᖅᑐᖅ 
ᓂᓚᐅᑉ ᓄᑎᓐᓂᖏᑦ ᕿᓯᓪᓗ.

ᐃᕙ ᐊᐅᓪᓚᑲᑕᑉᐸᑦᑐᖅ ᓄᓇᕐᔪᐊᓕᒫᒥ 
ᓂᔾᔭᐅᓯᔭᖅᑎᐅᖃᑎᒥᓂᒃ ᐃᓚᖃᖅᑐᓂ! 
ᐃᖏᕐᕋᖃᑎᖃᖃᑦᑕᖅᓯᒪᔪᖅ 
ᓲᓴᓐ ᐊᒡᓘᑲᕐᒥᒃ, ᑏᔭᐃ ᔅᐴᑭᒥᒃ, 
ᑯᕈᑭᑦ ᐳᕋᑐᔅᑯᓐᓂᒃ, ᐸᐃ 
ᒑᓚᖃᐅᑎᒃᑯᓐᓂᒃ, ᐃᑦᑐᐊᖓᒥᒃ, 
ᑖᓐᔭ ᑕᒑᕐᒥᓪᓗ. ᐅᖃᐅᓯᖃᖅᑐᓂ 
ᑕᑯᓐᓇᖅᑕᐅᓂᕆᕙᑦᑕᖓᓂᒃ, ᑖᓐᔭ ᑕᒑᖅ 
ᐅᖃᖅᑐᖅ ᐃᕙᒧᑦ, “ᐱᐅᔪᐊᓗᒃ! ᑐᓵᓪᓗᑎᑦ 
ᓇᓗᓇᙱᑦᑐᖅ ᐊᖏᕐᕋᓐᓂᒃ ᑎᒍᒥᐊᕋᕕᑦ 
ᐆᒻᒪᑎᓐᓂ, ᐊᖏᕐᕋᖅᓯᓕᓪᓚᕆᖅᑲᐅᔪᖓ.”

ᐃᕙ ᐃᙱᑐᐃᓐᓇᖅᐸᙱᑦᑐᖅ. 
ᐃᓕᓐᓂᐊᖅᑎᑦᑎᓲᖅ ᑲᑕᔾᔭᕐᓂᕐᒥᒃ 
ᐃᓕᓐᓂᐊᕕᓐᓂ ᓂᔾᔭᐅᓯᔭᕆᐅᖅᓴᔪᓂᓪᓗ. 
ᐃᓕᓐᓂᐊᖅᑎᑦᑎᓪᓗᓂ ᑐᕌᓐᑐᒥ ᑲᑕᔾᔭᓂᕐᒥ 
ᑐᓵᑎᑦᑎᓚᐅᖅᑐᖅ ᐃᓕᓐᓂᐊᑎᑦᑎᓪᓗᓂᓗ. 
ᐅᖃᖃᑎᒌᓂᖅᑕᖃᖅᑐᓂᓗ 
ᑲᑕᔾᔭᕐᓂᖅ ᓇᑭᙶᖅᓯᒪᒻᒪᖔᖅ. 
ᑐᙵᓱᑦᑎᑕᐃᓐᓇᐅᓚᐅᖅᑐᑦ 
ᐃᙱᖁᔭᐅᓪᓗᑎᒃ ᓂᔾᔭᐅᓯᔭᖅᑐᖃᖅᑎᓪᓗᒍ.

ᐃᕙ ᑕᐅᑐᕋᓐᓈᖅᑕᐅᕕᑐᐃᓐᓇᕐᒥ 
ᑕᑯᒐᔭᙱᑕᐃᑦ. ᐃᖅᑲᓇᐃᔭᖃᑦᑕᖅᓯᒪᒻᒥᒻᒪᑦ 
ᓂᔾᔭᐅᓯᔭᕐᓂᕐᒨᖓᔪᓂᒃ ᓄᓇᕗᒻᒥ. 
ᖃᒡᒋᐊᕘᑦ ᐊᓪᓚᕝᕕᖓᓂ ᐃᖅᑲᓇᐃᔭᓲᖅ 
ᐊᓕᐊᓇᐃᑦ ᑕᐅᑐᕋᓐᓈᑎᑦᓯᓂᕐᒥᓪᓗ. 
ᐊᒥᓱᓂᒃ ᐃᑲᔪᓲᖅ ᐱᒋᐅᖅᓴᔪᓂᒃ 
ᑕᐅᑐᕋᓐᓈᖅᑕᐅᓂᕐᒥᒃ ᖁᕕᐊᒋᔭᓕᓐᓂᓪᓗ 
ᓂᔾᔭᐅᓯᔭᕐᓂᕐᒥᒃ ᓄᓇᕗᓕᒫᒥ.

ᐊᖏᕐᕋᖓᑕ ᒥᔅᓵᓄᑦ ᐱᒻᒪᕆᐅᒋᔭᖕᒐ 
ᐅᖃᐅᓯᖃᕆᐊᒃᓴᖅ. ᑎᑎᕋᖅᓯᒪᔭᖓᓂᒃ 
ᑲᓇᑕᒥᐅᑉ ᒥᔅᓵᓄᑦ ᕿᒥᕐᕈᐊᒐᕐᒥᒃ, 
ᐃᕙ ᐅᖃᓚᐅᖅᑐᖅ “ᓂᔾᔭᐅᓯᔭᕐᓂᖅ 
ᐊᖅᑯᑎᐅᒻᒪᑦ ᐃᓕᓐᓂᐊᑎᑦᑎᓂᕐᒧᑦ 
ᓄᓇᕐᔪᐊᕐᒥᒃ ᑭᓇᐅᓂᑦᑎᓐᓂᒃ...
ᓄᓇᕗᒻᒥ ᓂᔾᔭᐅᓯᔭᕐᓂᖅ 
ᓴᖅᑭᓪᓚᕆᓐᓂᐅᓴᓕᕐᖓᑦ ᓄᓇᕐᔪᐊᓕᒫᒥ, 
ᑭᓯᐊᓂ ᑕᑯᕋᓐᓈᖅᑕᐅᓂᑐᐃᓐᓇᐅᖏᒻᒪᑦ. 
ᐊᒥᖅᑳᖃᑎᖃᕐᓂᖅ ᐃᓕᖅᑯᓯᑦᑎᓐᓂᒃ 
ᓯᕗᓂᒃᓴᒥᓪᓗ ᓴᖖᒋᔫᑎᑦᑎᓂᕐᒥᒃ.” 

ᐅᖃᐅᓯᕐᓂᒃ 
ᓂᔾᔮᔪᖃᖅᑎᓪᓗᒍ 
ᑕᑯᓐᓇᖅᑕᐅᔪᖅ 
ᐅᓂᒃᑳᖅᑑᔭᖅᑐᓂ 
ᐃᙱᙱᖔᖅᑐᓂ. 

ᑖᓐᓇ ᑕᑯᓐᓇᖅᑕᐅᔪᖅ 
ᓂᐱᒥᓂᒃ ᐊᓯᔾᔩᖃᑦᑕᓲᖅ 
ᓂᐱᖅᑯᖅᑐᓯᕙᑦᑐᓂᓗ 

ᐅᓂᒃᑳᖅᑐᓂ 
ᐅᖃᓗᕋᐅᔭᐅᑎᓂᒃ.

ᓴᓚᐅᖅᓯᒪᕕᐅᒃ ᑕᐃᒃᐅᐊᓐᑑ? ᐃᖃᓗᖕᓂ 
ᐃᖃᐃᑦᑐᖁᑎᖏᑦ ᐃᓕᓐᓂᐊᖅᐸᒃᐳᑦ ᑖᔅᓱᒥᖓ 
ᐅᓇᑕᕈᓯᖅ ᓴᐳᑎᔪᓐᓇᕐᓂᕐᒥᒃ!

ᑕᐃᒃᐅᐊᓐᑑ ᑯᕆᐊᒥᐅᑎᑐᑦ ᐅᓇᑕᕈᓯᖅ ᐃᑲᔪᕐᓂᖃᓲᖑᕗᖅ 
ᐃᖃᐃᑦᑐᓂᒃ ᑎᒥᒥᓂᒡᓗ ᐃᓱᒪᒥᓂᒡᓗ ᐱᕚᓪᓕᖅᑎᑦᑎᓂᕐᒥᒃ. 
ᐃᖃᐃᑦᑐᑦ ᓴᐳᑎᒋᐅᖅᓴᕙᒃᐳᑦ ᐃᓕᓐᓂᐊᖅᖢᑎᒃ ᐅᑯᓂᖓ 
ᐱᔭᐅᔾᔭᐃᕐᓃᑦ, ᑐᒡᒐᕐᓃᑦ, ᐊᕿᒋᐊᕐᓃᑦ, ᐊᓯᖏᓪᓗ ᓇᖏᕈᓰᑦ. 
ᑕᐃᒃᐅᐊᓐᑑ ᐅᖃᐅᓯᖅ ᐊᕕᒃᑐᖅᖢᒍ ᐅᑯᓂᖓ ᑐᑭᖃᖅᐳᖅ: 
“ᑕᐃ,” ᑐᑭᓕᒃ ᐃᓯᒐᒃ; “ᒃᐅᐊᓐ,” ᑐᑭᓕᒃ ᐊᒡᒐᒃ; ᐊᒻᒪ “ᑑ,” 
ᑐᑭᓕᒃ ᐃᓱᒪ. ᑲᑎᖦᖢᒋᑦ ᑖᒃᑯᐊ ᐃᓯᒃᑲᑦ, ᐊᒡᒐᐃᑦ ᐃᓱᒪᓗ, 
ᑕᐃᒃᐅᐊᓐᑑᒥᒃ ᐃᖃᐃᓐᓂᓖᑦ ᓴᙱᒃᑎᑉᐸᒃᐳᑦ ᑎᒥᒥᒍᑦ, 
ᐃᓱᒪᒥᒍᑦ, ᐊᒻᒪ ᐃᒃᐱᖕᓂᐊᓂᕐᒥᒍᑦ.

ᑭᓲᕙ ᐅᓇᑕᕈᓯᖅ 
ᓴᐳᑎᔪᓐᓇᕐᓂᕐᒥᒃ?

ᐅᓇᑕᕈᓯᖅ ᓴᐳᑎᔪᓐᓇᕐᓂᕐᒥᒃ 
ᐊᑐᓲᖑᕗᖅ ᑐᒡᒐᕐᓂᕐᒥᒃ, 
ᐊᕿᒋᐊᕐᓂᕐᒥᒃ, ᐃᒋᑦᑎᓂᕐᒥᒃ, 
ᐅᕐᕈᑎᑦᑎᓂᕐᒥᒃ, ᐱᓯᒻᒥᒃᖠᕐᓂᕐᒥᒡᓗ. 
ᑲᕌᑎ ᐊᒻᒪ ᑲᖕᕘ ᐊᔾᔨᒋᔭᐅᙱᑦᑑᒃ 
ᐅᓇᑕᕈᓰᒃᑕᐅᖅ ᓴᐳᑎᔪᓐᓇᕐᓂᕐᒥᒃ. 
ᐃᓄᒐᓴᖕᓂᑦ ᐃᓕᓐᓂᐊᖅᑕᐅᕙᒃᐳᖅ 
ᐅᓇᑕᕈᓯᖅ ᓴᐳᑎᔪᓐᓇᕐᓂᖅ 
ᓴᙱᒃᑎᑉᐹᓪᓕᕋᓱᒃᖢᑎᒃ 
ᐃᓱᒪᒥᖕᓂ ᐃᒃᐱᖕᓂᐊᓂᕐᒥᓂᒡᓗ.

ᐱᖖᒍᐊᕐᓃᑦ 

ᐃᖃᓗᐃᑦ ᑕᐃᒃᐅᐊᓐᑑ ᑲᑐᔾᔨᖃᑎᒌᑦ 
ᑲᑎᑉᐸᒃᐳᑦ ᐱᖓᓱᐃᖅᓱᖅᖢᑎᒃ ᐱᓇᓱᐊᕈᓯᖅ 
ᑕᒫᑦ. ᐊᔪᕈᓐᓃᖅᓴᕐᓂᖅ ᑭᓇᑐᐃᓐᓇᕐᓄᑦ 
ᑐᕌᖓᕗᖅ ᐅᑭᐅᓕᖕᓄᑦ 7 ᐅᖓᑖᓂ. 
ᐃᖃᐃᑦᑐᑦ ᐅᓇᑕᕆᐅᖅᓴᖃᑎᒌᒃᐸᒃᐳᑦ 
ᐊᕿᒋᐊᕐᓂᒥᒃ ᐊᑐᖅᖢᑎᒃ, ᑐᒡᒐᕐᓂᕐᒥᒃ, ᐊᒻᒪ 
ᐊᓯᖏᓐᓂᒃ ᑕᐃᒃᐅᐊᓐᑑᒥ ᐃᓕᓐᓂᐊᖅᖢᑎᒃ. 
ᑖᓐᓇ ᑕᐃᔭᐅᕙᒃᑐᖅ ᑑᕆᐊᕐᓂᕐᒥᒃ. 
ᑑᕆᐊᕐᓂᖅ ᐃᓕᓐᓂᐊᕐᓂᐅᕗᖅ ᒪᓕᒐᕐᓂᒃ 
ᐋᓐᓂᖅᓯᑦᑕᐃᓕᒪᓂᕐᒧᑦ ᑐᕌᖓᔪᓂᒃ. 

ᐃᓕᓐᓂᐊᖅᑕᐅᕙᖕᒥᔪᖅ ᐴᒻᓴᐃ. ᐊᐅᓚᓂᒐᓴᐃᑦ 
ᐃᓕᓐᓂᐊᖅᑕᐅᕙᒃᑐᑦ  ᐊᔾᔨᒌᙱᑦᑐᑦ 
ᓴᐳᑎᓂᕐᒥᒃ.

ᑕᐃᒃᐅᐊᓐᑑᒥᒃ ᐊᔪᕈᓐᓃᖅᓴᕙᒃᑐᑦ 
ᐋᓐᓂᖅᓯᑦᑕᐃᓕᒪᕙᖕᒪᑕ ᐃᓅᖃᑎᒥᖕᓂᒃ. 
ᑕᐃᒃᐅᐊᓐᑑ ᐊᓕᐊᓇᐃᖦᖢᓂ 
ᐃᖃᐃᓕᓴᕐᓂᐅᔪᖅ, ᖁᓚᕈᓐᓃᕐᓇᖅᑐᖅ, 
ᓇᓗᖅᑯᑎᔪᓐᓃᕐᓇᖅᖢᓂᓗ.  ᐊᔪᕈᓐᓃᖅᓴᖅᖢᓂ 
ᐊᐅᓚᓂᒐᓴᖕᓂᒃ ᐃᖅᑲᐅᒪᔪᓐᓇᖅᓯᓐᓇᖅᐳᖅ 
ᐊᐅᓪᓗᔾᔨᓕᕐᓇᖅᖢᓂᓗ. ᐊᕿᒋᐊᕐᓃᑦ 
ᑑᖅᓯᒋᐊᕐᓃᓪᓗ ᑕᐃᒃᐅᐊᓐᑑᒥ ᐃᓕᑕᐅᕙᒃᑐᑦ 
ᐊᑐᖅᑕᐅᔭᕆᐊᖃᖅᐳᑦ ᑭᓯᐊᓂ ᓴᐳᑎᓇᓱᒡᓗᓂ 
ᐃᒻᒥᒥᒃ. 

ᐃᓚᒋᔭᐅᔪᑦ ᐃᖃᓗᐃᑦ ᑕᐃᒃᐅᐊᓐᑑ 
ᑲᑐᔾᔨᖃᑎᒌᓂᑦ ᐊᔪᕈᓐᓃᓗᐊᕐᓂᑯᒧᑦ 
ᑕᐃᒃᐅᐊᓐᑑᒥ ᐊᐅᓪᓚᖃᑦᑕᒻᒪᕆᓕᖅᑐᑦ 
ᓇᒧᕈᓘᔭᖅ ᑲᓇᑕᒥ ᓄᓇᕐᔪᐊᕐᒥᓗ 
ᐱᒡᒍᓴᐅᑎᖃᑕᐅᔭᖅᑐᖅᖢᑎᒃ. 
ᐊᒥᓱᓂᒃ ᐅᔭᒥᒃᑖᖃᑦᑕᖅᓯᒪᓕᖅᑐᑦ 
ᓵᓚᒃᓴᐅᓯᐊᕐᒥᓂᒃ ᐱᒡᒍᓴᐅᑎᔪᓂ ᐋᑐᐊᒥ, 
ᐊᔅᑐᕋᐃᓕᐊᒧᐊᖅᓯᒪᒻᒪᕆᒃᑐᓪᓘᓐᓃᑦ 
ᐱᒡᒍᓴᐅᑎᖃᑕᐅᔭᖅᑐᖅᖢᑎᒃ ᓯᓚᕐᔪᐊᕐᒥᐅᓕᒫᓂᒃ.

ᐃᓚᒋᔭᐅᔪᑦ ᐊᒥᓱᑦ ᐊᔪᙱᓛᖅᓯᐅᑎᓂᒃ 
ᖃᒃᓱᖓᐅᑎᑖᖅᓯᒪᓕᕐᒥᔪᑦ. ᐃᖃᐃᑦᑐᑦ 
ᐊᑐᖅᐸᒃᐳᑦ ᐊᔪᙱᓛᖅᓯᐅᑎᓂᒃ ᖃᒃᓱᖓᐅᑎᓂᒃ  
ᑕᑯᔭᐅᓇᓱᒃᖢᑎᒃ ᐱᒡᒍᓴᐅᑎᔪᓄᑦ 
ᐊᔪᙱᑦᑐᕐᔪᐊᖑᓂᕐᒥᓂᒃ. ᐅᓇᑕᖅᑎᑦ 
ᑕᐃᒃᐅᐊᓐᑑᒥᒃ ᐱᓇᓱᖃᑦᑕᖅᓯᒪᕗᑦ ᐅᑭᐅᕋᓴᖕᓂᒃ, 
ᑭᓯᐊᓂ ᐃᓐᓇᐅᓗᐊᖅᑐᖅᑕᖃᙱᓚᖅ 
ᐱᒋᐊᕈᒪᒍᕕᑦ. ᐃᖃᓗᐃᑦ ᑕᐃᒃᐅᐊᓐᑑ 
ᑲᑐᔾᔨᖃᑎᒌᑦ ᑐᙵᓱᒃᑎᑦᑎᕙᒃᐳᑦ 
ᐱᒋᐊᕆᐅᕈᒪᔪᓂᒃ, ᐃᓐᓇᐅᓛᖅ 70 ᐅᖓᑖᓂ 
ᐅᑭᐅᖃᖅᐳᖅ!

ᑕᐃᒃᐅᐊᓐᑑᒥᒡᓘᓐᓃᑦ ᐱᒋᐅᖅᓴᔪᒪᒍᕕᑦ, 
ᕼᐋᑭᕐᓂᕐᒥᒃ, ᐊᐅᓪᓛᖅᓯᒪᓂᕐᒥᒃ, ᖃᓄᑐᐃᓐᓇᖅ 
ᐃᖃᐃᓕᓴᕆᐅᕈᒪᒍᕕᑦ ᐃᑲᔪᕐᓂᐊᖅᐳᖅ 
ᓴᙱᒃᑎᑉᐹᓪᓕᖅᑎᑦᑎᓗᓂ ᐃᓕᖕᓂᒃ 
ᖁᓚᕈᓐᓃᖅᐹᓪᓕᖅᑎᑦᑎᓗᓂᓗ. ᖃᓄᖅ 
ᐃᓕᓐᓂᐊᕐᓂᐊᖅᐱᑦ? 

ᖃᐅᔨᒪᕕᑦ?

ᑕᐃᒃᐅᐊᓐᑑᒥ ᐃᓕᓐᓂᐊᖅᑎᑦ ᐊᔪᕈᓐᓃᖅᓯᒪᔪᓪᓗ ᒪᓕᒃᐸᒃᐳᑦ ᑎᓴᒪᓂᒃ ᐅᒃᐱᕆᔭᐅᔪᓂᒃ:

1.	ᐱᑦᑎᐊᕐᓂᖅ: ᐅᐱᒍᓱᑦᑎᐊᓲᖅ ᐃᒃᐱᒍᓱᑦᑎᐊᖅᖢᓂᓗ
2.	ᐅᒃᐱᕐᓇᕐᓂᖅ: ᓴᒡᓗᑐᙱᑦᑐᖅ, ᓱᓕᑦᑎᐊᓲᖅ, ᑕᑎᒃᓴᑦᑎᐊᕙᒃ
3.	ᐃᒻᒥᓂᒃ ᐊᐅᓚᑦᑐᓐᓇᕐᓂᖅ: ᐃᓱᒪᒥᓂᒃ ᑎᒥᒥᓂᒡᓗ ᐊᐅᓚᑦᑎᔪᓐᓇᖅᑐᖅ, 
ᐊᒃᓱᕈᓕᕋᓗᐊᕈᓂ ᓂᙵᒃᑲᓗᐊᕈᓂᓗ

4.	ᓴᙱᓂᓕᒃ ᐊᓂᕐᓂᒃᑯᑦ: ᓴᙱᓂᖃᖅᑐᖅ ᕿᓄᐃᓵᕈᓐᓇᑦᑎᐊᖅᑐᕐᓗ 
ᐊᒃᓱᕈᕐᓇᖅᑐᒃᑰᓕᕋᓗᐊᕈᓂ

ᓄᐃᑦ ᐊᒥᓱᐊᓗᐃᑦ ᐃᓱᒫᓘᑎᖃᕐᒪᑕ 
ᓯᓚᐅᑉ ᐊᓯᔾᔨᕐᓂᖓᓂᒃ. ᖃᐅᔨᓴᖅᑏᑦ 
ᓴᖅᑭᑦᑎᓯᒪᖕᒪᑕ ᐃᓄᖕᓄᑦ 

ᐱᓕᕆᐊᖑᔪᑦ ᐊᓯᔾᔩᖕᒪᑕ ᓯᓚᒥᒃ. ᐊᖏᓂᖅᓴᐃᑦ 
ᐱᑐᐃᓐᓇᕆᐊᖃᖅᐳᑦ ᓄᓇᕐᔪᐊᖅ 
ᓴᐳᑎᓯᒪᓇᓱᖏᒃᑯᑦᑎᒍᑦ. ᓄᓇᕐᔪᐊᑉ ᓯᓚᖕᒐ 
ᐅᖅᑰᓯᕚᓪᓕᑐᐃᓐᓇᕆᐊᓖᑦ. ᐅᑭᐅᖅᑕᖅᑑᑉ 
ᓯᑯᐊ ᐊᐅᑐᐃᓐᓇᕆᐊᓕᒃ ᖁᐊᒃᑲᓐᓂᖏᓪᓗᓂᓗ.  
ᐃᒪᕖᓪᓗ ᖁᑦᑎᒃᓯᕚᓪᓕᑐᐃᓐᓇᕆᐊᓖᑦ. 
ᓯᓚᐃᓪᓗ ᓱᕐᔪᐊᖃᑦᑕᓕᕐᓗᑎᒃ, ᓲᕐᓗ 
ᐊᓄᕆᔾᔪᐊᕐᓗᓂ. ᐊᒃᑐᐃᒐᔭᖅᑐᖅ 
ᐊᔾᔨᒌᖏᑦᑐᓂᒃ ᐆᒪᔪᓂᒃ ᓄᓇᕐᔪᐊᒥ.

ᑖᒃᑯᐊ ᒪᒃᑯᒃᑐᑦ ᓄᓇᖃᖅᑳᖅᓯᒪᔪᑦ 
ᓂᓪᓕᐊᔾᔪᑎᖃᖅᐳᑦ ᐊᓯᔾᔩᓇᓱᒃᑐᑎᑦ 
ᐅᔾᔨᖅᓱᓕᖅᑎᑦᑎᓇᓱᒃᐸᒃᐳᑦ ᓯᓚᐅᑉ 
ᐊᓯᔾᔨᕐᓂᖏᓐᓂᒃ ᐃᓄᖕᓂᓪᓗ ᐃᑲᔪᕋᓱᒃᑐᑎᒃ 
ᐱᐅᓂᖅᓴᒃᑯᑦ ᐊᓯᔾᔩᑎᑦᑎᓇᓱᒃᑐᑎᒃ  
ᖃᓄᖅ ᑲᒪᒋᒻᒪᖔᑦᑎᒍᑦ ᓄᓇᕐᔪᐊᖅ.

ᓂᓪᓕᐊᔾᔪᑎᖃᕐᓂᖅ  
ᑐᑭᓕᖅ ᐱᖃᑕᐅᔪᖅ 
ᐊᓯᔾᔩᓇᓱᒃᑐᑎᒃ 
ᐱᐅᓂᖅᓴᒃᑯᑦ. ᒪᒃᑯᒃᑐᑦ 
ᐊᓯᔾᔩᓇᓱᒃᑐᑦ ᒪᒃᑯᒃᑐᓂᒃ 
ᐃᓕᑦᑐᑦ ᐊᓯᔾᔩᓇᓱᒃᑐᑎᒃ 
ᐱᐅᓯᕚᓪᓕᖅᑎᑦᑎᓇᓱᒃᑐᑎᒃ.

ᐃᓐᑎᐊ ᓂᓪᓕᐊᔾᔪᑎᖃᖅᐳᖅ ᓂᐅ  
ᔩᓚᓐᒥᐅᑕᖅ. ᒪᐅᕆᐅᔪᖅ. ᓄᓇᕐᔪᐊᓕᒫᒥ 
ᐅᖃᓪᓚᒋᐊᖅᑐᓲᖅ ᐱᔾᔪᑎᖃᖅᑐᓂ 
ᓯᓚᐅᑉ ᐊᓯᔾᔨᕐᓂᖓᓂᒃ ᓄᓇᖃᖅᑳᖅᑐᓪᓗ 
ᐱᔪᓐᓇᕐᓂᖏᓐᓂᒡᓗ. 

ᐃᓐᑎᐊ ᐃᓕᓐᓂᐊᕆᐊᖅᑐᕕᓂᖅ 
ᐃᓄᐃᑦ ᐃᓕᖅᑯᓯᖏᓐᓂᒃ ᐊᒻᒪ 
ᐊᖁᐱᑑᔭᓕᕆᓂᕐᒥᒃ. ᐃᓕᓐᓂᐊᖅᑐᕕᓂᖅ 
ᖃᓄᖅ ᐃᓄᐃᑦ ᖃᓄᐃᓕᐅᓲᖑᒻᒪᖔᑕ 
ᖃᓄᐃᓕᐅᓲᖑᓐᓂᕐᒪᖔᑕᓗ. ᑕᑯᓯᒪᔪᖅ 
ᐊᒃᑐᐊᖃᑎᒌᖕᓂᖏᓐᓂᒃ ᓯᓚᐅᑉ  
ᐊᓯᔾᔨᕐᓂᖓ ᓄᓇᖃᖅᑳᖅᑐᓪᓗ 
ᐱᔪᓐᓇᐅᑎᖏᓐᓂᒃ. ᐃᓐᑎᐊ ᐅᖃᖅᑐᖅ, 
“ᓯᓚᐅᑉ ᐊᓯᔾᔨᕐᓂᖓ ᓴᖅᑭᓯᒪᕗᖅ 
ᓄᓇᐃᖅᑕᐅᓯᒪᓂᒃᑯᑦ, ᓄᓇᖃᖅᑳᖅᑐᑦ 
ᓄᓇᖏᓐᓂᒃ ᓴᐳᒻᒥᔪᓐᓇᐃᓪᓕᑎᑕᐅᓯᒪᖕᒪᑕ 
ᓄᓇᒥᒃ ᐃᒪᕐᒥᓪᓗ.”

ᐃᓐᑎᐊ ᐃᓚᒋᔭᐅᔪᖅ ᑎ ᐋᕋ ᐅᐊᑑᒧᑦ  
(Te Ara Whatu). ᑖᒃᑯᐊ ᐱᓇᓱᐊᖅᑐᑦ 
ᓄᓇᖃᖅᑳᖅᓯᒪᔪᑦ ᓂᐅ ᔩᓚᓐᒥ  
ᐱᓕᕆᖃᑦᑕᖅᑐᑦ ᐅᔾᔨᖅᓱᓕᖅᑎᑦᑎᓇᓱᒃᑐᑎᒃ 
ᓯᓚᐅᑉ ᐊᓯᔾᔨᕐᓂᖓᓂᒃ. ᐃᓐᑎᐊ 
ᑲᑎᒪᔭᖅᑐᖅᑐᓄᑦ ᐃᓚᒋᔭᐅᓲᖅ 
ᓄᓇᕐᔪᐊᕐᒥᐅᓂᒡᓗ ᐱᓕᕆᖃᑎᖃᖅᐸᒃᑐᓂ.

ᐋᑕᒻ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ ᐃᒪᕐᒥᓪᓗ 
ᓂᓪᓕᐊᔾᔪᑎᖃᓲᖅ. ᐋᓂᔅᓈᐱ-ᑯᐃᖑᓪᓗᓂ-
ᑯᐃᖑᓪᓗᓂ ᐅᐃᒃᐅᐊᒻᑰᖕ (Anishinaabe-kwe from 
Wiikwemkoong) ᓄᓇᖃᖅᑳᖅᓯᒪᔪᓃᖖᒑᖅᑐᖅ. 
ᓂᓪᓕᐊᔾᔪᑎᖃᖃᑦᑕᓕᓚᐅᖅᓯᒪᔪᖅ ᓴᐳᒻᒥᔪᒪᓪᓗᓂ 
ᑕᑯᒐᒥ ᐊᒥᓱᓂᒃ ᓄᓇᖃᖅᑳᖅᓯᒪᔪᑦ ᓄᓇᓕᖏᓐᓂ 
ᑲᓇᑕᒥ ᐃᒥᑦᑎᐊᕆᖏᑦᑐᓂᒃ.

ᑲᑎᖃᑎᖃᖅᓯᒪᔪᖅ ᑲᓇᑕᐅᑉ ᐳᕋᐃᒻ ᒥᓂᔅᑕᖓᓂᒃ 
ᓄᓇᕐᔪᐊᕐᒥᓪᓗ ᐅᖃᓪᓚᐅᑎᖃᕆᐊᖅᑐᖃᑦᑕᖅᓯᒪᔪᖅ 
ᓴᐳᒻᒥᔭᕆᐊᖃᕐᓂᖏᓐᓂᒃ ᐃᒪᐃᑦ. 2019ᒥ, 
ᐱᓕᕆᓇᓱᐊᖅᑐᖅ ᑕᐃᔭᑦ ᐋᓂᔅᓇᐱᐊᒃ ᓇᐃᓴᓐᓄᑦ 
(Anishinabek Nation) ᐃᓚᒋᓕᖅᑎᑕᐅᓚᐅᖅᓯᒪᔪᖅ 
ᑦᓰᕝ ᐃᒪᕐᒥᒃ ᑲᒥᓯᓇᐅᑎᑕᐅᓪᓗᓂ. ᑖᒃᑯᐊ 
ᐱᓕᕆᓇᓱᐊᖅᑐᑦ ᓂᓪᓕᐊᔾᔪᑎᖃᓲ 40ᓂᒃ 
ᐊᔾᔨᒌᖏᑦᑐᓂᒃ ᑭᒡᒐᖅᑐᖅᑐᑎᒃ ᓄᓇᖃᖅᑳᖅᓯᒪᔪᓂᒃ 
ᐋᓐᑎᐅᕆᔪᒥ. ᐅᖃᓪᓚᒋᐊᖅᑐᓲᖑᒻᒥᔪᖅ 
ᓄᖅᑲᖅᑎᑦᑎᓇᓱᐊᖅᑐᖃᓕᕌᖓᑦ ᓯᓚ ᐱᔾᔪᑎᒋᓪᓗᒍ. 
ᓯᓚᒥᒃ ᐱᔾᔪᑎᖃᖅᑐᑎᒃ ᓄᖅᑲᖅᑎᑦᑎᓇᓱᐊᖅᑐᑦ, 
ᐃᓄᐃᑦ ᑲᑎᖖᒐᓲᖑᕗᑦ ᐊᑭᕋᖅᑐᖅᑐᑎᒃ ᒐᕙᒪᓂᒃ 
ᑎᒥᐅᔪᓂᒡᓗ ᓄᖅᑲᖅᑎᑦᑎᓐᓇᓱᒃᑎᓐᓇᒋᑦ ᓯᓚᐅᑉ 
ᐊᓯᔾᔨᖅᐸᓪᓕᐊᓂᖓᓂᒃ.

ᐋᑕᒻ ᐅᖃᓪᓚᐅᑎᖃᓲᖅ ᐃᓚᔮᖏᓐᓄᑦ 
ᐃᓕᓴᖅᑕᐅᓯᒪᓂᕐᒥᓂᒃ ᖃᐅᔨᒪᔭᑐᖃᕐᓂᒃ ᐃᒪᐅᑉ 
ᐊᓐᓂᕐᓇᖅᑑᓂᖕᒐᓂᒃ. ᑐᓴᖅᑕᐅᑎᓐᓇᓱᖃᑦᑕᖅᑕᖏᑦ 
ᐃᓕᓴᖅᑕᐅᔾᔪᑎᕕᓂᖏᑦ ᐊᓯᒥᓄᑦ. ᐅᖃᖅᑐᓂ, 
“ᐃᓛᖃᐃ, ᐃᓐᓇᖃᕐᓂᖅᓴᐅᖃᑦᑕᕆᐊᖃᖅᑐᒍᑦ 
ᒪᒃᑯᒃᑐᓂᒡᓗ ᐃᒃᓯᕙᖃᑎᒌᑦᑐᓂᒃ 
ᐃᓱᒪᓕᐅᖅᑐᖃᕐᓂᐊᖅᑎᓪᓗᒍ ᐱᔾᔪᑕᐅᓗᓂ  
ᓄᓇ ᐃᒪᕐᓗ.”

ᓯᐅᑎᐊᔅᑳᑐᓪ ᓂᓪᓕᐊᔾᔪᑎᖃᓲᖅ ᕼᐃᑉ-
ᕼᐋᑉᑎᐅᓪᓗᓂᓗ ᔫᓇᐃᑎᑦ ᔅᑕᐃᑦᔅᓂ (ᒥᐊᓕᒐᕐᓂ). 
ᓯᕗᓕᖃᖅᑐᖅ ᐋᔅᑎᐊᒃᓂ. ᓂᔾᔭᐅᓯᔭᕐᓂᒃᑯᑦ 
ᑐᓴᖅᑕᐅᖁᔭᒥᓂᒃ ᐃᖖᒋᖅᓲᖅ. ᐃᖖᒋᒐᖏᑦ 
ᐱᔾᔪᑎᖃᓲᑦ ᓄᓇᖃᖅᑳᖅᑐᑦ ᑕᒃᑯᐊᓃᖖᒑᖅᑐᓂᒃ 
ᓄᓇᕐᔪᐊᖅ ᐱᔾᔪᑎᒋᓪᓗᒍ ᐃᓅᖃᑎᖏᑕᓗ 
ᐊᒃᓱᕈᕐᓂᖏᓐᓂᒃ.

ᓯᐅᑎᐊᔅᑳᑐᓪ ᒪᒃᑯᒃᑑᓪᓗᓂ 
ᑐᑭᒧᐊᒃᑎᑦᑎᔨᒋᔭᐅᔪᖅ ᐱᓕᕆᓇᓱᐊᖅᑐᓄᑦ 
ᑕᐃᔭᓂᒃ ᓄᓇᕐᔪᐊᑉ ᐸᖅᑭᔨᖏᑦ ᓄᓇᕐᔪᐊᕐᒥ 
ᐸᖅᑭᔩᑦ (Earth Guardians). ᑖᒃᑯᐊ 
ᐱᓇᓱᐊᖅᑐᑦ ᐃᓕᓴᐃᕙᒃᑐᑦ ᒪᒃᑯᒃᑐᓂᒃ 
ᓄᓇᕐᔪᐊᓕᒫᒥ ᓯᕗᓕᖅᑎᐅᓂᕐᒥᒃ. ᑲᔪᖏᖅᓴᐃᓲᑦ 
ᒪᒃᑯᒃᑐᓂᒃ ᐊᑐᕐᓗᑎᒃ ᑕᑯᒥᓇᖅᓴᐃᓂᒃᑯᑦ, 
ᓂᔾᔭᐅᓯᔭᕐᓂᒃᑯᑦ, ᐅᓂᒃᑳᖅᑐᐊᕐᓂᒃᑯᓪᓗ 
ᑐᓴᒐᔅᓴᒥᓂᒃ ᑐᓴᖅᑕᐅᖁᔨᓪᓗᑎᒃ, ᒐᕙᒪᓄᓪᓗ 
ᐃᓚᒋᔭᐅᖁᔨᓪᓗᑎᒃ.

ᓯᐅᑎᐊᔅᑳᑐᓪ ᓄᓇᕐᔪᐊᒥᐅᑦ ᑲᑎᒪᑎᓪᓗᒋᑦ 
ᐅᖃᓪᓚᒋᐊᖅᑐᖃᑦᑕᓕᖅᑐᕕᓂᖅ ᐱᖓᓲᔪᖅᑐᓂᒃ 
ᐊᕐᕌᒍᖃᖅᑐᓂ. ᓄᖅᑲᖅᑎᑦᑎᓇᓱᐊᖃᑦᑕᖅᓯᒪᔪᖅ 
ᐊᒃᑕᕐᓇᖅᑐᓂᒃ ᐃᓚᐅᖅᑑᑎᓕᖕᓂᒃ 
ᐊᑐᖃᑦᑕᖁᔨᓇᓂ ᐱᕈᖅᑐᓄᑦ ᐊᓃᕋᔭᕝᕕᓂᒡᓗ. 
ᓄᖅᑲᖅᑎᑦᑎᓇᓱᐊᖅᓯᒪᖕᒥᔪᖅ 
ᐅᖅᓱᐊᓗᒃᓯᐅᕋᓱᒃᑐᓂᒃ ᑲᐃᕗᖅᑐᓂᒃ ᐃᒥᕐᓄᑦ 
ᓄᒃᑖᑎᑦᑎᔪᓂᒃ. 

ᐊᐱᖅᑯᑕᐅᒐᔪᒃᑐᑦ

ᑭᓱᖕᒪᑦ ᐳᕙᓪᓗᖕᓂᖅ 
ᐊ ᒥᓱᑦ ᐃᓄᐃᑦ ᐊᒃᑐᖅᑕᐅᓯᒪᕗᑦ ᐳᕙᓪᓗᖕᓂᕐᒧᑦ (TB). 

ᐳᕙᓪᓗᖕᓂᖅ ᑐᑭᓯᔭᕐᓂᖏᑦᑐᒥᒃ ᐊᑐᖅᑕᐅᓯᒪᕗᖅ 
ᓄᓇᕗᒻᒥ ᒫᓐᓇᒧᑦ ᓱᓕ ᐊᑲᐅᖖᒋᓕᐅᕈᑕᐅᔪᖅ.

ᐳᕙᓪᓗᖕᓂᖅ ᖃᓂᒻᒪᓯᐅᕗᖅ 
ᐊᒃᑐᐃᒐᔪᒃᑐᖅ ᐳᕙᖕᓂᒃ ᑭᓯᐊᓂᑦᑕᐅᖅ 
ᐊᒃᑐᐃᔪᓐᓇᕐᒥᔪᖅ ᑎᒥᕕᑦ ᐊᓯᖏᑦᑎᒍᑦ, 
ᓲᕐᓗ ᖃᕋᓴᒃᑯᑦ ᕿᒥᕐᓗᒃᑯᓪᓗ. ᐳᕙᓪᓗᖕᓂᖅ 
ᐃᓅᓕᓴᖅᑕᐅᔪᓐᓇᖅᑐᖅ ᓄᖑᑎᑕᐅᓗᓂᓗ, 
ᑭᓯᐊᓂ ᐃᓅᓕᓴᖅᑕᐅᖏᑉᐸᑦ, 
ᑐᖁᔾᔪᑕᐅᑐᐃᓐᓇᕆᐊᓕᒃ. 

ᐊᐃᑉᐸᖓ ᐳᕙᓪᓗᖕᓂᐅᑉ ᑕᐃᔭᐅᔪᖅ 
ᑎᒥᒦᑐᐃᓐᓇᖅᑐᖅ latent TB, ᐅᕝᕙᓘᓐᓃᑦ 
ᓯᓂᖕᓂᕋᖅᑕᖅ. ᐅᕝᕙ ᖃᐅᔨᒪᔭᕆᐊᖃᖅᑕᓯ 
ᐳᕙᓪᓘᑉ ᑎᒥᒦᑦᑑᑉ ᒥᒃᓵᓄᑦ :

ᑎᒥᒦᑐᐃᓐᓇᖅᑐᖅ ᖁᐱᕐᕈᐊᕐᔪᐃᑦ ᐃᓅᑉ 
ᑎᒥᖓᓃᑐᐃᓐᓇᖅᑎᓪᓗᒋᑦ, ᓯᓂᒃᑲᒥᒃ 
ᐱᕈᖅᐸᓪᓕᐊᖏᑦᑐᑦ.
ᐃᓄᒃ ᖃᓂᒪᔫᔮᔾᔮᖏᑦᑐᖅ.
ᑖᓐᓇᓗ ᐊᐃᑦᑐᕐᓗᐃᔪᓐᓇᖏᑦᑐᖅ.
ᐃᓅᓕᓴᐅᑎᓄᑦ ᑲᒪᒋᔭᐅᔪᓐᓇᖅᑐᖅ.
ᐳᕙᓪᓗᓪᓚᑦᑖᓕᖅᑎᑦᑎᑐᐃᓐᓇᕆᐊᓕᒃ.

ᑭᓱᓪᓚᕆᐅᖕᒪᑦ 
ᐳᕙᓪᓗᖕᓂᖅ?

ᒪᕐᕉᕘᒃ ᐊᔾᔨᒌᖏᑦᑑᒃ ᐳᕙᓪᓗᖕᓃᒃ. ᐊᐃᑉᐸᖓ 
ᐳᕙᓪᓗᖕᓇᐅᑉ ᑕᐃᔭᖅ active TB ᐆᒻᒪᕐᒥᒃ 
ᐳᕙᓪᓗᒃᑐᖅ. ᐅᕝᕙ ᖃᐅᔨᒪᔭᕆᐊᖃᖅᑕᑎᑦ 
ᐳᕙᓪᓗᖕᓇᐅᑉ ᐆᒻᒪᕐᒥᒃ ᒥᒃᓵᓄᑦ :

ᖃᓂᒻᒪᓯᖅ ᖁᐱᕐᕈᐊᕐᔪᖕᓄᑦ 
ᐱᒋᐊᖅᑎᑕᖅ ᓯᐊᖕᒪᕈᓐᓇᖅᑐᖅ 
ᐃᓄᖕᒥᑦ ᐃᓄᖕᒧᑦ 
ᐊᓂᖅᓵᖅᑐᖅᐸᑦᑕᑦᑎᒍᑦ.
ᖃᓂᒻᒪᒍᑕᐅᔪᓐᓇᖅᑐᖅ. 
ᓇᓗᓇᖏᔾᔪᑎᖏᑕ ᐃᓚᖏᑦ 
ᖁᐃᖅᓱᕋᕐᓂᖅ ᐱᓇᓱᐊᕈᓯᕐᓄᑦ 
ᐱᖓᓲᓗᐊᖅᑐᓄᑦ, ᐆᓇᑲᑕᖕᓂᖅ, 
ᐅᓐᓄᐊᒃᑯᓪᓗ ᐊᐅᒃᑲᖓᓂᖅ. ᐳᕙᓪᓗᒃᑐᑦ 
ᐆᒻᒪᕐᒥᒃ ᕿᑐᒐᔪᖕᓂᖅᓴᐅᓕᕐᓗᓂ, 
ᐊᐅᖕᒥᓪᓗ ᓄᕙᖃᕐᓗᓂ.
ᐃᓅᓕᓴᖅᑕᐅᔪᓐᓇᖅᑐᖅ 
ᐃᓅᓕᓴᐅᑎᓄᑦ.

ᐳᕙᓪᓗᖕᓇᖅᑐᑦ ᖁᐱᕐᕈᐊᖕᔪᐃᑦ 
ᓯᐊᒻᒪᓲᖑᔪᖅ ᐊᓂᖅᓵᖅᑐᖅᐸᑦᑕᑦᑎᒍᑦ 
ᐃᓄᖕᒥᑦ ᐃᓄᖕᒧᑦ. ᐳᕙᓪᓗᒃᑐᖃᖅᐸᑦ, 
ᓯᐊᒻᒪᒃᑎᑦᑎᔪᓐᓇᖅᑐᑦ ᖁᐱᕐᕈᐊᕐᔪᖕᓂᒃ 
ᖁᐃᖅᓱᕐᓂᒃᑯᑦ, ᑕᒋᐅᖕᓂᒃᑯᑦ, 
ᐃᖖᒋᕐᓂᒃᑯᑦ. ᐊᓪᓛᑦ ᓯᐊᒻᒪᕈᓐᓇᕐᒥᔪᖅ 
ᐅᖃᓪᓚᒃᑐᖃᑐᐃᓐᓇᖅᑎᓪᓗᒍ.

ᐳᕙᓪᓗᖕᓂᐅᑉ ᖁᐱᕐᕈᐊᕐᔪᖏᑦ 
ᑎᒥᑦᑎᓐᓅᕈᓐᓇᖅᑐᑦ 
ᐊᓂᖅᑎᕆᑐᐃᓐᓇᖅᑎᓪᓗᑕ 
ᐊᓂᕐᓂᖃᕐᓇᖅᑐᖅ ᓂᐅᖅᑕᕈᑦᑎᒍ 
ᐳᕙᓪᓗᒃᑑᑉ ᐊᓂᖅᓵᖅᑐᖅᑕᖓ.

ᒫᓐᓇ, ᖃᐅᔨᓴᖅᑕᐅᔪᓐᓇᖅᐳᓯ 
ᐃᓅᓕᓴᖅᑕᐅᓗᓯᓗ ᓄᓇᓕᔅᓯᓂ. 
ᓇᓗᓇᐃᖅᓯᒪᔫᔮᖅᐸ ᐳᕙᓪᓗᒃᑐᑎᑦ, 
ᐋᓐᓂᐊᕕᖕᒧᑦ ᖃᐅᔨᓴᖅᑕᐅᔭᖅᑐᕆᑦ. 
ᖃᐅᔨᓴᖅᑕᐅᓂᖅ ᐳᕙᓪᓗᖕᒧᑦ ᐊᑭᖃᖏᑦᑐᖅ 
ᐱᔭᕐᓂᖅᑐᓂᓗ. 

ᓯᕗᓪᓕᕐᒥ, ᐋᓐᓂᐊᓯᐅᖅᑎ ᐅᕕᓂᖕᓂᒃ 
ᖃᐅᔨᓴᕐᓂᐊᖅᑐᖅ. ᐋᓐᓂᐊᓯᐅᖅᑎ 
ᑲᐴᒻᒧᑦ ᑕᓖᑦ ᑲᐱᓂᐊᖅᑕᖓ ᐅᕕᓂᑉᐱᑦ 
ᐊᑎᑦᑎᐊᖓᒍᑦ. ᐅᕕᓃᑦ ᐊᐅᐸᖅᓯᔪᖃᖅᐸᑦ 
ᑎᓯᔪᒥᒃ ᐅᓪᓗᐃᑦ ᒪᕐᕉᒃ ᐱᖕᒐᓱᓪᓘᓐᓃᑦ, 
ᖃᐅᔨᓂᐊᖅᑐᑦ ᐳᕙᓪᓗᖕᓂᖅᑕᖃᕐᒪᖔᑦ. 

ᑕᐃᒪᓗ, ᐋᓐᓂᐊᓯᐅᖅᑎᐅᑉ 
ᐅᕆᐊᖅᑎᓐᓂᐊᖅᐹᑎᑦ ᐳᕙᖕᓃᖖᒑᖅᑐᒥᒃ. 
ᑕᐃᒪᓗ, ᐳᕙᒃᑎᑦ ᑕᕐᕋᖅᑐᕐᓂᐊᕐᒥᔭᖏᑦ 
ᓇᓗᓇᐃᕐᓂᐊᕐᒪᒍᑦ ᐳᕙᓪᓗᖕᒪᖔᖅᐱᑦ.

ᐳᕙᓪᓗᒃᑯᕕᑦ, ᐊᑭᖃᖏᑦᑐᓂᒃ 
ᐄᔭᒐᖅᑖᖅᑎᑕᐅᓂᐊᖅᑐᑎᑦ 
ᐊᑲᐅᓯᕚᓪᓕᕐᓂᐊᕋᕕᑦ.

ᐊᒥᓱᑦ ᐳᕙᓪᓗᓕᖅᑎᑦᑎᔪᓐᓇᖅᑐᑦ. ᐃᒡᓗᒥ 
ᐃᓄᒋᐊᓗᐊᖅᑐᓃᓐᓂᖅ, ᓂᕿᖃᑦᑎᐊᖏᓐᓂᖅ 
ᒪᕐᕉᒃ ᐃᓚᒋᔭᐅᒋᕗᑦ. ᐊᒻᒪ ᓱᓕ ᐊᒥᓱᑦ 

ᖃᓄᖅ 
ᐳᕙᓪᓗᓕᕋᔭᖅᐳᖓ?

ᐃᓅᓕᓴᖅᑕᐅᓂᖅ

1940-ᖕᒋᓐᓂᑦ 1960-ᖏᓐᓂᓪᓗ. 
ᓯᑕᒪᐅᔪᖖᒋᒐᖅᐸᑕ ᐃᓄᐃᑦ ᐊᑕᐅᓯᖅ 
ᐳᕙᓪᓗᒃᐸᒃᑐᕕᓂᖅ ᑕᐃᔅᓱᒪᓂᐅᑎᓪᓗᒍ. ᑲᓇᑕᐅᑉ 
ᒐᕙᒪᖓᑦ ᐊᐅᓪᓚᖅᑎᑦᑎᖃᑦᑕᓚᐅᖅᓯᒪᔪᑦ 
ᐳᕙᓪᓗᒃᑐᓂᒃ ᓇᐹᖅᑐᓕᖕᒧᑦ ᐅᖓᓯᒃᑐᒧᑦ 
ᐃᓅᓕᓴᖅᑕᐅᔭᖅᑐᖅᑐᑎᒃ. ᑐᑭᖃᓚᐅᖅᑐᖅ 
ᓄᓇᓕᖕᒋᓐᓃᒍᓐᓃᖅᑎᑕᐅᓪᓗᑎᑦ. 
ᐃᓚᔮᖏᑦ ᐅᖃᐅᔾᔭᐅᕙᓚᐅᖅᓯᒪᖏᑦᑐᑦ 
ᓇᒧᑦ ᐊᐅᓪᓚᖅᑎᑕᐅᒐᓗᐊᕐᒪᖔᑕ. ᐊᒥᓱᑦ 
ᐊᑲᐅᓯᔫᒐᓗᐊᑦ ᐊᖏᕐᕋᖅᑎᑕᐅᕙᓚᐅᖏᑦᑐᑦ, 
ᐃᓚᔮᖏᓪᓗ ᖃᐅᔨᒪᓇᑎᒃ ᓇᒦᒃᑲᓗᐊᕐᒪᖔᑕ. 
ᑐᖁᔪᖃᕌᖓᓪᓗ, ᐃᓚᔮᖏᑦ 
ᐅᖃᐅᔾᔭᐅᔪᐃᓐᓇᐅᕙᓚᐅᖏᒻᒥᔪᑦ. 

2019ᖑᑎᓪᓗᒍ, ᑲᓇᑕᐅᑉ ᐊᖏᔪᖅᑳᕐᔪᐊᖓ 
ᔭᔅᑎᓐ ᑐᕉᑐ ᒪᒥᐊᒍᑎᖃᓚᐅᖅᐳᖅ ᒐᕙᒪᑐᖃᒃᑯᑦ 
ᐳᕙᓪᓗᖕᓂᕐᒧᑦ ᐊᑐᐊᒐᕆᓚᐅᖅᑕᖓᓄᑦ. 
ᒐᕙᒪᒃᑯᓪᓗ ᖃᕋᓴᐅᔭᒃᑯᑦ ᑐᖅᑯᖅᑐᐃᕕᖕᒥᒃ 
ᓴᖅᑮᓚᐅᖅᐳᑦ ᐊᑐᐃᓐᓇᐅᓂᐊᕐᒪᑕ ᐃᓄᐃᑦ 
ᕿᓂᕈᒪᓐᓂᖅᐸᑕ ᐃᓚᕕᓂᖏᑕ ᐃᓗᕕᖏᓐᓂᒃ. 
ᑖᓐᓇ ᑐᖅᑯᐃᕕᒃ ᑕᐃᔭᐅᔪᖅ ᐱᓕᕆᐊᖅ 
ᓇᓂᓚᕗᑦ. ᓇᓂᓚᕗᑦ ᑐᑭᓕᖅ “ᐊᓯᐅᓯᒪᔪᑦ 
ᓇᓂᓚᕗᑦ.” 

ᐳᕙᓪᓗᖕᓂᖅ  
ᓄᓇᕗᒻᒥ 

ᐃᓄᐃᑦ ᖃᐅᔨᒪᖏᑦᑐᖅ ᑎᒥᒥᐅᑕᓖᑦ 
ᐳᕙᓪᓗᖕᓇᖅᑐᒥ. ᑭᓯᐊᓂ ᐊᒥᓱᑦ 
ᐱᓕᕆᖃᑎᒌᑦᑐᑦ ᐳᕙᓪᓗᖕᓂᕐᒥᒃ 
ᓄᖑᑎᑦᑎᓇᓱᒃᑐᑦ ᓄᓇᕗᒻᒥ 
ᐃᓱᖃᖏᑦᑐᒧᑦ.

ᖃᓄᖅ ᓇᖕᒥᓂᖅ, ᐱᖃᑎᑎᑦ, 
ᐃᓚᔮᑎᑦ, ᓄᓇᓕᔅᓯᓗ 
ᓴᐳᑎᓯᒪᔪᓐᓇᖅᐱᒋᑦ ᐳᕙᓪᓗᖕᓇᕐᒥᑦ? 
ᖃᐅᔨᓴᖅᑕᐅᒋᑦ ᐋᓐᓂᐊᕕᔅᓯᓐᓂ! 
ᐳᕙᓪᓗᒃᑐᕆᖏᒃᑲᓗᐊᕈᕕᑦ, 
ᑎᒥᖕᓃᑦᑐᖃᑐᐃᓐᓇᕆᐊᓕᒃ. 
ᓇᓕᐊᓐᓂᑐᐃᓐᓇᖅ ᐳᕙᓪᓗᖕᓂᕈᕕᑦ 
ᐆᒻᒪᕐᒥᒃ ᑎᒥᖕᓃᑐᐃᓐᓇᖅᑐᒥᓪᓘᓐᓂᑦ, 
ᐃᓅᓕᓴᕐᓂᖅ ᐊᑭᖃᖏᑦᑐᖅ.

ᑐᑭᓯᒋᐊᒃᑲᓐᓂᕈᒪᒍᕕᑦ, 
ᖃᐅᔨᒋᐊᕈᒃ http://livehealthy.
ub8.outcrop.com/en/health-
topics/infectious-diseases/
tuberculosis. 

ᐃᖅᑲᓇᐃᔮᖃᕈᒪᓇᔭᖅᑐᖕᒐ

ᒫ ᒡᒍᓚ ᐃᓇᒃᓴᔭᒃ ᐃᓕᓴᐃᔨᐅᔪᖅ 
ᐊᕐᕕᓕᒡᕈᐊᖅ ᐃᓕᓐᓂᐊᕐᕕᒻᒥ 
ᑰᒑᕐᔪᒻᒥ. ᐃᓕᓐᓂᐊᖅᑎᑦᑎᓲᖅ 

ᒪᒃᑯᒃᑐᓛᓂᑦ ᒪᒃᑯᑦᑐᓂᓪᓗ 
ᐃᓄᒃᑎᑐᑦ. ᐃᓄᒃᑐᑦ ᑎᑎᖅᑭᕆᓂᕐᒧᑦ 
ᐃᓕᓴᐃᔨᐅᒋᓪᓗᓂ ᓱᕈᓯᓛᓄᑦ 
ᐃᓕᓐᓂᐊᖅᑎᓄᑦ.

ᐃᓕᓴᐃᔨᐅᔪᒪᓂᖅᑖᓚᐅᖅᑐᖅ ᓱᕈᓯᐅᑎᓪᓗᒍ 
ᑕᑯᓐᓇᖅᑐᓂ ᐃᓕᓴᐃᔨᒥᓂᒃ ᑕᐃᔅᓱᒪᓂ: 
“ᐅᖃᖅᑐᖓ, ᐃᓕᓴᐃᔨᐅᓛᖅᑐᖓ 
ᑖᓐᓇᑎᑐᑦ...ᒫᓐᓇᐅᓕᖅᑐᖅ, 
ᐃᓕᓴᐃᔨᐅᓕᖅᐳᖓ.” 

ᐃᓕᓐᓂᐊᓚᐅᖅᓯᒪᔪᖅ ᓄᓇᕗᒻᒥ 
ᐃᓕᓴᐃᔨᒃᓴᐅᓂᕐᒧᑦ. ᐅᖃᖅᑐᓂ 
ᖁᕕᐊᓇᕐᓂᖅᐹᖑᓚᐅᖅᑐᖅ 
ᐃᓕᓴᐃᔨᒃᓴᒧᑦ ᐃᓕᓐᓂᐊᖅᑐᓂ 
ᐱᓕᕆᖃᑦᑎᖃᑦᑎᐊᓚᐅᕐᓂᖓᓄᑦ 
ᐃᓕᓐᓂᐊᖃᑎᒥᓂᒃ ᐱᒡᒐᕐᓇᖅᑐᓂᒃ 
ᐊᓂᒍᐃᖃᑎᖃᕈᓐᓇᓚᐅᕐᒪᑕ 
ᐃᑲᔪᖃᑦᑕᐅᑎᓪᓗᑎᒡᓗ 
ᐱᔭᕇᖅᓯᓇᓱᒃᑎᓪᓗᒋᑦ ᐊᕐᕌᒍᓂᒃ ᑎᓴᒪᓂᒃ.

ᒫᒡᒍᓚ ᐃᓕᓴᐃᔨᐅᒋᐊᖖᒐᓚᐅᖅᑐᖅ 

ᑰᒑᕐᔪᒻᒥ ᐅᓪᓗᒥᒧᓪᓗ ᓱᓕ ᐃᓕᓴᐃᕙᑦᑐᓂ, 
ᑕᐃᒃᑯᐊᓗ ᐃᓕᓴᐃᔨᒃᓴᐅᓂᕐᒥᒃ 
ᐱᔭᕇᖃᑎᒋᓚᐅᖅᓯᒪᔭᖏᑦ ᐃᓕᓴᐃᔨᐅᓪᓗᑎᒃ. 

ᒫᒡᒍᓚ ᐅᖃᓚᐅᖅᑐᖅ ᖁᕕᐊᓇᕐᓂᖅᐹᖑᒻᒪᑦ 
ᐃᓕᓴᐃᔨᐅᓪᓗᓂ ᑕᑯᖃᑦᑕᖅᑐᓂ 
“ᐃᓕᓐᓂᐊᖅᑏᑦ ᖁᖓᑦᑎᓪᓗᒋᑦ 
ᑐᖖᒐᓱᖕᓂᖃᖅᑎᓪᓗᒋᓪᓗ.” ᒫᒡᒍᓚ 
ᐅᖃᖅᑐᓂ ᐃᓕᓐᓂᐊᕐᕕᐊᕈᓯᕐᒥ 
ᐃᒪᐃᑉᐸᑉᐳᖅ “ᐱᔪᓐᓇᓂᖅᑖᖅᓯᒪᓪᓗᓂ 
ᐃᒻᒥᓂᒃ ᐃᓕᓴᐃᔨᐅᓪᓗᓂ ᐃᓕᓐᓂᐊᖅᑐᐃᑦ 
ᖁᖓᑦᑎᑎᒃᑲᐅᒻᒪᑕ, ᑕᑯᓐᓇᖅᑐᑎᓪᓗ 
ᐅᕙᓐᓂᒃ.”

ᐃᓕᓐᓂᐊᑎᑦᑎᓂᖅ ᐊᔪᕐᓇᕈᑎᖃᕐᒥᔪᖅ. 
ᒫᒡᒍᓚ ᐅᖃᓚᐅᖅᑐᖅ ᐱᓕᕆᐊᖃᐃᓐᓇᕋᒥ 
ᐊᑐᕈᓐᓇᖅᑕᒥᓂᒃ ᐃᓕᓐᓂᐊᕈᑎᒃᓴᓂ 
ᐃᓕᓐᓂᐊᖅᑎᒥᓄᑦ. ᐅᖃᖅᑐᓂ 

ᐊᔪᕐᓇᕈᑎᐅᓛᖑᓪᓗᓂ ᐅᓪᓗᖅ 
ᐊᓂᒍᕋᐃᒻᒪᑦ, ᐃᓕᓐᓂᐊᖅᑎᖏᑦ ᓄᑖᓂᑦ 
ᐃᓕᑦᑐᒃᓴᐅᖃᑦᑕᕋᓗᐊᖅᐳᑦ.

ᒫᒡᒍᓚ ᐊᔪᕐᓇᕈᑎᒥᒃ ᐱᒡᒐᓇᖅᑐᒥ 
ᓴᖅᑭᕐᕕᐅᓕᓚᐅᕆᕗᑦ ᕖᕝᕗᐊᕆ 
2017-ᖑᑎᓪᓗᒍ, ᐃᓕᓴᕕᒃ 
ᑰᒑᕐᔪᒻᒥ ᐃᑭᑦᑐᒥᓂᐅᓂᖓᓄᑦ. 
ᐃᑭᓚᐅᖅᑎᓪᓗᒍ, ᐃᓕᓐᓂᐊᖅᑎᑦᑎᓂᖅ 
ᓇᒥᑐᐃᓐᓈᓘᓕᓚᐅᖅᐳᖅ 
ᐃᓕᓐᓂᐊᖅᑎᑦᑎᕕᒃᓴᖃᑦᑎᐊᕋᓂ: 
ᐊᓪᓚᕝᕕᒋᔭᐅᔪᓂᒃ, 
ᐃᓕᓐᓂᐊᕐᕕᕋᓛᖑᑲᐃᓐᓇᖅᑐᓂᒃ, 
ᓄᓇᓕᐅᑉ ᐱᙳᐊᕐᕕᖓᓐᓂ, 
ᐃᓄᐃᓪᓗ ᐃᓪᓗᖏᑕ ᐳᓛᕐᕕᖏᓐᓂᒃ. 
ᐃᓕᓐᓂᐊᖅᑎᑦᑎᕕᓪᓚᕆᖃᕋᓂ, 
ᐅᖃᓚᐅᖅᑐᖅ, ᐃᓕᑦᑐᒥᓂᐅᓂᕋᖅᑐᓂ 
ᐱᓕᕆᔪᓐᓇᖅᓯᓪᓗᓂ ᐱᕕᑭᑦᑐᒥ, 
ᑲᑐᔾᔨᖃᑎᖃᖅᑐᓂ ᐊᓯᒥᓂᒃ, 
ᐃᓕᓐᓂᐊᖅᑎᑦᑏᓐᓇᖅᑐᓂᓗ 
ᓅᖏᓐᓇᕋᓗᐊᕋᒥ. ᒫᓐᓇᐅᓕᖅᑐᖅ 
ᐃᓕᓴᐃᕕᒃᓴᖃᑦᑎᐊᓕᖅᑐᖅ. ᓄᑖᖅ ᐃᓕᓴᕕᒃ 
ᒪᑐᐃᓚᐅᖅᑐᖅ 2019-ᒥ.

ᒪᒃᑯᑦᑐᑦ ᐃᓱᒪᒋᔭᖃᖅᐸᑕ 
ᐃᓕᓴᐃᔨᔅᓴᐅᓂᕐᒥᒃ, ᒫᒡᒍᓚ ᐅᖃᖅᐳᖅ 
ᐱᒻᒪᕆᐅᕗᖅ “ᐊᒃᓱᕈᖃᑦᑕᕐᓗᓂ ᐱᔪᒪᔭᒥᓂᒃ 
ᑕᑯᓐᓇᒐᖃᑦᑎᐊᕐᓗᑎᒡᓗ.” ᐃᓕᓴᐃᔩᓪᓗ 
ᐃᓅᓯᖏᓐᓂᒃ ᓱᕈᓰᑦ ᐃᓚᒋᔭᐅᓪᓚᕆᒻᒪᑦ, 
ᐱᒻᒪᕆᐅᕗᖅ “ᑐᖖᒐᓱᒃᑎᑦᑎᑦᑎᐊᕐᓂᕐᒥᒃ” 
ᐃᓪᓗᕈᓯᕐᒥ. 

ᖃᓄᖅ 
ᐃᓕᓴᐃᔨᕈᕈᓐᓇᖅᐳᖓ 
ᓄᓇᕗᒻᒥ? 
ᓄᓇᕗᒻᒥ ᐃᓕᓴᐃᔨᒃᓴᐅᓂᕐᒧᑦ 
ᐃᓕᓐᓂᐊᕐᓂᖅ ᐃᓕᓐᓂᐊᕋᒃᓴᐅᕗᖅ 
ᓄᓇᕗᑦ ᓯᓚᑦᑐᓴᕐᕕᖓᓐᓂ ᓄᓇᕗᒻᒥᐅᓂᒃ 
ᐱᓕᒻᒪᒃᓴᐃᔪᓐᓇᖅᑐᓂ ᐃᓕᓴᐃᔨᐅᓂᕐᒥᒃ 
ᓄᓇᕗᒻᒥ. ᑕᕝᕙᓂ ᐃᓕᓐᓂᐊᒐᒃᓴᓂᒃ, 
ᐃᓕᓐᓂᐊᓲᖑᕗᑦ ᐱᔪᓐᓇᖅᓯᑎᑕᐅᓪᓗᑎᒃ 
ᖃᓄᖅᑑᕈᓐᓇᖅᓯᓪᓗᑎᓪᓗ ᐃᓕᓐᓂᐊᕐᕕᒻᒥ 
ᐃᓕᓴᔨᐅᓂᕐᒧᑦ ᐃᓕᓴᕕᒻᒥᓗ 
ᓯᕗᓕᖅᑎᐅᓂᕐᒧᑦ. ᐱᔭᕇᖅᑐᓂ, 
ᓯᓚᑦᑐᓴᕐᕕᕐᔪᐊᒥ ᐃᓕᓴᕆᔭᐅᔾᔪᑎᑖᕐᓇᖅᑐᖅ 
ᖁᕕᐊᓇᖅᑐᒻᒪᕆᐅᓪᓗᓂᓗ 
ᐃᖅᑲᓇᐃᔮᖃᕆᐊᒃᓴᖅ ᓄᓇᕗᒻᒥ!

ᐃᓕᓐᓂᐊᒐᒃᓴᖅ: ᓄᓇᕗᒻᒥ ᐃᓕᓴᐃᔨᔅᓴᐅᓂᖅ

ᐃᓕᓐᓂᐊᕐᓇᐅᑉ ᐊᑯᓂᐅᓂᖓ: ᑎᓴᒪᑦ 
ᐊᕐᕌᒍᑦ

ᐃᓕᓐᓂᐊᖅᑕᐅᕙᑦᑐᑦ ᐅᑯᓇᓂ: ᐃᖃᓗᐃᑦ, 
ᐃᖃᓗᒃᑑᑦᑎᐊᖅ, ᓴᓪᓕᖅ, ᐸᓐᓂᖅᑑᖅ, ᐊᕐᕕᐊᑦ, 
ᖃᒪᓂᑦᑐᐊᖅ, ᐅᖅᓱᖅᑑᖅ, ᑲᖏᖅᖠᓂᖅ, 
ᑰᒑᕐᔪᒃ.

ᐃᓕᓴᕆᔭᐅᔾᔪᑎ: ᐃᓕᓐᓂᐊᖅᓯᒪᓂᖅ 
ᐃᓕᓴᐅᔨᐅᓂᕐᒧᑦ

ᖃᓄᐃᑦᑑᓂᖏᑦ ᐃᓕᓐᓂᐊᖅᑕᐅᔪᑦ: 
ᐃᓄᐃᑦ ᐱᖅᑯᓯᖓᓂᒃ ᑭᓇᐅᓂᕐᒥᓂᒡᓗ, 
ᐋᖅᑭᒃᓯᒪᓂᖏᑦ ᖃᓄᐃᓕᖓᓂᖏᑦ 
ᐃᓛᒌᓐᓂᐅᑉ, ᐅᖃᐅᓯᓕᕆᓂᖅ ᑎᑎᕋᕐᓂᐅᓪᓗ 
ᐱᕙᓪᓕᐊᓂᖓ. 

ᐃᓕᓐᓂᐊᕆᐅᖅᓴᔪᓄᑦ 
ᐃᓕᓴᐃᔨᖖᒍᕈᓐᓇᕐᒥᔪᑎᑦ. ᑖᓐᓇ 
ᐃᓕᓐᓂᐊᖅᑕᐅᔪᓐᓇᖅᑐᖅ 
ᐃᓕᓐᓂᐊᑎᑦᑎᕗᖅ ᖃᓄᑦ 
ᓱᕈᓯᕐᓂᑦ ᐱᓕᕆᖃᑎᖃᕈᓐᓇᕐᒪᖔᑕ 
ᐱᓕᒻᒪᒃᓴᖅᑕᐅᑎᓪᓗᒋᑦ ᐃᓕᓐᓂᐊᕕᒻᒧᑦ 
ᑕᒪᒃᑯᐊᓗ ᖃᓄᐃᓕᖓᓂᖏᑦ 
ᖁᕕᐊᓇᕈᓐᓇᕐᒪᖔᑦ ᐃᓕᑦᑐᓐᓇᑦᑎᐊᕐᓗᑎᒡᓗ 
ᐃᓕᓐᓂᐊᖅᑏᑦ.

ᐃᓕᓐᓂᐊᕐᓇᐅᑉ ᐊᑯᓂᐅᓂᖓ: ᒪᕐᕉᒃ 
ᐊᕐᕌᒎᒃ

ᐃᓕᓐᓂᐊᖅᑕᐅᕙᑦᑐᑦ ᐅᑯᓇᓂ: 
ᑲᖏᖅᖠᓂᖅ, ᐃᖃᓗᐃᑦ

ᐃᓕᓴᕆᔭᐅᔾᔪᑎᖓ: ᒪᕐᕉᓐᓂᒃ ᐊᕐᕌᒎᓐᓂᒃ 
ᐃᓕᓐᓂᐊᖅᓯᒪᓂ ᐃᓕᓴᕆᔭᐅᔾᔪᑎ 
ᓱᕈᓯᓛᓕᕆᓂᕐᒧᑦ ᐃᓕᓐᓂᐊᓂᕐᒥᒃ

ᖃᓄᐃᑦᑑᓂᖏᑦ ᐃᓕᓐᓂᐊᖅᑕᐅᔪᑦ: 
ᓱᕈᓯᓛᓕᕆᓂᖅ ᐃᓕᓐᓂᐊᕐᓂᖅ, ᓱᕈᓯᐅᑉ 
ᐱᕈᖅᐸᓪᓕᐊᓂᖓ, ᐊᑦᑕᓇᖅᑐᒦᑦᑕᐃᓕᒪᓂᖅ 
ᓂᕿᑦᑎᐊᕙᓕᕆᓂᕐᓗ, ᓂᔾᔭᐅᓯᔭᕐᓂᖅ 
ᐃᙱᒐᓕᕆᓂᖅ ᓱᕈᓯᕐᓄᑦ.

ᑐᑭᓯᒋᐊᒃᑲᓐᓂᕈᒪᒍᕕᑦ 
ᐃᑭᐊᖅᑭᕕᒻᒨᕐᓗᑎᑦ ᐅᕗᖓ 
arcticcollege.ca/programs. 

ᐅᖃᓕᒫᒐᖅ ᑕᑯᓐᓇᒐᖃᕐᕕᖕᓅᖕᒐᔪᖅ  
ᐊᒃᖤᐅᑉ ᐅᓂᒃᑳᖅᑐᐊᖏᑦ

ᐅ ᓂᒃᑳᖅᑐᐊᓂᑦ “ᐊᒃᖤᐅᑉ ᐱᙳᕐᓂᖓ” ᐊᒻᒪ 
“ᐊᒃᖤᒃ ᑕᒃᑐᙳᖅᑐᕕᓂᖅ” ᐱᔭᐅᓯᒪᔪᑦ 
ᑲᑎᖅᓱᒐᕐᓂᑦ ᐅᓂᒃᑳᖅᑐᐊᑦ: ᓇᓗᓇᐃᔭᐅᑦ 

ᐃᓄᐃᑦ ᐅᒃᐱᕆᔭᖏᓐᓂᒃ ᐅᓂᒃᑳᖅᑐᐊᖏᓐᓂᒡᓗ 
ᐊᒻᒪ “ᖃᓄᖅ ᑕᒃᑐ ᐱᙳᕐᓂᕐᒪᖔᑦ” ᑯᓄᒃ ᕋᔅᒧᓴᓐ 
ᑎᑎᕋᖅᓯᒪᔭᖏᓐᓂᑦ. 
ᐋᖅᑭᒋᐊᖅᓯᓯᒪᔪᖅ ᑕᓃᔅ ᐸᑎᐹ

ᐊᒃᖤᒃ ᑕᒃᑐᙳᖅᑐᕕᓂᖅ
ᐅᓂᒃᑳᖅᑕᐅᔪᑦ

ᐅᖃᖅᑎ 3

ᐅᖃᖅᑎ 4

ᐸᐅᓗᓯ
ᐸᖁᓪᓗᖅ

ᐊᒃᖤᒃ
ᐊᓯᙳᖅᑕᖅᑐᖅ ᓇᓄᖅ

ᓄᓕᐊᖅ
ᐊᒃᖤᐅᑉ ᓄᓕᐊᖓ

ᐊᑎᖅᑖᒃ

ᐅᖃᖅᑎ 3: ᐅᓂᒃᑳᕐᓂᐊᓕᖅᐳᖓ ᐊᒃᖤᖕᒥᒃ 
ᑕᒃᑐᙳᖅᑐᕕᓂᕐᒥᒃ. ᐅᓂᒃᑳᖅᑕᐅᓯᒪᔪᖅ ᑭᕙᓪᓕᕐᒥ.

ᐅᖃᖅᑎ 4: ᐊᒃᖤᒃᑕᖃᓚᐅᖅᐳᖅ 
ᓇᓄᖖᒍᕈᓐᓇᖅᖢᓂ ᐃᓄᙳᕈᓐᓇᖅᖢᓂᓗ. 
ᐃᓄᙳᖅᓯᒪᓕᕌᖓᒥ, ᐃᓄᖃᖅᑐᓄᙵᐅᕙᒃᖢᓂ 
ᑐᖁᖓᔪᑦ ᑎᒥᖏᓐᓂᒃ ᑎᒡᓕᒃᐸᒃᖢᓂ. 

ᐅᖃᐅᓯᖅᐳᑦ

ᐅᖃᖅᑎ 3: ᐸᐅᓗᓯ, ᐸᖁᓪᓘᒐᒥ, ᖃᐅᔨᔪᒪᓕᖅᐳᖅ ᑖᓐᓇ ᐆᒪᔪᖅ 
ᖃᓄᐃᑦᑑᖕᒪᖔᑦ.

ᐸᐅᓗᓯ: ᐅᕙᓂ ᐃᓗᕕᕐᒥ ᓇᓚᓂᐊᖅᐳᖓ ᑐᖁᖕᒐᙳᐊᕐᓗᖕᒐ. 
ᐅᕙᓐᓂᒃ ᓇᕆᐊᓕᐅᑎᓗᖓ. ᖃᐅᔨᓂᐊᕋᒪ ᑐᖁᖓᔪᑦ ᑎᒥᖏᑦ 
ᖃᓄᐃᑕᐅᕙᖕᒪᖔᑕ.

ᐅᖃᖅᑎ 4: ᐊᑯᓂᐊᙱᑦᑐᖅ, ᐊᒃᖤᒃ ᓇᐃᕗᖅ ᐸᐅᓗᓯᒥᒃ 
ᐃᓗᕕᕐᒥ. ᐱᓪᓗᓂᐅᒃ. 

ᐊᒃᖤᒃ: ᒪᒻ! ᐊᑎᖅᑖᒃᑲᒃ ᓄᓕᐊᕋᓗ ᖁᕕᐊᓐᓂᐊᖅᑐᑦ 
ᓄᑖᕕᓂᖅᑐᕐᓂᐊᕐᒪᑕ.

ᐅᖃᖅᑎ 3: ᐊᒃᖤᐅᑉ ᐸᐅᓗᓯ ᐃᖅᓱᒃᖢᓂᐅᒃ ᐊᖏᕐᕋᐅᑎᕙᐅᒃ. 
ᐸᐅᓗᓯ ᓯᕘᕋᓕᖅᐳᖅ ᓂᕆᔭᐅᓂᐊᕋᓱᒋᓕᕋᒥ.

ᐸᐅᓗᓯ: ᐅᕙᓐᓂᒃ ᐅᖁᒪᐃᑎᓐᓇᓱᒡᓗᖓ ᐊᒃᖤᒃ ᑲᑦᑐᖅᑎᒋᐊᕐᓗᒍ! 

ᐅᖃᖅᑎ 4: ᐸᐅᓗᓯᐅᑉ ᑕᓕᖏᒃ ᓂᕕᖓᔫᒃ ᒪᓂᖅᑲᒧᑦ 
ᐊᒃᑑᑎᑦᑕᖅᖢᓂ. ᐱᕈᖅᑐᓂᒃ ᐊᖅᑯᓵᖅᓯᒑᖓᒥᒃ ᑎᒍᓯᕙᒃᖢᓂ.

ᐊᒃᖤᒃ: ᐅᐊᑲᓪᓚᖔ, ᐅᓇ ᐃᓄᒃ ᐅᖁᒪᐃᑦᑐᐊᓗᒃ! ᖁᐊᖑᔪᒃᓴᐅᒐᒥ. 
ᓂᖅᑲᕆᒃᖢᓂ ᖁᐃᓂᑦᑎᐊᖅᖢᓂᓗ. ᐃᓚᒃᑲ ᖁᕕᐊᓱᖕᓂᐊᖅᑐᑦ! 

ᐅᖃᐅᓯᖅᐳᑦ

ᐅᖃᖅᑎ 3: ᐊᒃᖤᒃ ᐊᖏᕐᕋᕋᒥ ᐊᖑᑦ ᒪᓂᖅᑲᒧᑦ ᐃᒋᖦᖢᓂᐅᒃ 
ᒪᙳᒃᓯᐊᕆᓕᖅᐹ.

ᐊᑎᖅᑖᒃ: ᐊᑖᑕ! ᐊᖏᕐᕋᖅᑐᑎᑦ!

ᐊᒃᖤᒃ: ᐄ, ᐊᑎᖅᑕᑯᓘᒃ, ᑭᓯᐊᓂ ᑕᖃᑦᑎᐊᖅᑐᖓ! 

ᐊᑎᖅᑖᒃ: ᐊᑖᑕ! ᐱᙳᐊᕈᒪᔪᒍᒃ!

ᐊᒃᖤᒃ: ᐋᒃᑲ, ᐊᑎᖅᑕᑯᓘᒃ! ᐅᐊᑦᑎᐊᕈᒃᑲᓐᓂᖅ. ᐊᖑᑦ ᑖᓐᓇ 
ᐅᖁᒪᐃᑦᑐᐊᓘᖅᑲᐅᖕᒪᑦ. ᑕᖃᐃᖅᓯᑲᓚᐅᕐᓂᐊᕋᒪ!

ᐅᖃᖅᑎ 4: ᐊᒃᖤᒃ ᓇᓪᓚᕆᐊᖅᑐᖅᐳᖅ ᐊᑎᖅᑖᒃ 
ᐱᙳᐊᖅᑎᓪᓗᒋᒃ. ᐸᐅᓗᓯ ᑕᑯᓇᒃᐳᖅ. ᖃᐅᔨᓇᓱᒃᐳᖅ 
ᕿᒫᕝᕕᓴᖅᑕᖃᕐᒪᖔᑦ ᓱᒋᐅᑎᒃᓴᖅᑕᖃᕐᒪᖔᓪᓘᓐᓃᑦ ᐊᒃᖤᖕᒧᑦ 
ᐊᑐᕈᓐᓇᕐᓂᐊᖅᑕᒥᓂᒃ.

ᐊᑎᖅᑖᒃ: ᐊᑖᑕ! ᓂᕿ ᐅᐃᑦᑐᖅ!

ᐊᒃᖤᒃ: ᐊᔪᕐᓇᖅᑐᖅ! ᐅᖁᒪᐃᑦᑐᐊᓘᖅᑲᐅᖕᒪᑦ ᑐᖁᖓᒐᒥ ᑭᓯᐊᓂ! 
ᓯᓂᑐᐃᓐᓇᑲᓚᐅᕐᓚᖓ!

ᐊᑎᖅᑖᒃ: ᐊᑖᑕ! ᑕᑯᒃᑲᓐᓂᖅᑕᕗᒃ! ᓂᕿᑐᕐᓂᐊᖅᑕᕗᑦ ᐅᐃᑦᑐᖅ!

ᐊᒃᖤᒃ: ᐊᒃᑲᐃᑦ, ᐊᑎᖅᑖᒃ! ᐊᔪᕐᓇᖅᑐᖅ! ᐊᖑᑦ ᑐᖁᖓᓪᓚᕆᒃᑐᖅ!

ᐊᑎᖅᑖᒃ: ᐊᑖᑕ! ᓂᕿ ᐅᓚᒪᐅᑎᖕᓂᒃ ᑎᒍᓯᔪᖅ!

ᐅᖃᖅᑎ 3: ᐊᒃᖤᒃ ᐊᐅᓚᔾᔭᒍᓐᓇᖅᓯᓚᐅᖅᑎᓐᓇᒍ, ᐸᐅᓗᓯ 
ᒪᑭᐊᓪᓚᒃᑲᒥ ᑐᖁᓴᖅᐸᐅᒃ.

ᐊᑎᖅᑖᒃ: ᐊᓈᓇ! ᓂᕿᐅᑉ ᐊᑖᑕᕗᑦ ᑐᖁᑕᖓ!

44



ᐅᖃᖅᑎ 4: ᐊᒃᖤᐅᑉ ᓄᓕᐊᖓ, ᓄᓕᐊᖅ, ᐃᒐᕕᖕᒦᖦᖢᓂ ᑐᓵᓕᖅᐳᖅ.

ᓄᓕᐊᖅ: ᓱᔪᐊᓘᕕᓯ?

ᐅᖃᖅᑎ 3: ᐸᐅᓗᓯᐅᑉ ᑕᑯᓕᖅᐹ ᓄᓕᐊᖓ ᐃᓄᖕᒥᒃ ᑐᖁᖓᔪᒥᒃ 
ᓂᖅᖠᐅᖅᑐᕕᓂᖅ ᓂᕆᔭᒃᓴᒥᓂᒃ. ᕿᒪᒃᓯᔭᕆᐊᖃᒻᒪᕆᓕᖅᐳᖅ! ᑎᒥᖓᒍᑦ 
ᓰᒃᖢᓂᐅᒃ ᐅᖅᓱᐊ ᑰᒐᕐᓂᐊᕐᒪᑦ.

ᓄᓕᐊᖅ: ᓱᔪᐊᓘᕕᑦ?!

ᐅᖃᖅᑎ 4: ᓄᓕᐊᖓ ᐅᖅᓱᕐᒥᒃ ᐱᐅᓕᐊᖃᕋᓱᖕᓂᖓᓂ, ᐸᐅᓗᓯ 
ᐊᓂᑲᐅᖅᑐᖅᐳᖅ. ᑭᓯᐊᓂ ᓄᓕᐊᖓᑕ ᒪᓕᒃᓴᖅᐸᐅᒃ.

ᐅᖃᖅᑎ 3: ᐸᐅᓗᓯ ᓂᙵᐅᒪᔪᐊᓘᑉ ᐊᒃᓚᐅᑉ ᓄᓕᐊᖓᓂᒃ 
ᓴᐱᓯᔭᕆᐊᖃᕐᓂᕐᒥᒃ ᐃᓱᒪᒃᓴᖅᓯᐅᓕᖅᐳᖅ. 

ᐅᖃᖅᑎ 4: ᒪᓂᖅᑲᒧᑦ ᕿᑎᖅᖠᕐᒥᓄᑦ ᑎᑎᑯᑖᒃᓯᕗᖅ. ᑎᑎᕐᕕᒋᔭᖓ 
ᑰᒡᔪᐊᙳᖅᑐᐊᓘᕗᖅ ᕿᑎᐊᓂ ᐊᑭᓕᕇᓕᖅᖢᑎᒃ.

ᓄᓕᐊᖅ: ᖃᓄᖅ ᑰᒡᔪᐊᖅᑐᐊᓗᒃ ᐃᑳᖅᐱᐅᒃ?

ᐸᐅᓗᓯ: ᐃᒥᖅᖢᒍ ᐃᒪᐃᖅᑲᐅᔭᕋ!

ᐅᖃᖅᑎ 3: ᐊᒃᖤᐅᑉ ᓄᓕᐊᖓ ᐅᑯᓪᓗᓂ ᐃᒥᓕᖅᐳᖅ, ᐃᒦᓐᓇᓕᕋᒥ 
ᖄᖅᐳᖅ. ᖄᕐᒪᑦ, ᐃᒪᖅ ᐃᒥᖅᑲᐅᔭᖓ ᓄᓇᒥᑦ ᖁᒻᒧᐊᒃᖢᓂ ᓯᐊᒻᒪᕋᒥ 
ᑕᒃᑐᙳᖅᐳᖅ. 

ᐅᖃᖅᑎ 4: ᑕᐃᑲᙵᑦ ᑕᒃᑐ ᓴᖅᑭᓚᐅᖅᓯᒪᕗᖅ. ᑕᕝᕙ ᐅᓂᒃᑳᖅᑐᐊᑉ 
ᐃᓱᐊ! 

ᐃᖏᕐᕋᔾᔪᑎᑦ 
ᓄᓇᕐᔪᐊᕐᒥ

ᒪᒪᖅᑐᑦ ᐊᖅᐲᑦ!

ᑕᕐᕆᔭᐅᑎᒥᒃ ᕿᒥᕐᕈᐊᖅᑕᐅᓂᖓ  
ᐊᑦᓴᐃᑦ


